ಪ್ರಧಾನ ಸಂಪಾದಕರ ನುಡಿ
ಕನ್ನಡದಲ್ಲಿ ಈವರೆಗೆ ಗಮನಾರ್ಹವಾದ ಕೆಲವು ಯೋಜನೆಗಳು ರೂಪುಗೊಂಡಿವೆ. ಉಪ ಸಂಸ್ಕೃತಿಗಳ ಅಧ್ಯಯನ, ಕನ್ನಡ ಸಾಹಿತ್ಯ ಮರು ಮೌಲ್ಯೀಕರಣ, ಬುಡಕಟ್ಟು ಮಹಾಕಾವ್ಯ ಮಾಲೆ ಮುಂತಾದವುಗಳು, ಇವುಗಳ ಅಶಾಂದಾತ್ಮಕ ಹೊಸತನದಿಂದ ಸಾಹಿತ್ಯ ಸಾಂಸ್ಕೃತಿಕ ಕ್ಷೇತ್ರಕ್ಕೆ ಮೌಲಿಕ ಕೊಡುಗೆಯನ್ನು ನೀಡಿದವುಗಳು.
ಅಂತಹವೇ ಮಹಾತ್ವಾಕಾಂಕ್ಷಿ ಕ್ರಿಯಾ ಯೋಜನೆಗಳ ಸಾಲಿನಲ್ಲಿ ನಿಲ್ಲುವಂತಾದ್ದು ನಮ್ಮ ವಿಶಿಷ್ಟ ಯೋಜನೆ ಸಂಸ್ಕೃತಿ ಮಹಿಳಾ ಮಾಲಿಕೆ ಸಂಪುಟಗಳು.
ಈವರೆಗೆ ಮಹಿಳೆಯ ಸಾಂಸ್ಕೃತಿಕ ಕೊಡುಗೆ, ಸ್ಥಾನಮಾನ ಹಾಗೂ ಅದರ ಬದಲಾಗುತ್ತಿರುವ ಚಹರೆಗಳನ್ನು ಕೇಂದ್ರವಾಗಿರಿಸಿಕೊಂಡ ಅಧ್ಯಯನ ಮಾಲಿಕೆ ಬಂದಿರಲಿಲ್ಲ. ಸಂಸ್ಕೃತಿ ಎನ್ನುವುದು ಇಡಿಯಾದ ಘಟಕವಾಗಿರುವ ಸಂದರ್ಭದಲ್ಲೇ ಹಲವು ಕ್ರಿಯಾಶೀಲ ಬಿಡಿ ಘಟಕಗಳ ಸಂಯುಕ್ತ ರೂಪವೂ ಆಗಿರುತ್ತದೆ.
ಕರ್ನಾಟಕ ಸರ್ಕಾರ ಇದೇ ಮೊದಲ ಬಾರಿಗೆ ಸಾಹಿತ್ಯ ಅಕಾಡೆಮಿಗೆ ಮಹಿಳಾ ಅಧ್ಯಕ್ಷರನ್ನು ನೇಮಿಸಿ ಸ್ತುತ್ಯಾರ್ಹ ಕೆಲಸ ಮಾಡಿತು. ಮಹಿಳಾ ಆದ್ಯಕ್ಷರು, ಮಹಿಳಾ ಸದಸ್ಯರ ಸಂಖ್ಯಾ ಬಾಹುಳ್ಯದಿಂದ ರಚಿತವಾಗಿದ್ದ ಅಕಾಡೆಮಿ ಮಹಿಳಾ ಆಶಯಗಳನ್ನು ಮುಂಚೂಣಿ ನೆಲೆಗೆ ತರುವ ಹಲವು ಕಾರ್ಯಕ್ರಮಗಳನ್ನು ಕೈಗೊಂಡಿತು.
ಸಾಂಸ್ಕೃತಿಕ ಅರಿವಿನ ದೃಷ್ಟಿಯಿಂದ ಮಹಿಳಾ ನೆಲೆಗಳನ್ನು ಪರಿಶೀಲಿಸುವುದು ಈ ಇಡೀ ಕಾರ್ಯ ಯೋಜನೆಯ ಉದ್ದೇಶ. ಮಹಿಳೆ ಎಲ್ಲಾ ಸಮಾಜಗಳಂತೆ  ನಮ್ಮಲ್ಲೂ ಕಲ್ಚರ್ ಆಫ್ ಸೈಲೆನ್ಸ್ ವಲಯಕ್ಕೆ ನಿರ್ಬಂಧಿಸಲ್ಪಟ್ಟಿರುವವಳು. ಅದು ನುಡಿದಿಲ್ಲ ಎಂದ ಮಾತ್ರಕ್ಕೆ ಮಹಿಳೆ ಸಾಂಸ್ಕೃತಿಕವಾಗಿ ಮಿಡಿದಿಲ್ಲ ಎಂದಲ್ಲ. ದುಡಿಮೆಯಲ್ಲಿ, ಸಂಪತ್ತಿನ ನಿರ್ಮಾಣದಲ್ಲಿ ಆಕೆಯ ಮೌನ ಪಾತ್ರ ಇರುವ ಹಾಗೆಯೆ ಸಾಂಸ್ಕೃತಿಕ ಸಂಪತ್ತಿನ ನಿರ್ಮಾಣದಲ್ಲೂ ಆಕೆಯ ಮೌನ ಮಿಡಿತ ಇದೆ. ತುಸು ಜಾಸ್ತಿಯೇ ಇದೆ.
ಹಾಗೆ ನೋಡಿದರೆ ಅದು ಮೂಕ ಮೌನವಲ್ಲ. ನುಡಿವ ಮೌನ, ಸಾಂಸ್ಕೃತಿಕ ಕ್ರಿಯಾಶೀಲತೆಯ ಪ್ರಧಾನ ಧಾತು. ಮಹಿಳಾ ಕೇಂದ್ರದಲ್ಲೇ ಹೆಚ್ಚು ಸಕ್ರಿಯವಾಗಿದೆ.
ಅದು ಶಿಷ್ಟ, ಪರಿಶಿಷ್ಟ ಇತ್ಯಾದಿ ಯಾವ ಪ್ರಕಾರದಲ್ಲೇ ಆಗಿರಲಿ ಮಹಿಳಾ ನೆಲೆಗಳಿಂದಲೇ ಸಂಸ್ಕೃತಿಯ ಶಿಶು ಹಾಲೂಡಿಸಲ್ಪಡುತ್ತದೆ. ಬೆಚ್ಚಗೆ ಪೋಷಿಸಲ್ಪಡುತ್ತದೆ. ಅತ್ಯಂತ ಹೆಚ್ಚಾಗಿ ಜನಪದ ಗೀತೆಗಳನ್ನು ಹಾಡಬಲ್ಲವರು ಮಹಿಳೆಯರೇ. ಕತೆ ಹೇಳಬಲ್ಲವರು ಅವ್ವಂದಿರೇ, ಊರಮ್ಮಗಳಿಗೆ ನಡೆದುಕೊಂಡು ಅವರ ಮಹಿಮಾ ಪ್ರತಾಪಗಳನ್ನು ಪ್ರಚುರಪಡಿಸುವವರು ಗ್ರಾಮೀಣ ಮಹಿಳೆಯರೇ.ಮದುವೆ, ಶೋಭನ, ಚೌಲ ನಾಮಕರಣಗಳಲ್ಲಿ ಸಡಗರಿಸಿ ಓಡಾಡಿ, ಪ್ರತೀ ಶಾಸ್ತ್ರವನ್ನೂ ರಿವಾಜು ತಪ್ಪದಂತೆ ಮಾಡಿ, ದನಿಯೆತ್ತಿ ಸೋಬಾನೆ ಹಾಡಿ, ಮೈಲಾರನ ಪೂಜೆ ಅಥವಾ ಗಂಗಮ್ಮನ ಪೂಜೆ, ಮಾದಪ್ಪನ ಪೂಜೆ ಅಥವಾ ಬೇವಿನಟ್ಟಿ ಕಾಳಿಯ ಪೂಜೆಗಳ ಕಡೆಯಲ್ಲಿ ಮಂಗಳಗೀತೆ ಹಾಡಿ ತಮ್ಮ ಸಾಂಸ್ಕೃತಿಕ ಅಸ್ತಿತ್ವದ ಕುರುಹುಗಳನ್ನು ಸಾಬೀತುಗೊಳಿಸುತ್ತಲೇ ಇರುತ್ತಾರೆ.
ಮಧ್ಯಮ ವರ್ಗವೂ ಸೇರಿದಂತೆ, ಜನ ಸಮುದಾಯಗಳ ನಡುವೆ ಮೌಲ್ಯ ನೀತಿ ನಡವಳಿಕೆಗಳ ಗುಣಮಟ್ಟವನ್ನು ಕಾಪಾಡಿಕೊಂಡು ಬರುವವರು ಮಹಿಳೆಯರು.
ಹೀಗಿದ್ದಾಗಲೂ ಸಾಂಸ್ಕೃತಿಕ ಲಾಂಛನಗಳಾಗಿ ಪುರುಷ ವರ್ಗದ್ದೇ ಪ್ರಧಾನ ಮೆರವಣಿಗೆ  ನಡೆದುಕೊಂಡು ಬಂದಿದೆ.  ಶೌರ್ಯ ಮತ್ತು ಆಕ್ರಮಣಗಳು ಸಮಾಜದ ಆದಿಮ ಪ್ರವೃತ್ತಿಯ ಒಂದು ಅಂಶವಾಗಿದ್ದುಕೊಂಡು ಅವುಗಳನ್ನು ಮೆರೆಸುವ ಪುರುಷ ಪ್ರಧಾನ ವ್ಯವಸ್ಥೆ ಅದೇ ಸಂದರ್ಭದಲ್ಲಿ ಸೃಜನೆ ಮತ್ತು ಪೋಷಣೆಯ ಹೆಣ್ತನದ ಪ್ರಧಾನ ಅಂಶಗಳನ್ನು ಹಿನ್ನೆಲೆಗೆ ತಳ್ಳಿಬಿಟ್ಟಿರುವುದು ಎಲ್ಲಾ ಕಡೆಯಲ್ಲೂ ನಡೆದಿದೆ.
ಉತ್ಪಾದನಾ ರಂಗದಲ್ಲಿ ಅಧಿಪತ್ಯ ಏರ್ಪಡಿಸಿಕೊಂಡ ಶಕ್ತಿಗಳೇ, ಸಾಂಸ್ಕೃತಿಕ ಸಂಪತ್ತಿನ ಒಡೆತನವನ್ನೂ ತಮ್ಮ ಲಿಂಗತ್ವದ ನೆಲೆಯಲ್ಲಿ ಕೇಂದ್ರೀಕರಿಸಿಕೊಂಡಿದ್ದು ಕಂಡುಬರುತ್ತದೆ. ಕರ್ನಾಟಕದ ಧರ್ಮ ಮತ್ತು ದಾರ್ಶನಿಕ ಧಾರೆಗಳಲ್ಲಿ ಶಕ್ತಿಯೋಗದ ಆಕರದಿಂದಲೇ ’ಶಿವಯೋಗದ’ ಹಾದಿಗಳು ಮೈದಳೆದಿದ್ದನ್ನು ಹಲವಾರು ಚಿಂತಕರು ಗುರುತಿಸಿದ್ದಾರೆ. ಅದು ಹೇಗೋ ಶಿವ-ಶಕ್ತಿಯ ಸಂಯೋಗವಿಲ್ಲದೆ ಸೃಷ್ಟಿಯ ನಿಲುಗಡೆಯಿಲ್ಲ ಎಂದು ಭಾವಿಸುವ ಅವೈದಿಕವಾದ ಲಾಕುಳ, ಪಾಶುಪತ, ಕಾಳಾಮುಖ ಮುಂತಾದ ಶೈವ ಪಂಥಗಳು ತಮ್ಮ ಚೇತನದ ಧಾರೆಗಳನ್ನು ’ಶಕ್ತಿ, ಕೇಂದ್ರಿತವಾದ ತಾಂತ್ರಿಕತೆ’ಯಲ್ಲಿ ರೂಢಿಸಿಕೊಂಡಿದ್ದರೂ, ಅಂತಿಮವಾದ ನಿಲುವಿನಲ್ಲಿ ಶಿವೋಪಾಸನೆ ಮಾತ್ರವಾಗಿ ವಿಜೃಂಭಿಸಿದೆ. ಶಕ್ತಿಯಿಲ್ಲದೆ ಶಿವನಿಲ್ಲ ಆದ್ದರಿಂದ ಶಿವೋಪಾಸನೆಯು ಶಕ್ತಿಯ ಆರಾಧನೆಯೂ ಆಗಿದೆ ಎಂಬ ತಾತ್ವಿಕ ಆಕೃತಿಯನ್ನು ನಿರ್ಮಿಸಲಾಯಿತು.
ಈ ತಾತ್ವಿಕ ಆಕೃತಿ ಬಹಳ ಸೂಕ್ಷ್ಮವಾಗಿ ನಿದರ್ಶಿಸುತ್ತಿರುವಂತೆ ’ಶಕ್ತಿ’ ತತ್ವವನ್ನು ಮರೆಯಲಾಗಿಲ್ಲ. ಆದರೆ ಮರೆಯಲ್ಲಿಡಲಾಗಿದೆ. ಈ ’ದರ್ಶನ’ ರೂಪಕ ನಿದರ್ಶಿಸುತ್ತಿರುವ ಬಗೆಯಲ್ಲೇ ಸಾಂಸ್ಕೃತಿಕ ’ಶಕ್ತಿ’ಯ ನೆಲೆಗಳನ್ನು ಸಾಮಾಜಿಕವಾಗಿಯೂ ಮರೆಯಲ್ಲಿಡುತ್ತಾ ಬರಲಾಗಿದೆ.
ಇದಕ್ಕಿರುವ ಕಾರಣಗಳು – ಬೆಳವಣಿಗೆಯ ಹಾದಿಗಳು ಚರಿತ್ರೆಗೆ ಸಂಬಂಧ ಪಟ್ಟ ವಿಷಯಗಳು, ಸಾಮಾಜಿಕ ಉತ್ಪಾದನಾ  ಕ್ಷೇತ್ರದಲ್ಲಿ ಮಹಿಳಾ ದುಡಿಮೆಯ ಚಟುವಟಿಕೆಗಳನ್ನು ಕೇವಲ ಪೂರಕ ಎಂದು ವರ್ಣಿಸಿದ ರೀತಿಯಲ್ಲೇ ಮಹಿಳಾ ಸಂಸ್ಕೃತಿ ನೆಲೆಗಳನ್ನೂ ಪೂರಕ ಎಂದು ಕರೆಯುತ್ತಾ ಬರಲಾಗಿದೆ.
ಈ ಪೂರಕ ಎಂಬ ವರ್ಣನೆಯಲ್ಲಿಯೇ ಅದು ದ್ವಿತೀಯ ಹಾಗೂ ಅಧೀನ ಎಂಬ ಧ್ವನಿ ಅಡಗಿಕೊಂಡಿರುವುದನ್ನು ನೋಡಬಹುದಾಗಿದೆ. ಈ ಚಾರಿತ್ರಿಕ ನಡೆಯ ಹಾದಿಯನ್ನು ಬದಲಿಸಿ ನಡೆಯುವುದು ದೀರ್ಘಕಾಲದ ಪ್ರಯಾಣ. ಸಾಂಸ್ಕೃತಿಕವಾಗಿ ಜೀವಂತವಾಗಿರುವ ನೆಲೆಗಳನ್ನು ಗುರುತಿಸಿ, ಅವುಗಳ ಸತ್ವವನ್ನು ಮುನ್ನೆಲೆಗೆ ತಂದು ಪರಿಚಯಿಸಿ, ಆ ಮೂಲಕ ಶಿವ – ಶಕ್ತಿ ಸಂಯೋಗದ ಅರ್ಥಪೂರ್ಣತೆಯ ಅರಿವನ್ನು ಬೆಳೆಸುವ ಕೆಲಸವಾಗಬೇಕು ಎಂದು ಸಂಸ್ಕೃತಿ ಮಹಿಳಾ ಮಾಲಿಕೆ ಉದ್ದೇಶಿಸಿದೆ.
’ಅರಿವು’ ಮೂಡಿದೊಡನೆ ’ ಇರವು’ ಗೊತ್ತಾಗುತ್ತದೆ. ಇರವು ಕಂಡೊಡನೆ ಅದಕ್ಕೆ ಪ್ರಾತಿನಿಧ್ಯವನ್ನು ಕೊಡುವ ಪ್ರಕ್ರಿಯೆಗೆ ಒತ್ತಾಸೆ ಒದಗುತ್ತದೆ. ಅಂತಹ ಒಂದು ಪ್ರಯತ್ನವೇ ಸಂಸ್ಕೃತಿ ಮಹಿಳಾ ಮಾಲಿಕೆಯ ಸಂಪುಟಗಳು.
ಕರ್ನಾಟಕದ ಜನ ಜೀವನದಲ್ಲಿ ಹಲವಾರು ಕುಲ ಸಮುದಾಯಗಳು ಈಗಲೂ ಗುರುತಿಸಲ್ಪಡುವ ಸಾಂಸ್ಕೃತಿಕ ಚಹರೆಗಳನ್ನು ಉಳಿಸಿಕೊಂಡಿದೆ. ಒಂದು ಮಟ್ಟಿಗೆ ಅನನ್ಯತೆಯನ್ನು ಇಂತಹ ಪಂಗಡಗಳ ಆಚರಣೆ, ವಿಧಿವಿಧಾನ, ನಂಬುಗೆಗಳಲ್ಲಿ ನಾವು ಕಾಣಬಹುದು. ಜನಗಣತಿಯಲ್ಲಿ ಜಾತಿಯೊಂದನ್ನು ಪರಿಗಣಿಸುವಾಗ ಅದರ ಉದ್ಯೋಗ, ಸಾಮಾಜಿಕ ಸ್ಥಾನಮಾನ ಇತ್ಯಾದಿಗಳ ಆಧಾರದಲ್ಲಿ ಒಂದೊಂದು ಜಾತಿಯನ್ನು ಒಂದೊಂದು ಜಾತಿ ಗುಂಪಿಗೆ ಸೇರಿಸಿ ವರ್ಗೀಕರಿಸಲಾಗುತ್ತದೆ.
ಸಾಂಸ್ಕೃತಿಕ ಅಧ್ಯಯನಗಳು ಈ ಬಗೆಯ ದುಂಡಾದ ’ಗಣತಿ’ಗಳ ಮೂಲಕ ನಡೆದರೆ ಹೆಚ್ಚು ಪ್ರಯೋಜನವಾಗುವುದಿಲ್ಲ. ವೈಶಿಷ್ಟತೆ ಮತ್ತು ವೈವಿಧ್ಯತೆಗಳ ಆಧಾರದಲ್ಲಿ ಗಮನ ಹಾಕಿದಾಗ ಮಾತ್ರವೇ ಸಾಂಸ್ಕೃತಿಕ ನೇಯ್ಗೆಯ ಎಳೆಗಳು ನಿಚ್ಚಳವಾಗಿ ತಮ್ಮ ತಮ್ಮ ಸಾಮರ್ಥ್ಯ ಹಾಗೂ ಸೌಂದರ್ಯದೊಂದಿಗೆ ಗೋಚರವಾಗುತ್ತದೆ.
ನಮ್ಮ ಗಮನವೂ ಮುಖ್ಯವಾಗಿ ಈ ವೈಶಿಷ್ಟ್ಯತೆಗಳನ್ನು ಕುರಿತಾಗಿದೆ. ಜಾತಿ ಸಮುದಾಯಗಳನ್ನು ಅವುಗಳ ಸಾಂಸ್ಕೃತಿಕ ನೆಲೆಗಟ್ಟಿನಲ್ಲಿ ಪರಿಶೀಲಸಬೇಕೆಂದೊಡನೆ ನಾವು ಜಾತಿ ಬಣಗಳ ತಖ್ತೆ ತೆಗೆಯಬೇಕಾಗುತ್ತದೆ. ಇದೊಂದು ಸಂಕೀರ್ಣವಾದ ಸೂಕ್ಷ್ಮಗಾಹಿತ್ವ ಕೆಲಸ. ಆ ಬಗೆಯ ಸಾಂಸ್ಕೃತಿಕ ಎಚ್ಚರವನ್ನು ಇಟ್ಟುಕೊಂಡು ಜಾತಿಕುಲಗಳನ್ನು, ಜನಗಣತಿಯಾಧಾರದ  ಜಾತಿ ಗುಂಪುಗಳ ನಡುವೆ ರಾಶಿ ಹಾಕದೆ, ಬೆರೆತ ನವಧಾನ್ಯ ರಾಶಿಯೊಳಗಿನ ಪ್ರತಿಧಾನ್ಯದ ರೂಪು ರೇಖೆಯನ್ನೂ ಮುತುವರ್ಜಿಯಿಂದ ಗಮನಿಸಿ ಸಂಸ್ಕೃತಿ ಎಂಬ ಈ ಸಂಯುಕ್ತ ವಸ್ತುವಿನಲ್ಲಿ ಕರಗಿದಂತಿರುವ ಆದರೂ ತನ್ನ ರಾಸಾಯನಿಕ ಸಂಯೋಜನೆ ಕಳೆದುಕೊಂಡಿರದ ವಿವರಗಳನ್ನು ದಾಖಲಿಸಲು, ವಿವರಿಸಲು, ವಿಶ್ಲೇಷಿಸಲು ಈ ಮಾಲಿಕೆ ಪ್ರಯತ್ನಪಟ್ಟಿದೆ.
ಉದಾಹರಣೆಗೆ ಹೇಳಬೇಕೆಂದರೆ ಒಕ್ಕಲಿಗ ಎಂದು ಕರೆಯಲ್ಪಡುತ್ತಿರುವ ಜಾತಿ ಗುಂಪಿನಲ್ಲಿರುವ ಹಲವು ಘಟಕಗಳಿವೆ. ಗಂಗಟಿಕಾರ, ನಾಮಧಾರಿ, ಕಂಚಿಟಿಗ ಮುಂತಾಗಿ ಇದೇ ಮಾತು ಕುರುಬ, ಬೇಡ, ಬೆಸ್ತ, ಗೊಲ್ಲ ಮುಂತಾದ ಎಲ್ಲಾ ಜನಸಮುದಾಯಗಳಿಗೂ ಅನ್ವಯವಾಗುತ್ತದೆ.
ವಿಶಿಷ್ಟವಾದ ಈ ಸಾಂಸ್ಕೃತಿಕ ಘಟಕಗಳು ಹಲವಾರು ಹಿನ್ನೆಲೆಗಳಿಂದಾಗಿ ರೂಪುಗೊಂಡಿರುತ್ತವೆ. ಆಯಾ ಸಾಂಸ್ಕೃತಿಕ ಸಮುದಾಯದ ಜನರ ಸಹಯೋಗ ಸಂಸರ್ಗ ಮತ್ತು ಸನ್ನಿವೇಶಗಳು ಪ್ರತಿಯೊಂದು ಘಟಕದಲ್ಲೂ ಕೆಲವು ಸಾಮಾನ್ಯೀಕರಣಗಳನ್ನು ಉಂಟುಮಾಡಿರುತ್ತದೆ. ಅದೇ ಸನ್ನಿವೇಶದಲ್ಲಿ ಅದರ ವೈಶಿಷ್ಟತೆಯ ಚಹರೆಗಳೂ ಉಳಿದುಕೊಂಡಿರುತ್ತವೆ. ಜೀವನೋಪಾಯದ ತಳಹದಿ, ಪ್ರಾದೇಶಿಕ ಭೌಗೋಳಿಕ ಅಂಶಗಳು ಈ ಬಗೆಯ ಸಾಮಾನ್ಯೀಕರಣಗಳನ್ನು ಪ್ರತಿಯೊಂದು ಘಟಕದಲ್ಲಿ ಒಡಮೂಡಿಸುವಲ್ಲಿ ಪ್ರಧಾನ ಪಾತ್ರ ನಿರ್ವಹಿಸುತ್ತವೆ. ಹೀಗಿರುವಾಗ ಸಂಸ್ಕೃತಿ ಘಟಕಗಳಾದ ಜನಸಮುದಾಯಗಳನ್ನು ಅಧ್ಯಯನ ಮಾಡುವಾಗ ಹಲವಾರು ಅಂಶಗಳು, ನಮೂನೆಗಳ ಪುನರಾವೃತ್ತಿ ಕಂಡು ಬಂದರೆ ಆಶ್ಚರ್ಯವಿಲ್ಲ.
ಅಧ್ಯಯನಕ್ಕೊಳಪಡಿಸಿದ ಸಾಂಸ್ಕೃತಿಕ ಘಟಕಗಳ ನಡುವೆ ಇರುವ ಸ್ಥೂಲ ಸಾಮಾನ್ಯೀಕೃತ ಅಂಶಗಳು. ಹಾಗೆಯೇ ಅಲ್ಲಿ ವ್ಯಕ್ತಗೊಳ್ಳುವ ವಿಶಿಷ್ಟಾಂಶಗಳು ಇವುಗಳ ನಡುವೆ  ಸೂಕ್ತವಾಗಿ ಸಮತೋಲನ ಉಂಟುಮಾಡುವ ರೀತಿಯಲ್ಲಿ ಸಂಸ್ಕೃತಿ ಮಹಿಳಾ ಮಾಲಿಕೆಯ ಕಾರ್ಯಯೋಜನೆಯನ್ನು ರೂಪಿಸಲಾಗಿದೆ. ಸಂಸ್ಕೃತಿಯ ಏಕಕಾರ ಪ್ರತಿಬಿಂಬವನ್ನು ಅದು ವಾಸ್ತವಿಕವಲ್ಲವೆಂಬ ಕಾರಣಕ್ಕೆ ನಿರಾಕರಿಸಬೇಕಾಗಿರುವಂತೆಯೇ, ಪ್ರತಿಯೊಂದು ಸಂಸ್ಕೃತಿಯೂ ಅತ್ಯಂತ ಭಿನ್ನತೆಗಳನ್ನು ಹೊಂದಿರುತ್ತದೆ ಎಂಬ ಅತಿರಂಜಿತ ಕಲ್ಪನೆಯನ್ನು ಇಟ್ಟುಕೊಳ್ಳಬೇಕಾಗಿಲ್ಲ.
ಅರಣ್ಯ ಪ್ರದೇಶಗಳಲ್ಲಿ ಗಿರಿವನಗಳಲ್ಲಿ ಸಾಮಾನ್ಯ ಸಂಪರ್ಕ ಸಂವಹನಗಳಿಂದ ಅಂತರ ಉಳಿಸಿಕೊಂಡಿರುವ ಬುಡಕಟ್ಟು ಸಂಸ್ಕೃತಿಗಳನ್ನು ಅಧ್ಯಯನ ಮಾಡುವಾಗ ಎದ್ದು ಕಾಣುವ ಸಾಂಸ್ಕೃತಿಕ ಭಿನ್ನತೆಗಳು ಗ್ರಾಮೀಣ ಸಮುದಾಯದ ಜಾನಪದದಲ್ಲಿ ಒಂದಾಗಿರುವ ಜಾತಿ ಉಪಜಾತಿಗಳ ನಡುವೆ ಕಂಡು ಬರದೇ ಇರಬಹುದು. ಆದರೆ ಇದರಲ್ಲೂ ಗಮನಾರ್ಹ ವೈಶಿಷ್ಟ್ಯತೆಗಳಿರುತ್ತವೆಂಬುದೇ ಸಂಸ್ಕೃತಿ ಸಂರಚನೆಯ ಚಮತ್ಕರವಾಗಿದೆ.
ದೂರದಿಂದ ನೋಡಿದರೆ ಒಂದೇ ಎಂಬಂತೆ ಕಾಣುವ ಜನಪದ ಸಂಸ್ಕೃತಿ ಅದರೊಳಗೆ ಸಾವಿರದೊಂದು ವೈವಿಧ್ಯತೆಯನ್ನು ಒಳಗೊಂಡಿರುತ್ತದೆ. ಒಂದೇ ಜಾತಿಯ ದಾಸ ಒಕ್ಕಲು ಮತ್ತು ಜೋಗಪ್ಪನ ಒಕ್ಕಲುಗಳ ನಡುವೆ ಕಂಡು ಬರುವ ವಿಭಿನ್ನತೆಗಳಿಂದ ಹಿಡಿದು, ಒಂದೇ ಜಾತಿಯ ಬೇರೆ ಬೇರೆ ಭೌಗೋಳಿಕ ಸೀಮೆಯ ಜನರ ನಡುವೆ ಇರುವ ವ್ಯತ್ಯಾಸಗಳು ಹಲವು. ಕೆಲವು ಸಲ ಒಂದೇ ಭೌಗೋಳಿಕ ಸೀಮೆಯಲ್ಲಿದ್ದಾಗಲೂ, ಅವುಗಳ ಆರಂಭಿಕ ಕಾಲಘಟ್ಟದ ಸಮುದಾಯ  ಜೀವನ ರೂಪಿಸಿ ಉಳಿಸಿದ ಸಂಸ್ಕೃತಿ ಕಾರಣಗಳು ಭಿನ್ನತೆಗೆ ಕಾರಣವಾಗಿರಬಹುದು.
ಒಂದೇ ಭೌಗೋಳಿಕ ಸೀಮೆ, ಒಂದೇ ಆರಂಭಿಕ ಸಮುದಾಯ ಜೀವನದ ಹಿನ್ನೆಲೆ ಇದ್ದರು ಕಾಲದ ನಡಿಗೆಯಲ್ಲಿ ಬೇರೆ ಬೇರೆ ಸಮುದಾಯಗಳು ಆಧರಿಸುವ ಜೀವನದ ಉಪಪತ್ತಿಗಳ ನಡುವೆ ಬರುವ ಭಿನ್ನತೆ ಹಲವು ಭಿನ್ನ ಸಾಂಸ್ಕೃತಿಕಾಚರಣೆಗಳ ಅಸ್ತಿತ್ವಕ್ಕೆ ಕಾರಣವಾಗಬಹುದು.
ಸಾವಿರಾರು ಜಾತಿ ಉಪಜಾತಿಗಳಿಂದ, ಕಸಬುದಾರ ಪಂಗಡಗಳಿಂದ ಕೂಡಿರುವ ಕರ್ನಾಟಕದ ಸಾಂಸ್ಕೃತಿಕ ಭಿತ್ತಿಯನ್ನು ಅದರ ಎಲ್ಲಾ ಸಾಮ್ಯತೆ ಹಾಗೂ ಭಿನ್ನತೆಗಳ ಸಮೇತ ಅಧ್ಯಯನ ಮಾಡುವುದು ಅತ್ಯಂತ ದೀರ್ಘಕಾಲದ ಸಂಕೀರ್ಣ ಪ್ರಕ್ರಿಯೆಯ ಕಾರ್ಯ. ಅದು ಏಕಕಾಲದಲ್ಲಿ ಮಾನವ ಶಾಸ್ತ್ರೀಯ, ಸಮಾಜಶಾಸ್ತ್ರೀಯ ಚರಿತ್ರೀಯ ಹಾಗೂ ಸಾಂಸ್ಕೃತಿಕ ವಿಶ್ಲೇಷಣೆಯ ಆಯಾಮಗಳನ್ನು ಹೊಂದಿರುತ್ತದೆ.
ಸಂಸ್ಕೃತಿ ಮಹಿಳಾ ಮಾಲಿಕೆಯ ಅಧ್ಯಯನಕ್ಕೆ ಆ ಪ್ರಮಾಣದ ವ್ಯಾಪಕತೆ ಒದಗಿದೆಯೆಂದು ಹೇಳಲು ಸಾಧ್ಯವಿಲ್ಲ. ಇದ್ದುದರಲ್ಲೇ ಕಣ್ಣಿಗೆ ಗೋಚರವಾಗುವ ವೈವಿಧ್ಯಮಯ ಸಮುದಾಯಗಳನ್ನು ಆರಿಸಿಕೊಂಡು ಆಯಾ ಸಂಸ್ಕೃತಿಗಳೊಳಗೆ ಮಹಿಳೆಯರ ನೆಲೆ-ಬೆಲೆ ಏನಾಗಿದೆ ಎಂಬುದರ ಮೇಲೆ ಬೆಳಕು ಚೆಲ್ಲುವ ದಿಸೆಯಲ್ಲಿ ಈ ಮಾಲಿಕೆಯಲ್ಲಿ ಪ್ರಯತ್ನಿಸಲಾಗಿದೆ.
ಪ್ರತಿಯೊಂದು ಸಂಸ್ಕೃತಿಯ ಹಿನ್ನೆಲೆ, ಅದರ ಪ್ರಧಾನ ಚಹರೆಗಳು, ಅದರಲ್ಲಿ ಮಹಿಳೆಯರ ಪ್ರಾತಿನಿಧಿಕತೆ, ಪಾಲ್ಗೊಳ್ಳುವಿಕೆ, ಕಾಲಕಾಲಕ್ಕೆ ಅದರಲ್ಲಿ ವ್ಯಕ್ತಗೊಂಡಿರುವ ಬದಲಾವಣೆಗಳು ವರ್ತಮಾನದ ಆ ಸಮುದಾಯದಲ್ಲಿ ಮಹಿಳೆಯರ ಸಾಂಸ್ಕೃತಿಕ ಕ್ರಿಯಾಶೀಲತೆಯ ವ್ಯಾಪ್ತಿ ಹಿಗ್ಗಿದೆಯೇ ಕುಗ್ಗಿದೆಯೇ, ಹಾಗು ಅದಕ್ಕಿರಬಹುದಾದ ಕಾರಣಗಳೇನು ಎಂಬ ಅಧ್ಯಯನ ಚೌಕಟ್ಟನ್ನು ಈ ಮಾಲಿಕೆಯ ಲೇಖನಗಳಿಗೆ ಇರಿಸಿಕೊಳ್ಳಲಾಗಿದೆ.
ಈ ರೀತಿಯಿಂದ, ಆರಿಸಿಕೊಂಡಿರುವ ಪ್ರತಿಯೊಂದು ಸಮುದಾಯದ ಸಾಂಸ್ಕೃತಿಕ ಚರಿತ್ರೆ ಹಾಗೂ ಅದರ ವರ್ತಮಾನದ ಸ್ವರೂಪವನ್ನು ಮಂಡಿಸುತ್ತಲೇ ಅದರಲ್ಲಿ ಮಹಿಳೆಯ ಸಾಂಸ್ಕೃತಿಕ ಗತಕಾಲ ಮತ್ತು ವರ್ತಮಾನದ ವಾಸ್ತವಿಕ ಚಿತ್ರಗಳನ್ನು ಪ್ರತಿಫಲಿಸುವ ಪ್ರಯತ್ನ ಇದಾಗಿದೆಯೆನ್ನಬಹುದು.
ಯಾವುದೇ ಅಧ್ಯಯನವೆಂಬುದು ಒಂದು ಅವಿರತ ಪ್ರಕ್ರಿಯೆ. ಕಾಲದಿಂದ ಕಾಲಕ್ಕೆ ಬಲಗೊಳ್ಳುತ್ತಾ, ಹೊಸ ಒಳನೋಟಗಳನ್ನು ಪಡೆದುಕೊಳ್ಳುತ್ತಾ, ವಿವರ ಗ್ರಹಿಕೆಯಲ್ಲಿ ಹೆಚ್ಚು ನಿಶಿತಗೊಳ್ಳುತ್ತಾ, ವಿಶ್ಲೇಷಣೆಗೆ ಸೂಕ್ಷ್ಮತೆಗಳನ್ನು ರೂಢಿಸಿಕೊಳ್ಳುತ್ತಾ ಹೋಗಬೇಕಾಗಿರುವ ನಿರಂತರ ಭೌದ್ಧಿಕ ಕ್ರಿಯೆ ಅದು.
ಈ ಹಂತಕ್ಕೆ ಇದು’ಇಂತೀ ನಮಸ್ಕಾರಗಳು’ ಎಂಬಷ್ಟು ಖಚಿತವಾಗಿ ಮುಗಿದುಹೋಯಿತು ಎಂಬ ಮಾತೇ ಅಧ್ಯಯನ ಪ್ರಕ್ರಿಯೆಗೆ ಹೊಂದುವುದಿಲ್ಲ. ಪ್ರತಿಸಂಸ್ಕೃತಿಯನ್ನು ಹತ್ತಿಪ್ಪತ್ತು ವರ್ಷಗಳ ಕಾಲಾವಧಿಯಲ್ಲಿ ಪುನರ್ ಶೋಧನೆಗೆ, ಪುನರ್ ಚಿಂತನೆಗೆ ಒಳಪಡಿಸಬೇಕಾದ ಅಗತ್ಯವಿರುತ್ತದೆ. ಆದರೆ ಯಾವುದೇ ಮಹಾ ಪ್ರಯಾಣವಾದರೂ ಒಂದಿಲ್ಲೊಂದು ಕಡೆ ಆರಂಭವಾಗಿರಬೇಕಲ್ಲವೇ. ಆ ಅರ್ಥದಲ್ಲಿ ನಮ್ಮ ಸಂಸ್ಕೃತಿಯಲ್ಲಿ ’ಮಹಿಳೆ’ಯನ್ನು ಕಾಣುವ, ಕಂಡರಿಸುವ ಸುದೀರ್ಘ ರಚನಾತ್ಮಕ ಸಾಂಸ್ಕೃತಿಕ ಪ್ರಕ್ರಿಯೆಗೆ ಸಂಸ್ಕೃತಿ ಮಹಿಳಾ ಮಾಲಿಕೆ ಸಂಪುಟಗಳು ಅರಂಭ ಹಾಡಿವೆ. ಅಲ್ಲಲ್ಲಿ ಆಗಾಗ ಪ್ರಾಸಂಗಿಕವಾಗಿ ಸಂಸ್ಕೃತಿ ಮತ್ತು ಮಹಿಳೆ  ಎಂದು ಮಂಡಿತವಾಗುತ್ತಿದ್ದ ಬರಹಗಳಿಗಿಂತ ಹೆಚ್ಚು ನಿರ್ದಿಷ್ಟವಾಗಿ, ಗಮನ ಕೇಂದ್ರಿತವಾಗಿ ಮಹಿಳೆಯನ್ನು ನಮ್ಮನಾಡಿನ ವಿವಿಧ ಜಾತಿ ಸಮುದಾಯಗಳ ಎರಕವನ್ನು ಭಿತ್ತಿಯನ್ನಾಗಿಸಿಕೊಂಡು ಅರ್ಥೈಸುವ ಪ್ರಯತ್ನವೇ ಈ ಸಂಸ್ಕೃತಿ ಮಹಿಳಾ ಮಾಲಿಕೆ.
ಕರ್ನಾಟಕ ಸಾಹಿತ್ಯ ಅಕಾಡೆಮಿ ಹಮ್ಮಿಕೊಂಡಿರುವ ಸಂಸ್ಕೃತಿ ಮಹಿಳಾ ಮಾಲಿಕೆ ಯೋಜನೆಯ ಮೇರೆಗೆ ಒಬ್ಬೊಬ್ಬ ಸಂಪಾದಕರಿಗೆ ತಲಾ ಹತ್ತು ಸಂಸ್ಕೃತಿಗಳನ್ನು ಒಪ್ಪಿಸಿ, ಹತ್ತು ಜನ ಲೇಖಕ / ಲೇಖಕಿಯವರಿಂದ ಪ್ರತಿಯೊಬ್ಬರೂ ಒಂದೊಂದು ಸಂಸ್ಕೃತಿಯನ್ನು ಮಹಿಳಾ ಕೇಂದ್ರೀಕೃತ ನೆಲೆಯಲ್ಲಿ ಸಂಶೋಧನಾತ್ಮಕ ಅಧ್ಯಯನವನ್ನು ನಡೆಸಿ ಸುಮಾರು ಐವತ್ತು ಪುಟಗಳ ಲೇಖನ ಬರೆದುಕೊಡಲು ಕೋರಲಾಗಿತ್ತು. ಈ ಅಧ್ಯಯನದಲ್ಲಿ ವಿಶೇಷವಾಗಿ ಮಹಿಳೆಗೆ ಹೆಚ್ಚು ಒತ್ತು ಕೊಡಲಾಗಿದೆ. ಪ್ರತಿಯೊಂದು ಸಂಸ್ಕೃತಿಯಲ್ಲಿ ಜವಾಬ್ದಾರಿಯ ಬಹುಪಾಲು ಪುರುಷರಿಗಿಂತ ಹೆಚ್ಚಾಗಿ ಸ್ತ್ರೀಯೇ ನಿಭಾಯಿಸುತ್ತಾಳೆ. ಒಂದು ಸಂಸ್ಕೃತಿ ಬೆಳೆದು ರೂಢಿಗತವಾಗಿ ಮುಂದುವರೆಯುವಲ್ಲಿ ಆ ಸಂಸ್ಕೃತಿಯ ಮಹಿಳೆಯ ಪಾಲು ಹೆಚ್ಚಿನದು. ಆದ್ದರಿಂದ ಮಹಿಳೆಯನ್ನೇ ಪ್ರಮುಖವಾಗಿಟ್ಟುಕೊಂಡು ಒಂದು ನೂರು ಸಂಸ್ಕೃತಿಗಳ ಅಧ್ಯಯನ ಮಾಡಿದ ಈ ಯೋಜನೆಯ ಒಂದು ಸಂಪುಟ ಹತ್ತು ಲೇಖನಗಳನ್ನೊಳಗೊಂಡಂತೆ ಒಟ್ಟು ಹತ್ತು ಸಂಪುಟಗಳನ್ನು ಹೊರತರುವ ಆಶಯ ಹೊಂದಿದೆ.
ಈ ಯೋಜನೆಯಡಿಯಲ್ಲಿ ಪ್ರಕಟವಾಗುತ್ತಿರುವ ಎಲ್ಲ ಸಂಪುಟಗಳ ಎಲ್ಲ ಲೇಖನಗಳ ಮೌಲಿಕತೆ ಒಂದೇ ಮಟ್ಟದಲ್ಲಿ ಇಲ್ಲದಿರಬಹುದು. ಆದರೆ ಸಂಪೂರ್ಣ ಯೋಜನೆಯೇ ಒಂದು ಘಟಕವಾಗಿ ತನ್ನದೇ ಆದ ವಿಶಿಷ್ಟ ಮೌಲಿಕತೆಯನ್ನು ಹೊಂದಿದೆಯೆಂಬುದು ಸತ್ಯ.
ಈ ಯೋಜನೆಯಲ್ಲಿ ಬಹಳಷ್ಟು ಜನ ಲೇಖಕ ಲೇಖಕಿಯರು ಪರಿಶ್ರಮಪಟ್ಟು, ಕ್ಷೇತ್ರಕಾರ್ಯ ನಿರ್ವಹಿಸಿ ಸಂಶೋಧನಾತ್ಮಕ ಅಧ್ಯಯನದಲ್ಲಿ ತೊಡಗಿಲೇಖನಗಳನ್ನು ಸಿದ್ಧಪಡಿಸಿಕೊಟ್ಟಿದ್ದಾರೆ. ಅವರನ್ನು ಕೃತಜ್ಞತೆಯಿಂದ ನೆನೆಯುವುದು ನನ್ನ ಮೊದಲ ಕರ್ತವ್ಯ. ಈ ಯೋಜನೆಯ ಸಂಪಾದಕರಾಗಿ ಕಾರ್ಯನಿರ್ವಹಿಸಿದ ಹತ್ತು ಅಕಾಡೆಮಿಯ ಎಲ್ಲ ಕೆಲಸ ಕಾರ್ಯಗಳಿಗೆ ತುಂಬುಹೃದಯದಿಂದ ಸಹಕಾರ ನೀಡುತ್ತ ಬಂದಿರುವ ಸದಸ್ಯರಿಗೂ ನನ್ನ ಪ್ರೀತಿಯ ಕೃತಜ್ಞತೆಗಳು ಸಲ್ಲಲೇಬೇಕು. ಅಂತೆಯೇ ರಿಜಿಸ್ಟ್ರಾರ್ ಆಗಿರುವ ನನ್ನ ಪ್ರೀತಿಯ ಹುಡುಗ ವಿ.ಎನ್. ಮಲ್ಲಿಕಾರ್ಜುನ ಸ್ವಾಮಿ ಮತ್ತು ಸಿಬ್ಬಂದಿವರ್ಗ, ಅರ್ಥಪೂರ್ಣ ಮುಖಪುಟ ರಚಿಸಿಕೊಟ್ಟ ಕಲಾವಿದ  ಶ್ರೀ ಶ್ರೀಪಾದರವರು ಅಂದವಾಗಿ ಮುದ್ರಿಸಿಕೊಟ್ಟ ಪ್ರಿಂಟ್ ಮಾರ್ಕ್ ಮುದ್ರಣ ಸಂಸ್ಥೇ ಮಾಲೀಕರು ಇವರೆಲ್ಲರ ಸಹೃದಯದ ಸಹಕಾರವನ್ನು ನೆನೆಯುತ್ತೇನೆ. ಅಗಣಿತ ಹಿತೈಷಿಗಳನ್ನು ಹೃತ್ಪೂರ್ವಕವಾಗಿ ಸ್ಮರಿಸುತ್ತೇನೆ.
ಮತ್ತೊಮ್ಮೆ ಎಲ್ಲರಿಗೂ ಧನ್ಯವಾದಗಳು.
ಡಾ. ಗೀತಾ ನಾಗಭೂಷಣ
ಮಾರ್ಚ್ ೨೦೦೮
ಸಂಪಾದಕರ ಮಾತು
ಸಂಸ್ಕೃತಿ ಸದಾ ಚಲನಶೀಲ ’ವೃಷ್ಟಿ”ಯಿಂದ ಸಮೃಷ್ಟಿ ಗುಣ, ಸ್ವಭಾವ ಶಕ್ತಿಯನ್ನು ಹೊಂದಿದ ಸಂಸ್ಕೃತಿಯ ಬಹುಮುಖಗಳ ಕುರಿತಂತೆ ಕಾಲಕಾಲಕ್ಕೆ ’ಚಿಂತನೆ’ಗಳು, ’ವಾದ”ಗಳು ನಡೆಯುವುದು, ಇನ್ನೂ ನಡೆಯುತ್ತಲೇ ಇರುವುದು, ಸಂಸ್ಕೃತಿಯ ’ಸತ್ವ’ ಮಹತ್ವ’ದ ಸಂಕೇತವಾಗಿದೆ. ”ವ್ಯಕ್ತಿ’ಯ ’ವ್ಯಕ್ತಿತ್ವ’ಕ್ಕೆ ಸಂಸ್ಕೃತಿಯು”ಬಲ’”ನೆಲೆ’ಗಳನ್ನು ಒದಗಿಸುವುದರಿಂದಲೇ ಸಂಸ್ಕೃತಿಯ ತಲೆಯ ಮೇಲೆ ಸದಾ ಅನಿವಾರ್ಯತೆಯ ಕಿರೀಟ, ವಿಚಾರವಂತರ ಪಕ್ಷಿನೋಟ.
”ಜೀವನ’ ಸರಳ ಸಮೀಕರಣವಲ್ಲ, ಗಂಟು – ಕಗ್ಗಂಟುಗಳು ಬದುಕಿನ ಅನಿವಾರ್ಯ ಅಂಗಗಳು, ಭಾರತದಂತಹ ಬೃಹತ್ ದೇಶದಲ್ಲಿ ಸಂಸ್ಕೃತಿಯ ಮಹಾಸಾಗರಕ್ಕೆ ಹಲವು ನದಿಗಳ ಕೂಡುವಿಕೆ ಅನಿವಾರ್ಯ, ಬೆಳವಣಿಗೆ ದೃಷ್ಟಿಯಿಂದ ಅಗತ್ಯ.
’ತನೆಗೆ’ ಹಸಿವಾದಾಗ ’ತಾನು’ ಉಣ್ಣುವುದು. ’ಪ್ರಕೃತಿ’ ತನಗೆ ಹಸಿವಾದಾಗ, ತನ್ನ ಜೊತೆಗಿರುವ”ಇನ್ನೊಬ್ಬ’ ಹಸಿದವನನ್ನು ಕೂಡಿಕೊಂಡು ಉಣ್ಣುವುದೇ. ’ಸಂಸ್ಕೃತಿ’ ಎಂಬ ವಿಚಾರವು ಸಂಸ್ಕೃತಿಯ ಹಲವು ಮುಖ್ಯ ಉದ್ದೇಶಗಳಲ್ಲಿ ಒಂದು ಮುಖ ಮಾತ್ರ ಎಂಬುದಾಗಿ ಸ್ವೀಕರಿಸಿದರೂ, ’ಸಂಸ್ಕೃತಿ” ’ಶೋಷಣೆ”ಯ ರೂಪವನ್ನು ಹೊಂದುವುದು ಅತ್ಯಂತ ಅಪಾಯಕಾರಿ! ಎಂಬುದನ್ನು ಅಲ್ಲಗಳೆಯಲಾಗದು. ಇಂತಹ ಪ್ರಸಂಗಗಳಲ್ಲಿ ಅಂತಹ ’ಸಂಸ್ಕೃತಿ”ಯನ್ನು ’ಸಂಸ್ಕೃತಿ’ ಎಂದು ಕರೆಯಬಹುದೆ? ಬಹು ತೊಡಕಿನ ಪ್ರಶ್ನೆ ಆಚಾರ -ವಿಚಾರ ನಡೆನುಡಿಗಳಲ್ಲಿ ಹೊಂದಾಣಿಕೆಯಾಗದಿದ್ದಾಗ ಸಂಸ್ಕೃತಿ ವಿಕೃತಿಯಾಗುತ್ತದೆ. ವ್ಯಕ್ತಿ, ಸಮಾಜದ ಬೆಳವಣಿಗೆ ಕುಂಠಿತವಾಗುತ್ತದೆ. ಇಂತಹ ವಿಕೃತ ಸಂಸ್ಕೃತಿಯ ಬಗ್ಗೆ ಸಕಾಲಿಕ ಎಚ್ಚರ, ಚಿಂತನ ಮಂಥನ ಬೇಕಾಗುತ್ತದೆ. ಈ ಉದ್ದೇಶವನ್ನು ಪ್ರಮುಖವಾಗಿಟ್ಟುಕೊಂಡು ಕರ್ನಾಟಕ ಸಾಹಿತ್ಯ ಅಕಾಡೆಮಿಯ ’ಮಹಿಳಾ ಸಂಸ್ಕೃತಿ”ಮಾಲಿಕೆಯ ಮೂಲಕವಾಗಿ ಮಹಾಸಾಗರ ಸ್ವರೂಪದ ಸಂಸ್ಕೃತಿಗೆ ಸೇರಿದ ವಿವಿಧ ನದಿಗಳ ರೂಪದ, ಉಪಸಂಸ್ಕೃತಿಯಲ್ಲಿ ಮಹಿಳೆಯರ ಗತಿ-ಸ್ಥಿತಿ, ಪರಿಸ್ಥಿತಿಯ ಅವಲೋಕನ, ಪರಿಶೀಲನೆಯ ಮೊದಲ ಹೆಜ್ಜೆಯ ಪ್ರಯತ್ನವನ್ನು ಈ ಕೃತಿಯ ಮೂಲಕ ಮಾಡಲಾಗಿದೆ.
ಈ ಸಂಪುಟದಲ್ಲಿ ಹತ್ತು ಉಪಸಂಸ್ಕೃತಿಗಳ ಕುರಿತಂತೆ ಲೇಖನಗಳು ಇರಬೇಕಾಗಿತ್ತು. ಹತ್ತು ಲೇಖಕರಿಗೆ ವಿನಂತಿಸಿದಾಗ ಪ್ರತಿಕ್ರಿಯಿಸಿ ಬರೆದುಕೊಟ್ಟವರು ಐವರು ಮಾತ್ರ. ಇದರಿಂದ ಎರಡು ವಿಷಯಗಳು ಸ್ಪಷ್ಟ. ಒಂದು ಇಂತಹ ವಿಷಯಗಳ ಕುರಿತು ಬರೆಯುವುದು ಸುಲಭವಲ್ಲ, ಅದಕ್ಕಾಗಿ ಬರೆದಿಲ್ಲ, ಎರಡು ಲೇಖಕರಲ್ಲಿ ಬರವಣಿಗೆಯ ಬಗೆಗಿರುವ ಉದಾಸೀನತೆ, ನಿರ್ಲಕ್ಷ್ಯತೆ ಸ್ವಭಾವ. ’ಏನೂ ಮಾಡದೇ ಇರುವುದಕ್ಕಿಂತ ಏನಾದರೂ ಮಾಡುವುದು ಒಳ್ಳೆಯದು’ ಎಂಬ ವಿಚಾರವನ್ನು ಗಮನದಲ್ಲಿಟ್ಟುಕೊಂಡು ಅತ್ಯಂತ ಮೌಲಿಕವಾದ ಆ ಐವರ ಪ್ರಬಂಧಗಳನ್ನು ಸಂಪುಟರೂಪದಲ್ಲಿ ಪ್ರಕಟಿಸಿ, ತಮ್ಮ ಕೈಗೆ ನೀಡಲಾಗುತ್ತಿದೆ.
’ಹೂಗಾರರ (ಜೀರ್) ಸಂಸ್ಕೃತಿಯ ಬಗ್ಗೆ ಡಾ. ವ್ಹಿ.ಜಿ. ಪೂಜಾರ, ಒಡ್ಡರು, ಬೋವಿ ಜನಾಂಗ, ಮೇನೆಯವರ ಸಂಸ್ಕೃತಿ ವಿಷಯದ ಮೇಲೆ ಡಾ. ಅಮೃತಾ ಕಟಕೆ, ಬುಡಬುಡಿಕೆ (ಶಕುನದವರು) ಸಂಸ್ಕೃತಿ ವಿಷಯದ ಮೇಲೆ ಶ್ರೀ ಎ.ಕೆ. ರಾಮೇಶ್ವರ, ರಂಗಾರೇರು ಸಂಸ್ಕೃತಿಯ ಮೇಲೆ ಡಾ. ಸರಸ್ವತಿ ಚಿಮ್ಮಲಗಿ, ಪೂಜಾರ ಹಾಗೂ ದುರಗಮುರಗಿ ಸಂಸ್ಕೃತಿಯ ಕುರಿತಂತೆ ಡಾ. ಕಾವ್ಯಶ್ರೀ ನಾಗಭೂಷಣ ಅವರು ಬರೆದ ಅಪರೂಪದ, ಮೌಲಿಕವಾಗಿರುವ ಐದು ಲೇಖನಗಳು ಈ ಸಂಪುಟದಲ್ಲಿವೆ. ಈ ಐವರೂ ಲೇಖಕರು ತಮಗಿರುವ ಇತಿ-ಮಿತಿಯಲ್ಲಿ ತಮ್ಮ ತಮ್ಮ ವಿಷಯಗಳಿಗೆ ನ್ಯಾಯ ಒದಗಿಸುವ ಪ್ರಯತ್ನ ಮಾಡಿದ್ದಾರೆ. ಕ್ಷೇತ್ರ ಕಾರ್ಯ ಮಾಡಿದರೂ ಮಹಿಳೆಯ ಸ್ಥಾನಮಾನ, ಸ್ಥಿತಿಗತಿಯ ಕುರಿತು ದಕ್ಕಬೇಕಾದ, ಸಿಕ್ಕಬೇಕಾದ ವಿವರಗಳು ಸಿಕ್ಕಿಲ್ಲ ಎಂಬುದು ಖೇದದ ಸಂಗತಿ. ನೂರಕ್ಕೆ ನೂರರಷ್ಟು  ಉದ್ದೇಶಿತ ಗುರಿಸಾಧನೆ ಸಾಧ್ಯವಾಗಿಲ್ಲವೆಂಬ ನೋವಿನೊಂದಿಗೆ ಈ ಕುರಿತು ಹೊಸ ಚಿಂತನೆಯ ಬೀಜಗಳನ್ನು ಬಿತ್ತಿದ ಸಂತಸವೂ ಇದೆ. ತಮ್ಮ ಸ್ವಪ್ರಯತ್ನ, ಶ್ರಮ ಪರಿಶ್ರಮದ ಮೂಲಕ ಲೇಖನಗಳನ್ನು ಸಕಾಲದಲ್ಲಿ ಒದಗಿಸಿ ಸಹಕರಿಸಿದ ಆತ್ಮೀಯರಾದ ಶ್ರಿ ಎ.ಕೆ.ರಾಮೇಶ್ವರ, ಡಾ. ವ್ಹಿ.ಜಿ. ಪೂಜಾರ, ಡಾ. ಸರಸ್ವತಿ ಚಿಮ್ಮಲಗಿ, ಪೂಜಾರ, ಡಾ. ಅಮೃತಾ ಕಟಕೆ ಹಾಗೂ ಡಾ. ಕಾವ್ಯಶ್ರೀ ಅವರಿಗೆ ಕೃತಜ್ಞತೆಗಳು.
ಈ ಸಂಪುಟದ ಸಂಪಾದನೆಯ ಜವಾಬ್ದಾರಿಯನ್ನು ನನಗೆ ವಹಿಸಿ ಉಪಕರಿಸಿದ ಕರ್ನಾಟಕ ಸಾಹಿತ್ಯ ಅಕಾಡೆಮಿಯ ಅಧ್ಯಕ್ಷರಾದ ಹಿರಿಯ ಲೇಖಕಿ ಶ್ರೀಮತಿ ಗೀತಾ ನಾಗಭೂಷಣ ಅವರಿಗೆ ಹಾಗೂ ಈಗಿನ ಅಧ್ಯಕ್ಷರಾಗಿರುವ ಶ್ರೀ ವಿ.ಎನ್. ಮಲ್ಲಿಕಾರ್ಜುನಸ್ವಾಮಿ ಅವರಿಗೆ ಧನ್ಯವಾದಗಳು. ಅಕಾಡೆಮಿಯ ಉದ್ಯೋಗಿ ಬಂಧುಗಳಾದ ಶ್ರೀಮತಿ ವಿಜಯ, ಶ್ರೀಮತಿ ಸೌಭಾಗ್ಯ, ಶ್ರೀ ಹರೀಶ್, ಶ್ರೀ ಕೃಷ್ಣಾ ಅವರ ಸಹಕಾರ ಸ್ಮರಣೀಯ. ಈ ಗ್ರಂಥವನ್ನು ಅತ್ಯಂತ ಅಚ್ಚುಕಟ್ಟಾಗಿ ಮುದ್ರಿಸಿದ ಕೀರ್ತಿ ಪ್ರಿಂಟರ್ಸ್ ಅವರಿಗೆ ಕೃತಜ್ಞತೆಗಳು.
ಡಾ. ಸ್ವಾಮಿರಾವ ಕುಲಕರ್ಣಿ.
ಸಂಪಾದಕರು.
ಹೂಗಾರರ (ಜೀರ್) ಸಂಸ್ಕೃತಿ
ಆ ಶಾಸನ ಹೀಗಿದೆ :
“ಸ್ವಸ್ತಿಶ್ರೀಮತ್ ಪ್ರಿ (ಪೃ)ಥಿವೀ ವಲ್ಲಭ ಮಂಗ (ಲೀ) ಸ (ಶ) ನಾ
ಕಲ್ಮನೆಗೆ ಇತ್ತೊದು ಲಂಜಿಗೇಸಂ ದೇವರ್ಕೆ ಪೂನಿರುವ
ಮಾಲ (ಲಾ) ಕಾರರ್ಗೆ ಅರ್ದ್ಧವಿಸದಿ ಇತ್ತೊಂದಾನಳಿವೊನ್
ಪಜ್ಞ ಮಹಾಪಾತಕನ ಕುಂ(ಕ್ಯುಂ) ಏಳನೆಯಾ ನರಕದಾ ಪುಳು
ಅಕು(ಕ್ಕು)ಮ್ ||
ಈ ಶಾಸನವು ಬಾದಾಮಿಯ ಮೂರನೆಯ ಗುಹೆಯ ಮುಂಭಾಗದಲ್ಲಿದೆ. (ಇಂಡಿಯನ್ ಆಂಟಿಕ್ವರಿ ಷ ಪುಟ ೫೯-೬೦)
ಆನಂತರ ಅನೇಕ ಶಾಸನಗಳು ಹೂಗಾರರನ್ನು ಉಲ್ಲೇಖಿಸಿವೆ. ದೇವರ ಪೂಜೆಗೆ ಹೂಗಳನ್ನು ತಿರಿದು ತರುವವರೇ ಹೂಗಾರರು. ಇನ್ನು ಹೂವಿನಿಂದ ಮಾಲೆ ಮಾಡಿ ಮಾಲೆಗಳನ್ನು ಜನತೆಗೆ ತಲುಪಿಸುವವರಿಗೆ ಸರವಂದಿಗ, ಪೂಲಮಾಲಿ, ಮಾಲೆಗಾರ ಎಂದೆಲ್ಲ ಕರೆಯುವುದುಂಟು. ಹೂಗಾರರು ತಮ್ಮ ಮೂಲ ಪುರುಷ ಪುಷ್ಪದತ್ತ ಎಂದು ಹೇಳಿಕೊಳ್ಳುವುದುಂಟು. ಪುಷ್ಪದತ್ತನ ಉಲ್ಲೇಖ ಮಹಾಕವಿ ಹರಿಹರನ ’ನಂಬಿಯಣ್ಣನ ರಗಳೆ’ಯಲ್ಲಿ ಬರುವುದು. ಮಾಲೆಗಾರ ಎಂಬ ಉಲ್ಲೇಖ ಆತನ ’ಬಸವರಾಜ ದೇವರ ರಗಳೆ’ಯಲ್ಲಿ ಬರುವುದನ್ನು ಕಾಣುವೆವು. ’ಜನ್ನ’ನು ತನ್ನ ’ಅನಂತನಾಥ ಪುರಾಣ’ ದಲ್ಲಿ ’ಕಟ್ಟಿಯುಮೇನೊ ಪೊಸಬಾಸಿಗಮಂ ಮುಡಿವ ಭೋಗಿಗಳಲ್ಲದೆ ಬಾಡಿ ಪೋಪುದು’ ಎಂದು ಉಲ್ಲೇಖಿಸಿದುದನ್ನಿಲ್ಲಿ ಸ್ಮರಿಸಬಹುದು. ಹೂಗಾರರು ಮಾಲೆಯನ್ನು ಕಟ್ಟಿ ಹಾಗೆಯೇ ಇಟ್ಟರೆ ಅದು ಬಾಡಿ ಹೋಗುವುದು. ಅದನ್ನು ಮುಡಿದುಕೊಳ್ಳುವ ಭೋಗಿಗಳು ಬೇಕು. ಇದರಂತೆ ಕಾವ್ಯ ಬರೆದಾಕ್ಷಣಕ್ಕೆ ಕವಿಗೆ ಸಾರ್ಥಕತೆ ಉಂಟಾಗದು. ಆ ಕಾವ್ಯವನ್ನು ಓದಿ ಆಸ್ವಾದಿಸುವ ಸಹೃದಯರು ಬೇಕು. ಅಂದಾಗ ಆ ಕಾವ್ಯಕ್ಕೆ ಸಾರ್ಥಕತೆ ಉಂಟಾಗುವುದು. ಕಾವ್ಯದ ಸಾರ್ಥಕತೆಯನ್ನು ವಿವರಿಸುವಾಗ ಹೂಗಾರರು ಕಟ್ಟಿದ ಮಾಲೆಯ ಉದಾಹರಣೆಯನ್ನಿಲ್ಲಿ ತೆಗೆದುಕೊಳ್ಳಲಾಗಿದೆ.
ಹೂಗಾರರ ಉಲ್ಲೇಖ ಕನ್ನಡ ಸಾಹಿತ್ಯದುದ್ದಕ್ಕೂ ಬಂದಿರುವುದನ್ನು ಕಾಣುವೆವು. ಬಸವಾದಿ ಶರಣರ ಕಾಲದಲ್ಲಿ ಹೂವು ಪತ್ರಿ ಕೊಡುವ ಕಾಯಕ ಮಾಡಿಕೊಂಡಿದ್ದ ಶರಣು ಹೂಗಾರ ಮಾದಣ್ಣನ ಪ್ರಸ್ತಾಪವು ’ಬಸವ ಪುರಾಣ’ ಸಂ. ೪೭, ’ಪದ್ಮರಾಜ ಪುರಾಣ’ ಸಂ. ೨೨, ಗುರಗಜ ಚಾರಿತ್ರ ’ ೯ – ೪೯, ’ವೀರಶೈವಾಮತ ಪುರಾಣ ೧೨-೫,
’ಚೆನ್ನ ಬಸವ ಪುರಾಣ’ ಪುಟ ೬೬೬ ಮುಂತಾದ ಕೃತಿಗಳಲ್ಲಿ ಬರುವುದನ್ನು ಕಾಣುವೆವು. ಇಷ್ಟೇ ಅಲ್ಲ ಹೂಗಾರ ಮಾದಣ್ಣನನ್ನು ಕುರಿತು ಜನಪದ ಕವಿಗಳು ತ್ರಿಪದಿಗಳಲ್ಲಿ ಬರುವುದನ್ನು ಕಾಣುವೆವು. ಇಷ್ಟೇ ಅಲ್ಲ ಹೂಗಾರ ಮಾದಣ್ಣನ್ನು ಕುರಿತು ಜನಪದ ಕವಿಗಳು ತ್ರಿಪದಿಗಳಲ್ಲಿ ಆತನ ಚರಿತ್ರೆಯನ್ನು ಅಡಕಗೊಳಿಸಿ ಹಾಡುತ್ತಿದ್ದುದನ್ನು ಬಿ.ಎಸ್. ಗದ್ದಗಿಮಠ ಅವರು ತಮ್ಮ ’ಜಾನಪದ ಗೀತೆಗಳು’ ಕೃತಿಯಲ್ಲಿ ಸಂಗ್ರಹಿಸಿದ್ದಾರೆ. ಹೂಗಾರ ಮಾದಣ್ಣ ಶರಣನಾಗಿದ್ದ ಆತ ಇವನ ಪೂಜೆಗೆ ಹೂ ಪತ್ರಿ ತಂದು ನಿತ್ಯ ಏರಿಸುವ ಕಾಯಕ ಮಾಡಿಕೊಂಡಿದ್ದನೆಂಬುದು ಆತನನ್ನು ಕುರಿತಿರುವ ಹಂತಿಯ ಹಾಡಿನ ತ್ರಿಪದಿಗಳಲ್ಲಿ ಸೊಗಸಾಗಿ ವರ್ಣನೆಗೊಂಡುದನ್ನು ಕಾಣುವೆವು. ಅಂಥ ಕೆಲ ತ್ರಿಪದಿಗಳನ್ನಿಲ್ಲಿ ನೋಡಬಹುದು.
ಹೂಪತ್ರಿ ದವನಗಳು ಆಪು ಶಿವಪೂಜೆಗೆನೆ
ತಾಪ ಸಂಸಾರ  ನೀಗುದಕೆ | ಮಾದಣ್ಣ
ಮಾಪತಿತನದರ ಕಾಯಕವ |
ಬಡ ಭಕ್ತ ಮಾದಯ್ಯ ಕಡು ಶರಣ ಕಾಯಕಕೆ
ದುಡಿದು ಶಿವಮತದ ದಾಸೋಹ ನಡೆಸಿದ್ದ
ಪಡಗೆರೆಯ ಗದ್ದೆ ಬೆಳೆದಂತೆ |
ಹೂಗಾರ ಮಾದಣ್ಣ ಬೇಗುದಯ ಹರಿಯುದಕೆ
ಹೋಗಿ ಹೂ ಪತ್ರಿ ಬನದೊಳಗೆ | ಎತ್ತರಲು
ಜೋಗಿ ಜಂಗಮರ ಶಿವಪೂಜೆ ||
ಊರ ಶರಣರಿಗೆ ಜೀರಮಾದನೆ ಮುದ್ದು
ಸೂರಿ ಹೂಪತ್ರಿ ದಿನನೋಡಿ | ಮಾಡಿದರು
ಜಾರೆಯರು ಮರೆತು ಶಿವಪೂಜೆ ||
ಹಂತಿಯದು ಹಾಡೆಂದು ಪಂತಕಟ್ಟಲು ಬೇಡ
ಕಂತಿ ಕರಗುವದು ನಿಂತಲ್ಲೆ ಮಾದಯ್ಯ
ಕುಂತು ಎದೆಯೊಳಗೆ ಹಾಡಿಸಿದ |
ಇನ್ನೂ ಹಲವಾರು ಪ್ರಾಚೀನ ಕಾವ್ಯ – ಪುರಾಣಗಳಲ್ಲಿ ಹೂವಿನ ವೃತ್ತಿ ಮಾಡಿಕೊಂಡಿದ್ದ ಹೂಗಾರರ ಉಲ್ಲೇಖ ಬರುವುದನ್ನು ಕಾಣುವೆವು. ಪುಷ್ಪದ ಸೋಮಯ್ಯ (ಶಿವದಾಸ ಗೀತಾಂಜಲಿ ಪುಟ ೨೧-೨೨), ಬಾಹೂರ ಬೊಮ್ಮಯ್ಯ (ಬಸವ ಪುರಾಣ, ಸಂಧಿ-೨೧), ಹೂವಿನ ಅಲ್ಲಮ್ಮ (ಶಿ.ಕರ.ಕೋ ಪುಟ ೫೨೮), ಪೂವಿನ ಬಾಚಿದೇವ (ಚೆನ್ನ ಬಸವಪುರಾಣ, ಸಂ. ೫೫, ಪದ್ಯ ೪೫-೪೬) ಮುಂತಾದವರ ಉಲ್ಲೇಖ ಬರುವುದನ್ನು ಕಾಣುವೆವು. ನಿತ್ಯವೂ ಬೆಳಿಗ್ಗೆ ಎದ್ದು ಹೂಗಳನ್ನು ತಿರಿದುಕೊಂಡು ಭಕ್ತರಿಗೆ ಹೂಮಾಲೆ ಮಾಡಿ ಕೊಡುತ್ತಿದ್ದ ಬಾಹೂರ ಬೊಮ್ಮಯ್ಯನ ಉಲ್ಲೇಖ ಬಸವಪುರಾಣದಲ್ಲಿ ಬಂದಿದೆ. ಅದನ್ನಿಲ್ಲಿ ಉದಾಹರಿಸಬಹುದು.
ಚಾರು ಬರಿತಂ ಮತ್ತೆಯುಂ ಬಾ
ಹೂರ ಬೊಮ್ಮಯನೆಂಬ ಭಕ್ತನು
ದಾರ ಕೀರ್ತಿ ನಿರೂಢ ಗಾಢ ಮಹತ್ವ ತತ್ವಾರ್ಥಿ
ವೀರಶೈವಾಚಾರ ಸುವ್ರತ
ಕಾರಿ ಸೂರಿಜಗೋಪಕಾರಿ ವಿ
ಕಾರದೂರನು ಸಾರ ಭಕ್ತಿ ಶರೀರದುರಿತಾರಿ  ೨೩
ಇಲಿದು ಜಂಗಮಲಿಂಗ ಗುರುಪದ
ಜಲಜ ಪರಿಚಯ ಕ್ರಿಯಾ ಸಂ
ಕಲಿತ ಭಕ್ತಿಯೊಳಲಸದಾಗಳು ಮಾಡಬೇಕೆಂದು
ಹಲವು ಹೂದೋಟಗನರ್ಜಿಸಿ
ಬೆಳಗು ಜಾವಿನಲೆದ್ದು ಕುಕ್ಕುಟ
ನುಲಿಯ ಲೊಡನಂತೆಯ್ದೆ ಕುಯಿತಂದು       ೨೫
ಕುಸುಮಮಾಲೆಗಳಂ ರಚಿಸಿ ತಂ
ದೊಸೆದು ಭಕ್ತರಿಗಿತ್ತು ತಾ ನಿ
ತ್ಯಶನ ಕಾಯಕ ಲಬ್ದಿಯಲಿ ಜಂಗಮಕೆ ಮಾಡುತ್ತ
ಪೆಸರು ಪಸರಿಸಿ ಕೀರ್ತಿಸುತ್ತಿದೆ
ವಸುಧೆಯೊಳು ಮತ್ತೊಂದು ವಾದದೊ
ಳಸಮಭರ್ಗನೆ ಕರ್ತನೆಂಬುದದಂ ಪ್ರತಿಷ್ಠಿಸಿದ         ೨೬
ಬಾಹೂರ ಬೊಮ್ಮಯ್ಯ ಹೂವಿನ ವೃತ್ತಿ ಮಾಡಿಕೊಂಡಿದ್ದ ಒಬ್ಬ ಶಿವಭಕ್ತನೆಂಬುದು ಈ ಮೇಲಿನ ಪದ್ಯಗಳಿಂದ ವಿದಿತವಾಗುವುದು. ಇದರಿಂದ ಹೂಗಾರರು ಪ್ರಾಚೀನ ಕಾಲದಿಂದಲೂ ಇದ್ದರೆಂಬುದು ವಿದಿತವಾಗುತ್ತದೆ. ಇವರು ಹೂ -ಕಾಯಿ-ಪತ್ರಿ ಕೊಡುವುದರೊಂದಿಗೆ ಹನುಮಂತ, ಈಶ್ವರಲಿಂಗ, ರಾಮಲಿಂಗ ಮುಂತಾದ ದೇವರನ್ನು ಪೂಜಿಸುವ ಕಾಯಕವನ್ನೂ ಮಾಡಿಕೊಂಡು ಬಂದುದರಿಂದ ಇವರಿಗೆ ಪೂಜಾರರು ಎಂದೂ ಕರೆಯುತ್ತ ಬಂದುದುಂಟು. ಪೂಜಾರರಲ್ಲಿ ಬೇರೆ ಬೇರೆ ಜಾತಿಯವರೂ ಇರುವುದುಂಟು. ಕೆಲವೆಡೆ ಬ್ರಾಹ್ಮಣರಿಗೆ, ಕುರುಬರಿಗೆ, ಕಬ್ಬಲಿಗೆ ಪೂಜಾರರೆಂದೂ ಕರೆಯುವುದುಮಟು. ಆದರೆ ಹೂವಿನ ವೃತ್ತಿ ಮಾಡಿಕೊಂಡು ಬರುವುದರ ಜೊತೆಗೆ ಪೂಜೆ ಪುನಸ್ಕಾರಗಳಲ್ಲೂ ತೊಡಗಿದ್ದುದರಿಂದ ಇವರು ಇನ್ನುಳಿದ ಪೂಜಾರರಿಗಿಂತ ಭಿನ್ನರಾಗಿದ್ದಾರೆ. ಅಂದರೆ ಇವರು ಹೂಗಾರೆಂದರ್ಥ. ಹೂಗಾರರನ್ನು ’ಜೀರ್’ ರು ಮತ್ತು ’ಗುರವ’ರು ಎಂದೂ ಕರೆಯುವುದುಂಟು. ’ಜೀರ್ ’ ಪದ ’ಜೀಯರ್ ’ದಿಂದ ಬಂದಿದೆ. ಜೀಯರ್ ಎಂದರೆ ಒಡೆಯರು. ’ಜೀರ್’ ಎಂದು ಕರೆಸಿಕೊಳ್ಳುವ ಹೂಗಾರರು ಹೆಚ್ಚಾಗಿ ಬಿಜಾಪುರ ಹಾಗೂ ರಾಯಚೂರು ಜಿಲ್ಲೆಗಳಲ್ಲಿದ್ದಾರೆ.  ’ಜೀರ್’ ಪದ ಗೌರವ ಸೂಚಕವಾದುದಾಗಿದೆ. ಪ್ರಾಚೀನ ಶಾಸನಗಳಲ್ಲಿ ಬರುವ ಮಾರಜೀಯ, ದೇವಸಿಂಗಿ, ಜೀಯ, ದುರ್ಗಜೀಯ ಮೊದಲಾದ ಕಾಳಾಮುಖ ಆಚಾರ್ಯರು ಹೂಗಾರರೇ ಆಗಿದ್ದರು. ಹೂಗಾರರು ಕಾಳಾಮುಖ ಶೈವರೇ ಆಗಿದರು. ಇನ್ನು ’ಗುರವ’ ಎಂಬ ಹೆಸರು ಹೆಚ್ಚಾಗಿ ಬೆಳಗಾವಿ ಬಿಜಾಪುರ ಜಿಲ್ಲೆಗಳಲ್ಲಿ ಪ್ರಚಲಿತದಲ್ಲಿದೆ. ’ಗುರವ’ರೂ ಹೂಗಾರರೇ. ಇಲ್ಲಿ ಇವರಿಗೆ ಗುರವ ಎಂದೇ ಕರೆಯುವರು. ಮೂಲದಲ್ಲಿ ಇವರು ಕಾಳಾಮುಖ ಶೈವರೇ ಆಗಿದ್ದು, ವೈದಿಕ ಸಂಪ್ರದಾಯಗಳನ್ನೇ ಇವರು ಮುಂದುವರೆಸಿಕೊಂಡು ಬಂದುದುಂಟು. ಗುರವರು ಪಂಚಮಠದ ನಾದ ಶೈವರು, ಶುದ್ಧ ಶೈವರು. ಆದಿ ರುದ್ರ ಪ್ರಕರಣದಲ್ಲಿ ಶ್ರೀ ಶಿವಸ್ತ್ರೋತ್ರ‍್ಯ, ಕಾಪಾಲಿಕ, ಕಾಳಾಮುಖಿ, ಪಾಶುಪತ, ಈ ಪಂಚಶೈವದೊಂದಿಗೆ ಶಾಖಾಶುದ್ಧ ಶೈವ ಗುರವ (ಹೂಗಾರ) ಇರುವನು. ಈತನಿಗೆ ತಪೋಧನ ಶೈವ, ನಾದಶೈವ, ಪಾಖಂಡಶೈವ, ಮಾನಶೈವ ಇವು ಗುರುವವರಿಗೆ ಸಲ್ಲುವವು. ಲಿಂಗಧಾರಣೆ ಹಾಗೂ ಜನಿವಾರ ಎರಡನ್ನೂ ಈತ ಪಡೆದಿದ್ದಾನೆ. ತಪೋವನ ಶೈವ ಅಂದರೆ ಪೂಜೆ ಮಾಡುವುದು, ಶಪಶ್ಚರ್ಯ ಮಾಡುವುದು. ಮಾನಶೈವ ಅಂದರೆ ಪ್ರಸಾದ ಸ್ವೀಕರಿಸುವುದು, ಪಾಖಂಡಿ ಶೈವ ಅಂದರೆ ಡಂಗುರ ಹೊಡೆಯುವುದು. ನಾದಶೈವ ಅಂದರೆ ವಾದ್ಯ ನುಡಿಸುವುದು. ಗುರವರು ಪಂಚಮಠದ ಪೂಜ್ಯರು. ಗುರವರು ಶುದ್ಧ ಶೈವರೇ ಆಗಿದ್ದಾರೆ. ಇವರು ಜನಿವಾರ ಹಾಕುವುದುಂಟು. ಕ್ವಚಿತ್ತಾಗಿ ಲಿಂಗವನ್ನು ಕೆಲವರು ಹಾಕುವುದುಂಟು. ’ಗುರವ’ರಿಗೆ ದೇವಸ್ಥಾನದ ಇನಾಮು – ಉಂಬಳಿ ಜಮೀನುಗಳಿರುತ್ತವೆ.
ಬಿಜಾಪುರ ಹಾಗೂ ಬೆಳಗಾವಿ ಜಿಲ್ಲೆಗಳಲ್ಲಿ ವಾಸವಾಗಿರುವ ’ಗುರವ’ರ ಜೀವನ ವಿಧಾನ ಹಾಗೂ ಸಂಸ್ಕೃತಿಯನ್ನು ಕುರಿತು ಆ ಜಿಲ್ಲೆಗಳ ಕುರಿತು ’ಗೆಜಿಟಿಯರ್’ನಲ್ಲಿ ನಮೂದಿಸಿದುದನ್ನು ಇಲ್ಲಿ ನೋಡಬಹುದು.
Guravas, also called as Jirs and Hugars, are returned as numbering 1622. One or two families are found in almost all good villages. They are the ministrants of Maruti or Hanuman, the monkey God and village guardian, who wears both the sacred thread and the ling, and is worshipped both by Bramhanic and by Lingayat Hindu’s. They speak kanarese and are very early settlers in the district like Lingayats they neither eat flesh, nor drink liquor. Atleast one family in every village holds hereditary rent free land in return for worshipping the village Maruti and lives on the produce of the land the offerings made to the God. Most Shiva temples have Gurav priests, Some are musicians who beat the sambal or tabor at Brahman, sonar and Lingayat weddings, accompanied by Korvis who blow the sanali or clarion. Though poor, the Gurav’s hold a good social position in religion they come half way between brahmanism and lingayatism, some of them wearing the sacred thread, some the ling, and some both the sacred thread and the ling. Their family divinities are Maruti, Saraswathi, Rameshwar and family ghosts who are defied to prevent them bringing fever and other sickness into a house. They honour both Brahmins and Jangamas, but do no t ask either to conduct their marriage or other ceremonies. All their ceremonies are performed by priests of their own caste. They have a guru or religious teacher who belongs to the gurav caste. Their customers differ little from sonar or Brahman customs. Those who wear the ling bury and the rest burn their dead. The teacher has great authority over his disciples, and Jir Lingayats, who are entered in the census as separate castes are the same caste”
Bombay Gazetteer, XXIII (Bijapur District) pp. 265-267.
Guravas are returned as numbering 1402 and as found chiefly in  Athani, Chikodi, and Gokak. Some serve at the shrines of the village gods and live on the villagers give them a small share of the grain. A few hold rent-free lands in return for performing the service in certain temples – Brahmanas officiate at their marriages. They allow widow marriage. They burn their dead and throw the ashes into a running stream on the third day, they offer a ball of rice to the crows on the tenth, and perform the sradha ceremony on the eleventh or twelth when they feast the caste. They do not become ascetics. They have no Gurus or religious teachers and they never go on pilgrimage”
Bombay Gazetteer, XXI (Belgaum district) pp. 106-107.
ಬಿಜಾಪೂರ-ಬೆಳಗಾವಿ  ಜಿಲ್ಲೆಗಳ ಗುರುವರ ಜೀವನ ವಿಧಾನ ಹಾಗೂ ಸಂಸ್ಕೃತಿ
ಗುರವರಿಗೆ ಜೀರರೆಂದೂ, ಹೂಗಾರರೆಂದೂ ಕರೆಯುವರು. ಪ್ರತಿಯೊಂದು ಹಳ್ಳಿಗಳಲ್ಲಿ ಈ ಸಮಾಜದವರ ಒಂದೋ ಎರಡೋ ಮನೆಗಳಿರುವವು. ಇವರು ಹಳ್ಳಿಯ ಗ್ರಾಮ ದೇವರಾದ ಹನುಮಂತನನ್ನು ಪೂಜಿಸುವರು. ಇವರು ಜನಿವಾರ ಮತ್ತು ಲಿಂಗ ಎರಡನ್ನೂ ಧರಿಸುವರು. ಕನ್ನಡ ಭಾಷೆಯನ್ನು ಮಾತಾಡುವ ಇವರು ಸಸ್ಯಹಾರಿಗಳು. ಇವರು ಮಾಂಸವನ್ನು ಮತ್ತು ಮದ್ಯವನ್ನು ಸೇವಿಸುವರು. ಪ್ರತಿಯೊಂದು ಹಳ್ಳಿಯಲ್ಲಿ ಇರುವ ಈ ಜನಾಂಗದವರು ಬಹುಕಾಲದಿಂದಲೂ ಸರ್ಕಾರದಿಂದ ಇನಾಂ ಭೂಮಿಯನ್ನು ಹೊಂದಿದ್ದು, ಈ ಹೊಲಗಳಲ್ಲಿ ಬಂದ ಉತ್ಪನ್ನ ಹಾಗೂ ಹನುಮಂತ ದೇವರ ಪೂಜೆಯನ್ನು ಮಾಡುವುದರಿಂದ ಉತ್ಪನ್ನವುಂಟು, ಇವುಗಳ ಮೇಲೆ ಉಪಜೀವನ ಸಾಗಿಸುತ್ತಿರುವರು. ಇವರು ಈಶ್ವರನನ್ನು ಪೂಜಿಸುವುದುಂಟು. ಗುರವರಲ್ಲಿ ಕೆಲವರು ಸಂಗೀತ ಕಲಾವಿದರಿದ್ದು, ಅವರು ಬ್ರಾಹ್ಮಣರ, ಲಿಂಗಾಯಿತರ ಹಾಗೂ ಪಂಚಾಳರ ಮದುವೆಗಳಲ್ಲಿ ಸನಾದಿಯನ್ನು ಊದುವ ಕೊರವರೊಂದಿಗೆ ಬೆರೆತು ಸಂಬಾಳ ಬಾರಿಸುವರು. ಗುರವರು ಬಡವರಾಗಿದ್ದರೂ ಸಮಾಜದಲ್ಲಿ ಒಳ್ಳೆಯ ಸ್ಥಾನಮಾನ ಹೊಂದಿರುವರು. ಧಾರ್ಮಿಕವಾಗಿ ಇವರ ಸ್ಥಾನ ಬ್ರಾಹ್ಮಣರಿಗೂ ಲಿಂಗಾಯತರಿಗೂ ನಡುವಿನದಾಗಿದೆ. ಇವರಲ್ಲಿ ಕೆಲವರು ಜನಿವಾರ ಧರಿಸಿದರೆ ಇನ್ನು ಕೆಲವರು ಲಿಂಗ ಧರಿಸುವರು. ಮತ್ತೆ ಕೆಲವರು ಇವೆರಡನ್ನೂ ಧರಿಸುವುದುಂಟು. ಇವರ ಕುಟುಂಬದ ದೇವರೆಂದರೆ ಹನುಮಂತ, ರಾಮೇಶ್ವರ, ಸರಸ್ವತಿ ಹಾಗೂ ಗುಡ್ಡಾಪುರದ ದಾನಮ್ಮ. ಗುರವರು ಬ್ರಾಹ್ಮಣರನ್ನು,ಜಂಗಮರನ್ನು ಗೌರವದಿಂದ ಕಾಣುತ್ತಾರಾದರೂ ತಮ್ಮ ಮನೆಯಲ್ಲಿ ನಡೆಯುವ ಮದುವೆ ಮತ್ತು ಇನ್ನಿತರ ಮಂಗಲಮಯ ಪ್ರಸಂಗಗಳಲ್ಲಿ ಧಾರ್ಮಿಕ ಆಚರಣೆಗಳನ್ನು ತಮ್ಮದೇ ಜಾತಿಯವರಾದ ಗುರುಸ್ವಾಮಿಗಳನ್ನು ಕರೆಸಿ ಅವರಿಂದ ಮಾಡಿಸಿಕೊಳ್ಳುವರು. ಇವರಿಗೆ ಇವರದೇ ಧರ್ಮಗುರುಗಳು, ಧಾರ್ಮಿಕ ಗುರುಸ್ವಾಮಿಗಳು ಇರುವರು. ಇವರೂ ಹೂಗಾರರೇ ಆಗಿರುವರು. ಇಂಥ ಗುರುಸ್ವಾಮಿಗಳ ಕುಟುಂಬಗಳು ಲೋಕಾಪುರ, ಮಂದಾಪುರ, ಶೇಗುಣಸಿ ಮುಂತಾದೆಡೆ ಇರುವರು. ಇವರ ಧಾರ್ಮಿಕ ಆಚರಣೆಗಳು ಸಂಪ್ರದಾಯಗಳು ಬ್ರಾಹ್ಮಣರಿಗಿಂತ, ಪಂಚಾಳರಿಗಿಂತ ಭಿನ್ನವಾಗಿವೆ. ಗುರವರಲ್ಲಿ ಯಾರು ಲಿಂಗ ಧರಿಸುವರೋ ಅವರು ಸತ್ತಾಗ ಅವರ ಶವವನ್ನು ಹುಗಿಯುವರು. ಇನ್ನುಳಿದವರು ಸತ್ತಾಗ ಅವರ ಶವವನ್ನು ಸುಡುವರು. ಗುರವರು, ಜೀರರು, ಹೂಗಾರರು ಇವರೆಲ್ಲರೂ ಲಿಂಗಾಯಿತರಾದರೂ ಲಿಂಗಾಯತ ಸಂಸ್ಕಾರಗಳನ್ನು ಇವರು ಅಳವಡಿಸಿಕೊಳ್ಳದೇ ತಮ್ಮದೇ ಆದ ರೀತಿಯಲ್ಲಿ ಭಿನ್ನವಾದ  ಸಂಸ್ಕಾರಗಳನ್ನು ರೂಢಿಸಿಕೊಂಡುದುಂಟು. ವೈದಿಕ ಧಾರ್ಮಿಕ ಆಚರಣೆಗಳನ್ನು ಇವರ ಆಚರಣೆಗಳು ಬಹುವಾಗಿ ಹೋಲುತ್ತವೆ.
ಬೆಳಗಾವಿ ಜಿಲ್ಲೆಯ ಅಥಣಿ, ಚಿಕ್ಕೋಡಿ ಹಾಗೂ ಗೋಕಾಕ ತಾಲ್ಲೂಕಗಳಲ್ಲಿ ಗುರವರು ಹೆಚ್ಚಾಗಿ ವಾಸವಾಗಿರುವರು. ಸಾಮಾನ್ಯವಾಗಿ ಹಳ್ಳಿಗಾಡಿನಲ್ಲಿ ವಾಸಿಸುವ ಇವರು ಹನುಮಂತ ದೇವರನ್ನು  ಪೂಜಿಸಿ ಜನರಿಂದ ದವಸ-ಧಾನ್ಯ ಪಡೆದು ಜೀವನ ಸಾಗಿಸುವರು. ಸುಗ್ಗಿಯ ಕಾಲದಲ್ಲಿ ಹಳ್ಳಿಯ ಜನತೆ ಇವರಿಗೆ ಆಯ ರೂಪದಲ್ಲಿ ಕಾಳು-ಕಡ್ಡಿ ಕೊಡುವರು. ಇವರಿಗೆ ಕೆಲಮಟ್ಟಿಗೆ ಇನಾಂ ಭೂಮಿ ಇರುವುದುಂಟು. ಇವರಲ್ಲಿ ವಿಧವಾ ವಿವಾಹವಿದೆ. ಇವರು ಮೃತದೇಹವನ್ನು ಸುಡುವರು. ಸುಟ್ಟ ಮೂರು ದಿನದ ಬಳಿಕ ಬೂದಿ  ಬಳಿದು, ಆ ಬೂದಿ ಹಾಗೂ ಎಲುಬುಗಳನ್ನು ಹರಿಯುವ ನದಿಯಲ್ಲಿ ಹಾಕುವರು. ಇವರು ಅನಂತರ ಹನ್ನೊಂದು, ಹನ್ನೆರಡು ದಿನಗಳಾದ ಮೇಲೆ ಆ ಶವವನ್ನು ಸುಟ್ಟ ಸ್ಥಳದಲ್ಲಿ ಸಣ್ಣ ಕುಡಿಕೆಯೊಂದರಲ್ಲಿ ಅನ್ನ ಬೇಯಿಸಿ, ಆ ಅನ್ನವನ್ನು ಎಲೆಯೊಂದರಲ್ಲಿ ಹಾಕಿ ಕಾಗೆಗಳಿಗೆ ತಿನ್ನಲು ಇಡುವರು. ಆ ಅನ್ನವನ್ನು ಕಾಗೆಗಳು ಬಂದು ಅನ್ನವನ್ನು ತಿನ್ನದೆ ಹೋದರೆ ಸತ್ತವರ ಆತ್ಮಪ್ರೇತವಾಗಿ ಭೂಮಿಯ ಮೇಲೆ ಸುಳಿದಾಡುವುದೆಂದೂ, ಸತ್ತವರು ಏನೇನೋ ಆಸೆ ಆಮಿಷಗಳನ್ನು ಇಟ್ಟುಕೊಂಡಿದ್ದರೆಂದೂ ಭಾವಿಸುವರು. ಇವರು ಯಾವುದೇ ಕಟ್ಟುನಿಟ್ಟಾದ ವ್ರತಗಳನ್ನು ಪಾಲಿಸುವುದಿಲ್ಲ. ಇವರಿಗೆ ಗುರುಗಳಾಗಲಿ, ಧರ್ಮ ಬೋಧಕರಾಗಲಿ ಇರುವುದಿಲ್ಲ. ಇವರು ತೀರ್ಥಕ್ಷೇತ್ರ ಯಾತ್ರೆಯನ್ನೆಂದು ಮಾಡುವುದಿಲ್ಲ.
ಈ ರೀತಿ ಬಿಜಾಪುರ ಹಾಗೂ ಬೆಳಗಾವಿ ಜಿಲ್ಲೆಗಳ ಗುರವರ ಆಚರಣೆಗಳು, ಧಾರ್ಮಿಕ ವಿಧಿ ಕ್ರಿಯೆಗಳು ವಿಶಿಷ್ಟವಾದುವಾಗಿವೆ. ಇವರ ಆಚರಣೆಗಳ ಮೇಲೆ ವೈದಿಕರ ಹಾಗೂ ವೀರಶೈವರ ಆಚರಣೆಗಳ ಪ್ರಭಾವವಾದುದರಿಂದ ಅಲ್ಪಸ್ವಲ್ಪ ಬದಲಾವಣೆಗಳೂ ಆದುದನ್ನು ಕಾಣುವೆವು. ಮೂಲತಃ ಅಲ್ಪ ಸಂಖ್ಯಾತರೂ, ಆರ್ಥಿಕವಾಗಿ ದುರ್ಬಲರೂ ಆದ ಈ ಸಮಾಜದವರು ತಮ್ಮ ಸುತ್ತಮುತ್ತಲಿರುವ ಪ್ರಬಲ ಸಮಾಜದವರೊಂದಿಗೆ ಹೊಂದಿಕೊಂಡು ಬಂದುದರಿಂದ ಇವರ ಆಚರಣೆಗಳಲ್ಲಿ ಅಂಥ ಕಟ್ಟುನಿಟ್ಟನ್ನು ಕಾಣಲಾಗುವುದಿಲ್ಲ. ಎಲ್ಲರೊಂದಿಗೆ ಬದುಕುವುದು ಮುಖ್ಯ. ಬದುಕುವುದು ಮುಖ್ಯವಾದಾಗ ಪ್ರಬಲರೊಂದಿಗೆ ಹೊಂದಿಕೊಳ್ಳಲೇಬೇಕಾಗುವುದು. ಹೀಗೆ ಹೂಗಾರರು, ಗುರವರು ತಮ್ಮ ಸುತ್ತಮುತ್ತಲಿರುವ ಪ್ರಬಲ ಜನಾಂಗದವರ ಧಾರ್ಮಿಕ ಆಚರಣೆಗಳ ಪ್ರಭಾವಕ್ಕೊಳಗಾಗಿ ತಮ್ಮ ಆಚರಣೆಗಳಲ್ಲಿ ಅಲ್ಪಸ್ವಲ್ಪ ಬದಲಾವಣೆಯನ್ನು ಮಾಡಿಕೊಂಡುದುಂಟು. ಇದು ಸಹಜವೂ ಹೌದು. ಕಾಲಧರ್ಮವೇ ಆಗಿದೆ. ಕಾಲಕ್ಕೆ ತಕ್ಕಂತೆ ಹೊಂದಿಕೊಂಡು ಹೋಗುವುದು ಸಾಮಾನ್ಯವಾಗಿದೆ. ಹೀಗೆ ಈ ಸಮಾಜದವರು ಬರಬರುತ್ತ ತಮ್ಮ ಧರ್ಮದ ವೈಶಿಷ್ಟ್ಯಗಳನ್ನು  ಅಷ್ಟಾಗಿ ಉಳಿಸಿಕೊಂಡಿಲ್ಲವೆಂಬುದನ್ನು ಕಾಣುವೆವು.
ಗುರುವರು ಹಾಗೂ ಲಿಂಗದ ಗೊರವರು ಬೇರೆ ಬೇರೆ, ಕೆಲಜನ ಈರ್ವರೂ ಒಂದೇ ಎಂದು ಭಾವಿಸಿದ್ದುಂಟು. ಗುರವರಿಗೆ ಕೆಲವರು ಗೊರವರು ಗೊರ‍್ರು, ಎಂದು ಕರೆಯುವುದೂ ಉಂಟು. ಮೈಲಾರಲಿಂಗನ ಭಕ್ತರಾದ ಗೊರವರು ಇವರಿಗಿಂತ ಭಿನ್ನರು. ಗೊರವರು ಮೈತುಂಬ ಮತ್ತು ತಲೆ ಮೇಲೆ ಕರಿ ಕಂಬಳಿ ಧರಿಸುವುದನ್ನು ಕಾಣುವೆವು. ಮೈಲಾರಲಿಂಗನ ಭಕ್ತರಾದ ಇವರಿಗೆ ಗೊಗ್ಗರೆಂದೂ ಕರೆಯುವುದುಂಟು. ಇವರಿಗೆ ಗುರವರಿಗೂ ಯಾವುದೇ ಸಂಬಂಧ ಇರುವುದಿಲ್ಲ.
’ಗುರವ’ರಿಗೆ ಕೆಲವರು ’ಕೊರವ’ ಎಂದು ಈಗಲೂ ಕರೆಯುವುದುಮಟು. ’ಗೊರವ’ ಎಂದಾಕ್ಷಣ ಈ ಒಂದು ಬಗೆಯ ಹೀನಾರ್ಥ ಬಂದಂತಾಗಿದೆ. ಆದರೆ ಈ ಪದಕ್ಕೆ ಹಿಂದೆ ತುಂಬ ಗೌರವಪೂರ್ಣವಾದ ಅರ್ಥವಿತ್ತೆಂಬುದು ಶಾಸನಗಳಿಂದ ತಿಳಿದು ಬರುವುದು. ’ಗುರು’ ಎಂಬ ಸಂಸ್ಕೃತ ಪದದ ಬಹುವಚನದ ರೂಪ ಗುರವಃ ಆಗುವುದು. ’ಗುವಃ’ ಎಂಬುದೇ ಗುರವ, ಗೊರವ ಎಂದಾಗಿದೆ. ಗುರವರು ಎಂದರೆ ’ಗುರು ಅಥವಾ ಭಗವಂತನ ಪಾದದ ಸಮೀಪದಲ್ಲಿರುವವರು’ ಎಂಬರ್ಥವಾಗುವುದು.
ಮಹಾರಾಷ್ಟ್ರ ರಾಜ್ಯದಲ್ಲೂ ಗುರವ, ಹೂಗಾರ ಸಮಾಜದವರು ಸಾಕಷ್ಟು ಸಂಖ್ಯೆಯಲ್ಲಿದ್ದಾರೆ. ಅಲ್ಲಿ ಈ ಸಮಾಜದವರು ಹಿಂದೆ ಉನ್ನತವಾದ ಸಾಮಾಜಿಕ ಸ್ಥಾನಮಾನಗಳನ್ನು ಹೊಂದಿದ್ದರೆಂಬುದಕ್ಕೆ ಅನೇಕ ನಿದರ್ಶನಗಳುಂಟು. ಅಂಥವುಗಳಲ್ಲಿ ಕೆಲವನ್ನು ಇಲ್ಲಿ ಉಲ್ಲೇಖಿಸಬಹುದು. ದಕ್ಷಿಣಕಾಶಿ ಎಂದೇ ಪ್ರಸಿದ್ಧವಾಗಿರುವ  ಪೈಠಣ ಕ್ಷೇತ್ರದ ಸೋಮೇಶ್ವರ ದೇವಾಲಯದಲ್ಲಿ ಶಿವಪೂಜೆಯನ್ನು ಮೊದಲು ಹೂಗಾರರೇ ಮಾಡಬೇಕೆಂದು, ಅವರೇ ನೈವೇದ್ಯವನ್ನು ಸ್ವೀಕರಿಸಬೇಕೆಂದೂ ಅಲ್ಲಿನ ಗೋಡೆಯ ಶಿಲೆಯೊಂದರಲ್ಲಿ ಕ್ರಿ.ಶ. ೧೦೬೨ರಲ್ಲಿ ಬರೆಸಲಾಗಿದೆ. ಕ್ರಿ.ಶ. ೧೮೩೪ರಲ್ಲಿ ಸೋಲಾಪುರದಲ್ಲಿ ಮತ್ತು ೧೮೬೯ರಲ್ಲಿ ಸತಾರಾದಲ್ಲಿರುವ ಗುರುವರನ್ನು, ಹೂಗಾರರನ್ನು ಶೈವ ಬ್ರಾಹ್ಮಣರೆಂದು ಕೋರ್ಟು ನಿರ್ಣಯ ನೀಡಿದೆ. ೧೯೩೧ರ ಜನಗಣತಿಯಲ್ಲಿ ಗುರವರು ಶೈವ ಬ್ರಾಹ್ಮಣರೆಂದೇ ಉಲ್ಲೇಖಿಸಲಾಗಿದೆ.
ಹೀಗೆ ಗುರವರು ಹೂಗಾರರು ಹಿಂದೆ ಸಾಮಾಜಿಕವಾಗಿ, ಧಾರ್ಮಿಕವಾಗಿ ಉನ್ನತ ಸ್ಥಾನಮಾನವನ್ನು ಹೊಂದಿದ್ದರೆಂಬುದು ಈ ನಿದರ್ಶನಗಳಿಂದ ತಿಳಿಯುವುದು. ಈ ಜನಾಂಗದವರು ಹೊಂದಿದ ಸ್ಥಾನಮಾನವನ್ನು ಪೂಜ್ಯ ಕಾಶೀನಾಥ ಭಗವಂತಸ್ವಾಮಿ ಗುರವ ಜೇಹಂಕರ ಅವರು ’ಸ್ಥೂಲ ಶೈವಾಗಮ’ ಗ್ರಂಥದಲ್ಲಿ ಹೀಗೆ ಬರೆದುದುಂಟು.
’ಶುದ್ಧಶೈವ ಇತಿ ಪ್ರೋಕ್ತೊ ಮಧ್ಬವಂ ಶೈವ ಮುಚ್ಚಾಲೆ
ತೇಪಿ ಶಿವ ದ್ವಿಜಾಃ ಪ್ರೋಕ್ತೊ ಮದ್ಭವಂ ಲೋಕೇ ಪೂಜಾ ಬಹಂತಿ ಹಿ
ಶೈವರೂಪ ಇದಂ ಹೂಗಾರ ಬ್ರಾಹ್ಮಣವರ್ಣಾ ಇತಿ ಶುದ್ಧ ಶೈವ ಚ
ನಾಮಾನಿ ಇದಮಂ ಶೈವ ಬ್ರಾಹ್ಮಣಂ’
ಗುರವರು ಹೂಗಾರರು ಶೈವ ಬ್ರಾಹ್ಮಣರೆಂದು ಇಲ್ಲಿ ಹೇಳಿದುದು ಗಮನಾರ್ಹವಾಗಿದೆ. ಆದರೆ ಈಗ ಆ ಸ್ಥಾನಮಾನ ಈ ಜನಾಂಗದವರಿಗೆ ಇಲ್ಲದಂತಾಗಿದೆ.
ಗುರವ, ಪೂಜಾರ, ಜೀರ್ ಮತ್ತು ಹೂಗಾರರನ್ನು ಇಂದು ಲಿಂಗಾಯಿತರಲ್ಲಿ ಒಂದು ಉಪಗುಂಪಿನವರೆಂದು ಪರಿಗಣಿಸುವುದುಂಟು. ಆದರೂ ಇವರು ಆರ್ಥಿಕ ದೃಷ್ಟಿಯಿಂದ ತುಂಬಾ ಹಿಂದೆ ಉಳಿದಿರುವುದರಿಂದ ಇವರಿಗೆ ಮೊದಲು ಇದ್ದ ಸಾಮಾಜಿಕ ಸ್ಥಾನಮಾನ ಇಂದು ಉಳಿದಿಲ್ಲ ಎನಿಸುತ್ತದೆ. ಲಿಂಗಾಯಿತರು ಇವರನ್ನು ತಮಗಿಂತ ಕಡಿಮೆ ಎಂದು ಅಳೆಯಲಾಗುತ್ತಿದೆ. ಹೂಗಾರ, ಜೀರ, ಗುರವ ಪೂಜಾರ ಸಮಾಜದವರು ಗ್ರಾಮೀಣ ಪ್ರದೇಶಗಳಲ್ಲಿಯೇ ಹೆಚ್ಚಾಗಿ ವಾಸಿಸುತ್ತಿದ್ದು, ಇವರು ಅಂಥ ಪ್ರಗತಿಯನ್ನೇನೂ ಸಾಧಿಸಿಲ್ಲ. ಊರ ಜನತೆಯ ಸೇವೆಯನ್ನು ಮಾಡಿಕೊಂಡು, ತಮ್ಮ ಹೆಸರಿನಲ್ಲಿದ್ದ ಅಲ್ಪಸ್ವಲ್ಪ ಹೊಲಗದ್ದೆಗಳನ್ನು ಉಳಿಸಿಕೊಂಡು ಜೀವನ ಸಾಗಿಸುತ್ತಿದ್ದುದನ್ನು ನಾವಿಂದು ಕಾಣುವೆವು.
೪. ಹೂಗಾರ ಮಹಿಳೆಯರಿಗೆ ಸಂಬಂಧಿಸಿದ ಸಾಂಸ್ಕೃತಿಕ ವಿವರಗಳು :
ಹೂಗಾರ ಸಮಾಜ ಕರ್ನಾಟಕದಲ್ಲಿ ತೀರ ಅತ್ಯಲ್ಪ ಸಂಖ್ಯೆಯಲ್ಲಿರುವ ಸಣ್ಣ ಸಮಾಜವಾದರೂ ಐತಿಹಾಸಿಕವಾಗಿ, ಸಾಂಸ್ಕೃತಿಕವಾಗಿ ಒಂದು ಪರಂಪರೆಯನ್ನೇ ಹೊಂದಿರುವುದನ್ನು ನಾವು ಇತಿಹಾಸದಿಂದ ಅರಿಯುವೆವು. ಹನ್ನೆರಡನೇ ಶತಮಾನದ ಬಸವಾದಿ ಶರಣರ ಸಮಕಾಲೀನನಾದ ಹೂಗಾರ ಮಾದಣ್ಣನೆಂಬ ಶರಣನಿರುವುದನ್ನು ಕಾಣುವೆವು. ಬೆಳಗಾವಿ, ಬಿಜಾಪುರ ಹಾಗೂ ಕಲಬುರ್ಗಿ ಜಿಲ್ಲೆಗಳಲ್ಲಿ ಈ ಸಮಾಜದ ಜನ ಹೆಚ್ಚಿನ ಸಂಖ್ಯೆಯುಲ್ಲಿದ್ದು, ಕರ್ನಾಟಕದ ಉಳಿದ ಜಿಲ್ಲೆಗಳಲ್ಲಿ ಸ್ವಲ್ಪ ಪ್ರಮಾಣದಲ್ಲಿ ಇರುವುದುಂಟು. ಈ ಸಮಾಜದಲ್ಲಿ ಸ್ತ್ರೀಯರ ಪಾತ್ರ ಪುರುಷರಷ್ಟೇ ಪ್ರಮುಖವಾದುದಾಗಿದೆ.  ಶರಣ ಹೂಗಾರ ಮಾದಣ್ಣನ ಪತ್ನಿ ಮಹಾದೇವಿಯೂ ಶರಣೆಯಾಗಿದ್ದುದನ್ನು, ಕಾಯಕಯೋಗಿನಿ ಆಗಿದ್ದುದನ್ನು ನಾವು ಹಂತಿಯ ಹಾಡುಗಳಿಂದ ತಿಳಿಯುವೆವು. ಬಾಗಲಕೋಟೆ ಜಿಲ್ಲೆಯ ಕಲಾದಗಿಯಲ್ಲಿ ಶಂಕರಮ್ಮ ಎನ್ನುವವಳು ಶರಣೆಯಾಗಿ ಹೋದುದನ್ನು, ಪ್ರತಿವರ್ಷ ಆಕೆಯ ಜಾತ್ರೆಯು ನಡೆಯುವುದನ್ನು ನಾವು ಈಗಲೂ ನೋಡಬಹುದು. ಪುರುಷರ ಹೆಗಲಿಗೆ ಹೆಗಲಾಗಿ ಮಹಿಳೆಯರೂ ದೇವರ ಪೂಜೆ ಮಾಡುವುದು, ಹೂಹಾರ ಹೆಣೆಯುವುದು, ಬಾಸಿಂಗ ಹೆಣೆಯುವುದು, ಊಟದ ಪತ್ರಾವಳಿ ಎಲೆ ಹಚ್ಚುವುದು, ಗುಡಿಯಲ್ಲಿ ದೀಪ ಬೆಳಗಿಸುವುದು, ಊರಿನ ಜನಗಳ ಮನೆ ಮನೆಗೆ ಹೋಗಿ ಬಿಲ್ವಪತ್ರಿ ಕೊಡುವುದು, ಬಣದ ರೊಟ್ಟಿ (ನೈವೇದ್ಯ) ಪಡೆದು ತರುವುದು, ಭೂಮಿ-ಸೀಮೆಗಳಲ್ಲಿ ತಿರುಗಿ ಕಾಳು-ಕಡ್ಡಿ ತರುವುದು, ಈ ಎಲ್ಲ ಕೆಲಸಗಳನ್ನು ಹೂಗಾರ ಮಹಿಳೆಯರು ಮಾಡುತ್ತ ಬಂದುದನ್ನು ಕಾಣುವೆವು. ಹೂಗಾರರ ಆರ್ಥಿಕ ಸ್ಥಿತಿ-ಗತಿಗೆ ಮಹಿಳೆಯೇ ಬೆನ್ನೆಲುಬಾಗಿದ್ದಾಳೆ. ಏಕೆಂದರೆ ಊರ ಆಯಗಾರರಾದ ಇವರು ಊರ ಜನರ ಮದುವೆ – ಮುಂಜಿ, ಮೈನೆರೆದ ಕಾರ್ಯಕ್ರಮ, ಸತ್ತ ಸಂದರ್ಭ ಇನ್ನುಳಿದ ವೈವಿಧ್ಯಮಯ ಬದುಕಿನ ಘಟನಾವಳಿಗಳಲ್ಲೆಲ್ಲಾ ಹೂಗಾರ ಮಹಿಳೆಯರು ಹೂ ಪತ್ರಿ ಅವರವರ ಮನೆ ಬಾಗಿಲಿಗೇ ಒಯ್ದು ಕೊಡುವುದನ್ನು ಕಾಣುವೆವು. ಊರ ಜನತೆಯ ಸುಖ -ದುಃಖಗಳಲ್ಲಿ ಸಹಭಾಗಿತ್ವ ವಹಿಸುವ ಅವರ ಸೇವೆಯಲ್ಲಿ ತೊಡಗುವ ಪುಣ್ಯದ ಕಾರ್ಯದಲ್ಲಿ ಸದಾ ನಿರತರಾಗಿರುವುದು ಹೂಗಾರ ಮಹಿಳೆಯರಿಗೆ ಸಂತಸವನ್ನುಂಟು ಮಾಡುವ ಸಂಗತಿಯೇ ಆಗಿದೆ. ಇಂಥ ಅನೇಕಾನೇಕ ಪ್ರಸಂಗಗಳನ್ನು ಅವರು ಧನ್ಯತಾ ಭಾವನೆಯನ್ನು ಅರ್ಪಿಸುವರು.
ಹೂಗಾರ ಮಹಿಳೆಯರು ಸಾಂಸ್ಕೃತಿಕವಾಗಿ ಹಿಂದು ಹಾಗೂ ವೀರಶೈವ ಸಂಸ್ಕೃತಿಯನ್ನು ತಮ್ಮ ಬದುಕಿನಲ್ಲಿ ಅಳವಡಿಸಿಕೊಂಡವರಾಗಿದ್ದಾರೆ. ಇವರು ತಮ್ಮನ್ನು ಶೈವರು ಎಂದು ಹೇಳಿಕೊಳ್ಳುವರು. ಇವರು ಶಿವನ ಆರಾಧಕರು. ’ಜೀರುರ್’ ಎಂದರೆ ಶಿವನಿಗೆ ನಾದ ಸೇವೆಯನ್ನು ಚರ್ಮವಾದ್ಯ ಮೂಲಕ ಸಮರ್ಪಿಸುವವರು. ಹಾಡುಗಾರಿಕೆ ಹಾಗೂ ಊರ ಜನತೆಯ ಸಾಂಸ್ಕೃತಿಕ ಸ್ತರದ ಸೇವೆಯನ್ನೆಲ್ಲ ಪುರುಷರು ಯಾವ ಹಿಂಜರಿಕೆಯೂ ಇಲ್ಲದೆ ಮಾಡುತ್ತಾ ಬಂದುದನ್ನು ಕಾಣುವೆವು. ಇವರು ಆರ್ಥಿಕವಾಗಿ ಬಡವರಾದರೂ, ಸಾಂಸ್ಕೃತಿಕವಾಗಿ ಧಾರ್ಮಿಕವಾಗಿ ಮೇಲ್ಮಟ್ಟದ ಜೀವನವನ್ನು ಸಾಗಿಸುತ್ತಿದ್ದಾರೆ. ಶಿವ ಹಾಗೂ ಹನುಮಂತನ ಆರಾಧಕರಾದ ಇವರು ಸಾಮಾನ್ಯವಾಗಿ ಊರ ಜನತೆಗೆಲ್ಲ ಅಚ್ಚುಮೆಚ್ಚು ಆಗಿರುತ್ತಾರೆ. ಮಹಿಳೆಯರು ಮುಗ್ಧರಾಗಿ ಮನೆ ಮೂಲೆಯಲ್ಲಿ ಕೂಡದೆ ಧೈರ್ಯದಿಂದ ಮುನ್ನುಗ್ಗಿ ವಿಧವಿಧದ ಸಾಂಸ್ಕೃತಿಕ ಕಾರ್ಯಕ್ರಮಗಳಲ್ಲಿ ಸಕ್ರಿಯವಾಗಿ ಪಾಲ್ಗೊಳ್ಳುವುದುಂಟು. ಪುರುಷರು ಸಂಬಾಳ ಹಾಗೂ ತಬಲ ವಾದ್ಯ ನುಡಿಸಿದರೆ, ಸ್ತ್ರೀಯರು ಸುಶ್ರಾವ್ಯವಾಗಿ ಮದುವೆಯ ಹಾಡುಗಳನ್ನು ಹಾಡುವುದುಂಟು. ಜನಪದ ಕಥೆಗಳಲ್ಲಂತೂ ಹೂಗಾರ  ಮುದುಕಿಯರ ಪಾತ್ರ ಒಂದೇ ಬರುತ್ತದೆ. ಜಾಣ್ಮೆ ಹಾಗೂ ಕೌಶಲ್ಯಕ್ಕೆ ಈ ಮುದುಕಿಯರು ಹೆಸರುವಾಸಿ ಎಂದು ಜನಪದರು ಅನಾದಿಕಾಲದಿಂದಲೂ ನಂಬಿಕೊಂಡು ಬಂದುದುಂಟು.
ಹೂಗಾರ ಮಹಿಳೆಯರ ಬದುಕು ಸುಖದ ಸುಪ್ಪತ್ತಿಗೆಯಿಂದೇನೂ ಕೂಡಿಲ್ಲ. ಅವರು ನಡೆದ ಬಂದ ದಾರಿ ಕಲ್ಲು ಮುಳ್ಳುಗಳಿಂದಲೇ ಕೂಡಿದಂಥದು. ಕಷ್ಟ ಸಹಿಷ್ಣುಗಳಾದ ಇವರು ಕಾಯಕ ಜೀವಿಗಳು. ಹನುಮಂತ ದೇವರ ಗುಡಿಯಲ್ಲಿಯೇ ಕೂತುಕೊಂಡು ಹೂಗಾರ ಮಹಿಳೆಯರು ದೇವರಿಗೆ ಅರ್ಪಿಸಿದ ಉತ್ತತ್ತಿ, ಅಕ್ಕಿ, ಗೋಧಿ, ಹಣ್ಣು, ಕಾಯಿ ಇತ್ಯಾದಿಗಳನ್ನೆಲ್ಲ ಬೇರ್ಪಡಿಸುತ್ತ ದಿನವೆಲ್ಲ ಈ ಕಾಯಕದಲ್ಲಿ ನಿರತರಾಗುವರು. ಇದರ ಜೊತೆಗೆ ಇವರ ಮುಖ್ಯ ಕೆಲಸವೆಂದರೆ, ದೇವರ ಗರ್ಭಗುಡಿಯಲ್ಲಿ ಹೊತ್ತಿಸಿದ ಒಳ್ಳೆಯ ನಂದಾದೀಪ ಸದಾ ಆರದಂತೆ ನೋಡಿಕೊಳ್ಳುವುದು ಮತ್ತು ಅದಕ್ಕೆ ಕಾಲಕಾಲಕ್ಕೆ ಎಣ್ಣೆಯನ್ನು ಹಾಕುತ್ತಲಿರುವುದನ್ನು ನಿರಂತರ ಮಾಡುವುದು. ಇವರ ಸಾಂಸ್ಕೃತಿಕ ಬದುಕು. ಇನ್ನುಳಿದ ವೀರಶೈವ – ಶೈವ, ಕೆಲಮಟ್ಟಿಗೆ ಬ್ರಾಹ್ಮಣರ ಹಾಗೇ ಇರುವುದನ್ನು ಗುರುತಿಸುವೆವು.
ಹೂಗಾರ ಮಹಿಳೆ ಋತುಮತಿಯಾದಾಗ ಅವಳನ್ನು ಅಸ್ಪೃಶ್ಯಳೆಂದು ಭಾವಿಸುವುದಿಲ್ಲ ಮಹಿಳೆಯ ಜೀವನದಲ್ಲಿ ಸಹಜವಾಗಿ ನಡೆಯುವ ಈ ಪ್ರಕ್ರಿಯೆಯನ್ನು ಸಂಭ್ರಮದಿಂದ ಸ್ವಾಗತಿಸುವರು. ಜೈವಿಕ ಕ್ರಿಯೆಗಳಲ್ಲಿ ಪ್ರಮುಖವಾದ ನಂತರ ಸ್ನಾನ ಮಾಡಿಸಿ ಹೊಸಬಟ್ಟೆ ಉಡಿಸಿ ಹೂಹಾರ ಹಾಕಿ ಕೂಡ್ರಿಸಿ ಸುಮಂಗಳೆಯರು ಆರತಿ ಎತ್ತುವುದರ ಮೂಲಕ ಆಚರಿಸುವರು. ಸಿಹಿ ಅಡುಗೆ ಮಾಡಿ ಬಂಧು -ಬಾಂಧವರಿಗೆ ಉಣಬಡಿಸುವುದುಂಟು. ಮೈನೆರೆದ ಹುಡುಗಿಗೆ ಮದುವೆಯಾಗಿದ್ದಲ್ಲಿ ಆಕೆಯ ಗಂಡನ ಮನೆಯವರನ್ನು ಕರೆಸುವುದುಂಟು. ಅವರ ಬಂದು ಸಂತೋಷದಲ್ಲಿ ಈ ಸಂಭ್ರಮದಲ್ಲಿ ಉಡುಗೊರೆ ಹಾಗೂ ಸಿಹಿ ಹಂಚುವುದರ ಮೂಲಕ ಆಚರಿಸುವರು. ಮುಂದೆಯೂ ಪ್ರತಿ ತಿಂಗಳು ಹುಡುಗಿ ಹೊರಗೆ ಕೂತಾಗ ಅಂದರೆ ಮುಟ್ಟಾದಾಗ ಎಲ್ಲರೊಂದಿಗೆ ಇರುವಳು. ಅಡುಗೆ ಮನೆಯಲ್ಲೂ ಹೋಗುವುದುಂಟು. ಅಡುಗೆ ಮಾಡುವುದುಂಟು. ಮುಡಚಟ್ಟು ಎನ್ನುವುದನ್ನು ಇವರು ಆಚರಿಸವರು.ಒಮ್ಮೊಮ್ಮೆ ಕೆಲ ಹೂಗಾರ ಮಹಿಳೆಯರು ತಮ್ಮ ಹೆಣ್ಣು ಮಕ್ಕಳು ಶಾಲೆಗೆ ಹೋಗುತ್ತಿದ್ದವರು ಮೈನೆರೆದ ಪ್ರಸಂಗವನ್ನು ದೊಡ್ಡ ಹಬ್ಬದೋಪಾದಿಯಲ್ಲಿ ಆಚರಿಸದೆ ಸಂಕ್ಷಿಪ್ತದಲ್ಲಿ ಮಾಡಿ ಮುಗಿಸುವುದುಂಟು. ಅದೊಂದು ಮಹಿಳೆಯರ ಬದುಕಿನಲ್ಲಿ ನಡೆಯುವ ಸಹಜ ಜೈವಿಕ ಕ್ರಿಯೆಯೆಂಬ ವೈಜ್ಞಾನಿಕ ಸತ್ಯವನ್ನು ಅವರು ಅರಿತಿದ್ದಾರೆಂಬುದನ್ನು ತಿಳಿಯಬಹುದು.
ಹೂಗಾರ ಮಹಿಳೆಯರ  ಮದುವೆಯಲ್ಲಿ ಇನ್ನಿತರರು ಕಟ್ಟಿಕೊಳ್ಳುವ ಮುತ್ತಿನ ಬಾಸಿಂಗ ಹಾಗೂ ಬೆಂಡಿನ ಬಾಸಿಂಗಗಳನ್ನು ಸಾಮಾನ್ಯವಾಗಿ ಕಟ್ಟಿಕೊಳ್ಳುವುದಿಲ್ಲ. ಏಕೆಂದರೆ ಅವನ್ನು ಇವರೇ ತಯಾರಿಸಿರುವರು. ಇವರು ತಮ್ಮ ಮದುವೆಯಲ್ಲಿ ಹೂದಂಡಿ ಕಟ್ಟಿಕೊಳ್ಳುವರು. ಪುರುಷರು ಎಲೆ ಬಾಸಿಂಗ ಕಟ್ಟಿಕೊಳ್ಳುವರು. ಇವರ ಮದುವೆ ವಿಧಾನ ತೀರ ಸರಳವಾದುದು. ಮನೆ ಮುಂದೆ ಪಂಚೆ ಕಳಸ ಹೂಡಿ ನೂಲಿನ ಎಳೆಯಿಂದ ಸುತ್ತುವರು. ಈ ಸುತ್ತನ್ನು ಹೂಗಾರ ವಧುವರರು ಐದು ಸುತ್ತು ಕೈ ಹಿಡಿದುಕೊಂಡು ಸುತ್ತಿ ಅನಂತರ ಒಳಗೆ ಕೂಡ್ರುವರು. ಬಂಧು-ಬಾಂಧವರು ಇವರ ಮೇಲೆ ನೀರು ಹೊಯ್ದು ಹೊಸ ಉಡುಗೆ ತೊಡಿಸುವರು. ಅವರು ಕೂತಲ್ಲೇ ಹೂದಂಡಿ ಎಲೆಬಾಸಿಂಗ ಕಟ್ಟುವರು. ಇವರಿಗೆ ಇವರ ಧರ್ಮದವರೇ ಆದ ಗುರುಸ್ವಾಮಿಗಳು ಇರುವರು. ಅವರು ಮಂತ್ರ ಹೇಳಿದ ನಂತರ ಅಕ್ಷತೆ ಬೀಳುವವು. ಮದುವೆ ಆದ ದಿನವೇ ಕನ್ಯೆಯನ್ನು ಗಂಡನ ಮನೆಗೆ ಕಳಿಸುವುದಿಲ್ಲ. ಕೆಲದಿನ ಬಿಟ್ಟು ಹಾಸಿಗೆ ಹೊದಿಕೆ, ಟ್ರಂಗು, ಪಲ್ಲಂಗ, ಗಾದಿ ಇತ್ಯಾದಿ ಸಾಮಾನು ಸಲಕರಣಗಳೊಂದಿಗೆ ಮದುವಣಗಿತ್ತಿಯನ್ನು ಗಂಡನ ಮನೆಗೆ ಕಳಿಸುವರು. ಆದರೆ ಈ ಆಧುನಿಕ ಯುಗದಲ್ಲಿ ಕೆಲವರು ತಂತಮ್ಮ ಅನುಕೂಲಕ್ಕೆ ತಕ್ಕಂತೆ ನಡೆದು ಕೊಳ್ಳುತ್ತಿದ್ದುದೂ ಉಂಟು. ಇವರಲ್ಲಿ ಏಕಪತ್ನಿತ್ವ ಪದ್ಧತಿ ಇದೆ. ಬಹುಪತ್ನಿತ್ವ ಪದ್ಧತಿ ಇಲ್ಲ. ಮಕ್ಕಳಾಗದೇ ಇದ್ದ ಸಂದರ್ಭದಲ್ಲಿ ಮತ್ತೊಬ್ಬಳನ್ನು ಮದುವೆಯಾಗುವುದುಂಟು. ಹೂಗಾರ ಮಹಿಳೆ ಗರ್ಭವರ್ತಿಯಾದಾಗ, ಆಕೆಗೆ ಬಯಕೆ ಹತ್ತಿದಾಗ ಆಕೆಗೆ ಇಷ್ಟವಾದ ಬಾಣ-ಬುತ್ತಿ, ತಿಂಡಿ-ತಿನಿಸುಗಳನ್ನೆಲ್ಲ ತಯಾರಿಸಿ ತಾಯಿಯಾದವಳು ಕೊಡುವಳು. ಮೂರು ತಿಂಗಳ ನಂತರ ಕುಪ್ಪಸ ಕಾರಣ ಮಾಡುವರು. ಈ ಕಾರ್ಯ ಹೆರಿಗೆಯಾಗುವವರೆಗೂ ಗ್ರಾಮೀಣ ಸಮುದಾಯದಲ್ಲಿ ನಡೆಯುವುದು. ಊರ ಜನರೆಲ್ಲ ಗರ್ಭಿಣಿಗೆ ಕುಪ್ಪಸ, ಜಂಪರ ಪೀಸ ಹಾಗೂ ಸೀರೆ ಇವನ್ನೆಲ್ಲ ಉಡುಗೊರೆಯಾಗಿ ಕೊಡುವುದಲ್ಲದೆ ಸಿಹಿ ಸಿಹಿ ತಿಂಡಿ ಮಾಡಿ ಉಣಬಡಿಸುವುದುಂಟು. ಇಂಥ ಸುಖ ಹೂಗಾರ ಮಹಿಳೆಯ ಪಾಡಿಗೆ ಪ್ರಾಪ್ತವಾಗುವುದು ಬಹುಶಃ ಇಂಥವರನ್ನೇ ಕಂಡು ಜನಪದರಲ್ಲಿ ರೈತನೊಬ್ಬ ’ಆಷಾಢ ಮಾಸದಲ್ಲಿ ಬೀಸಿ ಬೀಸಿ ಬರುವ ಗಾಳಿ ಉಂಡು ಬೇಸತ್ತು ಹೇಸಿ ನನ್ನ ಜೀವ ಹೆಣ್ಣಾಗಿ ಹುಟ್ಟಬಾರದಿತ್ತೇ’ ಎಂದು ಉದ್ಗರಿಸುವುದನ್ನಿಲ್ಲಿ ಜ್ಞಾಪಿಸಿಕೊಳ್ಳಬಹುದು.
ಹೂಗಾರ ಮಹಿಳೆಯ ಚೊಚ್ಚಲ ಹೆರಿಗೆ ತಾಯಿಯ ಮನೆಯಲ್ಲಿಯೇ ಆಕೆಯ ಕಣ್ಣರಿಕೆಯಲ್ಲಿಯೇ ನಡೆಯುವುದು. ಐದು ತಿಂಗಳಾದ ನಂತರ ಆಕೆ ಪುಟ್ಟ ಕಂದಮ್ಮನೊಂದಿಗೆ ತೊಟ್ಟಿಲು ಇತ್ಯಾದಿ ಸಾಮಾನು ಸರಂಜಾಮುಗಳೊಂದಿಗೆ ಗಂಡನ ಮನೆ ಸೇರುವುದುಂಟು. ಹೂಗಾರ ಮಹಿಳೆಯರು ಸಾಮಾನ್ಯವಾಗಿ ದೈಹಿಕವಾಗಿ ಸದೃಢರಾಗಿರುತ್ತಾರೆ. ಆದರೆ ಇವರೇನು ಮಾಂಸಾಹಾರಿಗಳಲ್ಲ, ಸಸ್ಯಾಹಾರಿಗಳೇ. ಏಕೆಂದರೆ ಇವರಿಗೆ ಊರ ಜನರೆಲ್ಲರ ಅಡುಗೆ ನೈವೇದ್ಯ ರೂಪದಲ್ಲಿ ಬರುವುದು. ಹಾಲು, ತುಪ್ಪ, ಕೊಬ್ಬರಿ, ಉತ್ಪತ್ತಿ ಮುಂತಾದವು ದೇವರಿಗೆ ಕಾಣಿಕೆ ರೂಪದಲ್ಲಿ ಬರುವುದುಂಟು. ಇದನ್ನೆಲ್ಲ ಯಥೇಚ್ಛವಾಗಿ ಸೇವಿಸಿದ ಇವರು ಸಹಜವಾಗಿಯೇ ಸದೃಢರಾಗಿರುವುದುಂಟು. ಕೆಲವರು ಇವರನ್ನು ಕಂಡು ಹೊಟ್ಟೆ ಕಿಚ್ಚು ಪಟ್ಟುಕೊಂಡು ’ಹಸಿ ಕೊಬ್ಬರಿ ಬಿಸಿ ಬಾನೆ ತಿನ್ನುವ ಹೂಗಾರರು’ ಎಂದು ಮೂದಲಿಸುವುದುಂಟು. ಇಂಥ ಮೂದಲಿಕೆಯ ಮಾತುಗಳಿಗೆ ಸೊಪ್ಪು ಹಾಕದ ಇವರು ಊರನ್ನು ಗೌರವ ರೀತಿಯಲ್ಲಿ ಕಂಡು ದೈವದ ನಡೆದುಕೊಳ್ಳುವವರು. ಪ್ರತಿಯೊಂದು ಮಂಗಳಮಯ ಕಾರ್ಯಕ್ರಮಗಳಿಗೂ ಹೂಗಾರ ಮಹಿಳೆಯರು ಬೇಕೇಬೇಕು. ಇವರ ಮೂಲಕವೇ ಮಂಗಳಮಯ ಕಾರ್ಯಗಳು ಜರುಗುವವು. ಹೀಗಾಗಿ ಗ್ರಾಮೀಣ ಸಮುದಾಯದಲ್ಲಿ ಹೂಗಾರ ಮಹಿಳೆಗಿರುವ ಸ್ಥಾನ ಅತ್ಯಂತ ಮೇಲ್ಮಟ್ಟದ್ದಾಗಿದೆ. ಅವರು ಶ್ರೀಮಂತರಿಲ್ಲದೇ ಇರಬಹುದು. ಆದರೆ ಅವರು ಸಾಂಸ್ಕೃತಿಕ ಶ್ರೀಮಂತಿಕೆಯ ವಾರಸುದಾರರಂತೆ ನಡೆದುಕೊಳ್ಳುವುದುಂಟು.
ಹೂಗಾರ ಮಹಿಳೆಯರ ಗಂಡಂದಿರು ತೀರಿಕೊಂಡರೆ ಅವರು ಪುನಃ ವಿವಾಹವಾಗುವುದುಂಟು. ಇದಕ್ಕೆ ಉಡಕಿ ಹಾಗೂ ಕೂಡಿಕೆ ಅನ್ನುವುದುಂಟು. ಬ್ರಾಹ್ಮಣ ಹಾಗೂ ಜಂಗಮರಲ್ಲಿ ವಿಧವಾ ವಿವಾಹವು ನಿಷಿದ್ಧವಾಗಿದೆ. ಅಂದರೆ ಹೂಗಾರರಲ್ಲಿ ಹೀಗಿಲ್ಲ. ಹೂಗಾರ ವಿಧವೆ ಹೂಗಾರ ವಿಧುರನೊಮದಿಗೆ ಪುನಃ ವಿವಾಹ ಮಾಡಿಕೊಳ್ಳುವುದುಂಟು. ಸಾಮಾನ್ಯವಾಗಿ ಹೂಗಾರ ವಿಧವೆಯರನ್ನು ಮದುವೆಯಾದ ಹೂಗಾರ ಗಂಡು ಪುನಃ ವಿವಾಹವಾಗುವುದಿಲ್ಲ. ಒಂದು ವೇಳೆ ವಿವಾಹವಾದರೆ ಅಂಥವರ ಕುಲ (ಜಾತಿ) ಎಳಗುಲವಾಗುತ್ತದೆ ಎನ್ನುವರು. ಹೂಗಾರ ವಿಧುರರು ಮಾತ್ರ ಹೂಗಾರ ಕನ್ಯೆಯರನ್ನು (ಮದುವೆಯಾಗದೇ ಇರುವವರನ್ನು) ಮದುವೆ ಆಗುವರು. ಇದೊಂದು ಬಗೆಯ ಸ್ತ್ರೀ ಶೋಷಣೆಯೇ ಸರಿ. ಏಕೆಂದರೆ ಬಡ ಹೂಗಾರರು ತಮ್ಮ ಹೆಣ್ಣು ಮಕ್ಕಳಿಗೆ ವರದಕ್ಷಿಣೆ ಕೊಡಲಿಕ್ಕೆ ಆಗದ ಸಂದರ್ಭದಲ್ಲಿ ಹೀಗೆ ಮಾಡುವರು. ಬಹುಶಃ ಇದು ಎಲ್ಲ ಸಮಾಜದವರಿಗೆ ಅನ್ವಯವಾಗುತ್ತದೆ.
ಮಹಿಳಾ ಶೋಷಣೆ ಕೇವಲ ಹೂಗಾರರಿಗಷ್ಟೇ ಸೀಮಿತವಾಗಿಲ್ಲ. ಆದರೂ ಬರಬರುತ್ತ ಹೂಗಾರರಲ್ಲಿ ಇದೀಗ ಮಹಿಳಾ ಶೋಷಣೆ ಕಡಿಮೆ ಆಗಿದೆ. ಹೂಗಾರ ಮಹಿಳೆಯೂ ದಿಟ್ಟಳಾಗಿ ವಿದ್ಯೆ ಕಲಿತು ವಿಧವಿಧ ಸ್ಥಾನಗಳನ್ನು ಅಲಂಕರಿಸಿದ್ದಾಳೆ. ಆರ್ಥಿಕವಾದ ಸ್ವಾತಂತ್ರ‍್ಯ ಅವಳಿಗೆ ಬಂದಿರುವುದರಿಂದ ಅವಳು ಎಂದಿಗಿಂತ ಇಂದು ಸ್ವತಂತ್ರ ಜೀವನ ನಡೆಸುತ್ತಿರುವುದು ಹೂಗಾರ ಮಹಿಳಾ ಮಣಿಗಳಿಗೆಲ್ಲಾ ಶುಭದ ಸಂಕೇತವಾಗಿದೆಯೆಂದೇ ಭಾವಿಸಬೇಕು.
ಹೂಗಾರ ಮಹಿಳೆಯರು ಕುಶಲಕಲೆಯಲ್ಲಿ ಗುಡಿ ಕೈಗಾರಿಕೆಗಳಲ್ಲಿ ಹೂಹಾರ ಹೆಣೆಯುವಲ್ಲಿ, ತೀವ್ರತರವಾಗಿ ತನ್ನನ್ನು ತೊಡಗಿಸಿಕೊಂಡಿದ್ದಾಳೆ. ಊಟದ ಎಲೆ ಹಚ್ಚುವಲ್ಲಿ ಅಂದರೆ ಎಲೆಗಳಿಂದ  ಪ್ಲೇಟು ತಯಾರಿಸುವಲ್ಲಿ ಹೂಗಾರ ಮಹಿಳೆಯರ ಪಾತ್ರ ಪ್ರಮುಖವಾದುದಾಗಿದೆ. ಸಾವಿರಾರು ಮಂದಿ ಊಟ ಮಾಡುವ ಸಂದರ್ಭದಲ್ಲಿ ಇಂಥ ಎಲೆಗಳನ್ನೇ ತಾಟುಗಳಂತೆ ಬಳಸುವುದನ್ನು ಕಾಣುವೆವು.
ಹೂಗಾರರ (ಜೀರ್) ಸಂಸ್ಕೃತಿ
೧. ಹೂಗಾರರು (ಜೀರರು) ಒಂದು ಅವಲೋಕನ
ಹೂಗಾರ, ಪೂಜಾರ, ಜೀರ, ಗುರವ, ಪುಲಾರಿ, ಪೋಲಮಾಲಿ, ನಟುವ, ತಂಬುಳಿ, ಮದ್ದಳೆಕಾರ, ಸರವಂದಿಗ, ಹೂಬಿನ, ಮಾಲೆಗಾರ, ಮಾಲಿ, ಮದ್ಲಿ, ಪುಷ್ಪದತ್ತ. ವೀಣೆಕಾರ ಮುಂತಾದ ಹೆಸರುಗಳಿಂದ ಕರೆಸಿಕೊಳ್ಳುತ್ತಿರುವ ಜನಾಂಗದವರು ವಿಶೇಷವಾಗಿ ಉತ್ತರ ಕರ್ನಾಟಕದಲ್ಲಿ ವಾಸವಾಗಿದ್ದಾರೆ. ಕ್ವಚಿತ್ತಾಗಿ ಆಂಧ್ರಪ್ರದೇಶ ಹಾಗೂ ಮಹಾರಾಷ್ಟದಲ್ಲೂ ಈ ಜನಾಂಗ ಇರುವುದನ್ನು ಗುರುತಿಸುವೆವು. ಬಿಜಾಪೂರ, ಬೆಳಗಾವಿ, ಗುಲಬರ್ಗಾ, ಬೀದರ, ಬಳ್ಳಾರಿ, ಕೊಪ್ಪಳ, ದಾವಣಗೆರೆ, ರಾಯಚೂರು, ಧಾರವಾಡ, ಗದಗ, ಬಾಗಲಕೋಟ, ಹಾವೇರಿ ಜಿಲ್ಲೆಗಳಲ್ಲಿ ಈ ಜನಾಂಗದವರು ಹೆಚ್ಚಾಗಿದ್ದಾರೆ. ಈ ಜನಾಂಗದವರು ಅಲ್ಪ ಸಂಖ್ಯಾತರಾಗಿದ್ದು ಪ್ರತಿ ಊರಿಗೆ ಇವರ ಮನೆಗಳು ನಾಲ್ಕೋ ಐದು ಇರುವವು. ಇವರು ಹನುಮಂತ, ಈಶ್ವರಲಿಂಗ, ರಾಮಲಿಂಗ ದೇವರುಗಳನ್ನು ಪೂಜೆ ಮಾಡುವರು. ಪೂಜೆ ಮಾಡಿದ ಫಲವಾಗಿ ನೈವೇದ್ಯವನ್ನು ಭಕ್ತರಿಂದ ಪಡೆಯುವರು. ಮದುವೆ, ಮರಣ ಮುಂತಾದ ಪ್ರಸಂಗಗಳಲ್ಲಿ ಈ ಜನಾಂಗದವರು ಬಾಸಿಂಗ, ದಂಡೆ, ಹೂಹಾರ, ತುರಾಯಿಗಳನ್ನು ಕೊಡುವುದುಂಟು. ಈ ಸಮಾಜದ ಜನ ಆರ್ಥಿಕವಾಗಿ ಹಿಂದುಳಿದಿದ್ದು. ಸಾಮಾಜಿಕವಾಗಿಯೂ ಇವರಿಗೆ ಅಂಥ ಸ್ಥಾನಮಾನಗಳೇನೂ ಸಮಾಜದಲ್ಲಿ ಈಗ ಲಭ್ಯವಾಗದೇ ಇರುವುದನ್ನು ಕಾಣುವೆವು. ಮೂಲತಃ  ಈ ಸಮಾಜದವರು ಪ್ರಾಮಾಣಿಕರು. ಸೇವಾ ಮನೋಭಾವದವರು. ಊರ ಜನತೆಯ ಮರ್ಜಿಯನ್ನು ಕಾಯ್ದುಕೊಂಡು ಆಯಗಾರಿಕೆ ವೃತ್ತಿಯನ್ನು ನಿಷ್ಠೆಯಿಂದ ಮಾಡಿಕೊಂಡು ಬದುಕುತ್ತ ಬಂದುದುಂಟು. ಈ ಸಮಾಜದವರು ಪ್ರತಿಭಾನ್ವಿತರು, ಕಲಾಕಾರರು. ಆದರೆ ಇವರ ಪ್ರತಿಭೆಯ ಪ್ರಕಾಶನಕ್ಕೆ ಜನತೆಯ ಪ್ರೋತ್ಸಾಹದ ಅಗತ್ಯವಿದೆ. ಚರ್ಮವಾದ್ಯವಾದ ಸಮಾಳ, ಡೋಲು, ದಮ್ಮಡಿ, ತಬಲಾ ಮುಂತಾದವುಗಳನ್ನು ನುಡಿಸುವುದರಲ್ಲಿ ಇವರು ನಿಸ್ಸೀಮರು. ಕರಡಿ ಮಜಲು ಮೇಳದಲ್ಲಿ ಹೂಗಾರ ಜನಾಂಗದವರೇ ಸಂಬಾಳ ಬಾರಿಸುವುದುಂಟು. ಅಲ್ಪ ಸಂಖ್ಯಾತರು ಆರ್ಥಿಕವಾಗಿ  ಹಿಂದುಳಿದವರೂ ಆದ ಈ ಸಮಾಜದವರು ಇದುವರೆಗೆ ಕರ್ನಾಟಕದಲ್ಲಿ ಯಾರೂ ವಿಧಾನಸಭಾ ಸದಸ್ಯರಾಗಿ ಆಯ್ಕೆಗೊಂಡಿಲ್ಲ. ಅಂಥ ರಾಜಕೀಯ ಸ್ಥಾನಮಾನಗಳ ಯಾವುವೂ ಇವರಿಗೆ ಸ್ವಾತಂತ್ರ‍್ಯಾ ನಂತರ ಸಿಕ್ಕಿಲ್ಲ. ಆದರೆ ಇತ್ತೀಚೆಗೆ ಈ ಸಮಾಜದಲ್ಲೂ ಕೆಲವರು ಉನ್ನತ ವ್ಯಾಸಂಗ ಮಾಡಿ ಉನ್ನತ ಹುದ್ದೆಗಳಲ್ಲಿ ಇರುವರು. ಇನ್ನೂ ಈ ಜನಾಂಗದಲ್ಲಿ ಅಂಥ ಜಾಗೃತಿ ಮೂಡಿಲ್ಲ. ಹೆಚ್ಚಾಗಿ ಇವರು ಹಳ್ಳಿಗಾಡಿನಲ್ಲೇ ವಾಸಿಸುತ್ತಿದ್ದುದರಿಂದ, ಬಡವರಾಗಿದ್ದುದರಿಂದ ಉನ್ನತ ಶಿಕ್ಷಣವನ್ನು ಪಡೆದುಕೊಂಡು ಮುಂದೆ ಬರುವ ಸೌಭಾಗ್ಯ ಈ ಜನಾಂಗದ ಬಹಳ ಜನರಿಗೆ ಸಿಕ್ಕಿಲ್ಲ. ಇತ್ತೀಚೆಗೆ ಕೆಲವರು, ಅನುಕೂಲಸ್ಥರು ಓದಿ ಮುಂದೆ ಬಂದಿದ್ದಾರೆ. ಶೈಕ್ಷಣಿಕ ಪ್ರಗತಿಯನ್ನು ಸಾಧಿಸಿ ಸಮಾಜದ ವಿವಿಧ ಕ್ಷೇತ್ರಗಳಲ್ಲಿ ತಮ್ಮನ್ನು ಕ್ರಿಯಾತ್ಮಕವಾಗಿ ತೊಡಗಿಸಿಕೊಂಡುದನ್ನು ಗುರುತಿಸಬಹುದು.
ಹೂಗಾರರು :
ಹೂಗಾರರು ಉತ್ತರ ಕರ್ನಾಟಕ ಹಳ್ಳಿಗಳಲ್ಲಿ ಜನತೆಗೆ ದೇವರ ಪೂಜೆಗಾಗಿ ಹೂವು ಪತ್ರಿಗಳನ್ನು ಅವರ ಮನೆಗೆ ಒಯ್ದು ಕೊಡುವರು. ಈ ಕಾಯಕದ ಜೊತೆಗೆ ಇವರು ಹನುಮಂತ ದೇವರನ್ನು ಪೂಜಿಸುವರು. ಇವರು ಹೂವಿನಹಾರ, ದಂಡೆ, ಬಾಸಿಂಗಗಳನ್ನು ಕೊಟ್ಟು ಇದಕ್ಕೆ ಪ್ರತಿಯಾಗಿ ’ಬಾಬು’ (ಹಣ) ಪಡೆಯುವರು. ಊರ ಆಯಗಾರರಲ್ಲಿ ಇವರೂ ಒಬ್ಬರು. ಊರಿನಲ್ಲಿ ಯಾರಾದರೂ ಸತ್ತರೆಂದರೆ ಅವರ ಶವಕ್ಕೆ ಹೂವಿನಹಾರ, ತುರಾಯಿಗಳನ್ನು ಕಟ್ಟಿಕೊಡುವುದೂ ಇವರ ಕಾಯಕವೇ ಆಗಿದೆ. ಶವ ಸಂಸ್ಕಾರದ ಸಮಯದಲ್ಲಿ ಸ್ಮಶಾನದಲ್ಲಿ ನೆರೆದ ಜನತೆಗೆ ಶವದ ಮೇಲೆ ಹಾಕಲು ಹೂವು ಪತ್ರಿಗಳನ್ನು ಕೊಡುವವರೂ ಇವರೇ. ಸುಗ್ಗಿಯ ಕಾಲದಲ್ಲಿ ರೈತರು ಇವರಿಗೆ ಆಯದ ರೂಪದಲ್ಲಿ ಕಾಳು-ಕಡ್ಡಿಯನ್ನು ಭಕ್ತಿ-ಶ್ರದ್ಧೆಯಿಂದ ಕೊಡುವುದುಂಟು. ರಾಶಿ ನಡೆದ ಸ್ಥಳಗಳಿಗೆ, ಕಣಗಳಿಗೆ ಹೂಗಾರರು ಹೋಗಿ ಹೂ ಪತ್ರಿಯನ್ನು ಕೊಡುವರು. ರೈತರು ಇವರಿಂದ ಹೂ ಪತ್ರಿ ಪಡೆದು ರಾಶಿಗೆ ಏರಿಸುವರು. ಹೀಗೆ ಏರಿಸುವುದರಿಂದ ಅವರ ರಾಶಿ ಹುಲುಸಾಗುವುದೆಂದು ನಂಬುವರು. ಹಳ್ಳಿಯ ಜನತೆಯ ಜನನದಿಂದ ಮರಣದವರೆಗಿನ ಎಲ್ಲ ಧಾರ್ಮಿಕ ಸಂಸ್ಕಾರಗಳಲ್ಲೂ ಹೂಗಾರರು ಸಹಾಯಕರಾಗಿ, ಸಾಂಸ್ಕೃತಿಕ ಕಾರ್ಯಕರ್ತರಾಗಿ ಸೇವೆ ಮಾಡುವರು. ಸೇವಾ ಮನೋಭಾವನೆ ಹಾಗೂ ಪ್ರಮಾಣಿಕತೆಗೆ ಹೆಸರುವಾಸಿಯಾದ ಇವರು ಉತ್ತರ ಕರ್ನಾಟಕದ ಎಲ್ಲಾ ಜಿಲ್ಲೆಗಳಲ್ಲೂ ಇರುವರು. ಆಂಧ್ರಪ್ರದೇಶ ಹಾಗೂ ಮಹಾರಾಷ್ಟ್ರ ರಾಜ್ಯಗಳಲ್ಲೂ ಇವರು ಇರುವುದನ್ನು ಕಾಣುವೆವು.
ಪೂಜಾರರು :
ಹೂಗಾರರು ಹೂಹಾರ ಪತ್ರಿಯನ್ನು ಊರ ಜನತೆಗೆ ಒಯ್ದು ಕೊಡುವ ಕಾಯಕ ಮಾಡುವುದರೊಂದಿಗೆ ಹನುಮಂತ ದೇವರ ಪೂಜೆಯನ್ನು ಮಾಡುವರು. ಪೂಜೆಯನ್ನೂ ಮಾಡುವುದರಿಂದ ಇವರಿಗೆ ಪೂಜಾರರೆಂದೂ ಕರೆಯುವರು. ಹನುಮಂತ ದೇವರ ಪೂಜೆಯನ್ನು ಕೆಲವೆಡೆ ಬ್ರಾಹ್ಮಣರು, ಉಪ್ಪಾರರು, ಕುರುಬರು, ಕಬ್ಬಲಿಗರು ಹಾಗೂ ಇನ್ನಿತರರೂ ಮಾಡುವುದರಿಂದ ಇವರೆಲ್ಲರಿಗೂ ಹನುಮಂತ ದೇವರ ಪೂಜಾರರೆನ್ನುವರು. ಆದರೆ ಹೂವು ಪತ್ರಿ ಹಂಚುವ ಕಾಯಕ ಮಾಡುವುದರೊಂದಿಗೆ ಹನುಮಂತ ದೇವರ ಪೂಜೆಯನ್ನು ಮಾಡುವ ಪೂಜಾರರು ಇನ್ನಿತರ ಪೂಜಾರರಿಗಿಂತ ಭಿನ್ನರಾಗಿದ್ದಾರೆ. ಇವರು ಭಕ್ತರು ದೇವರಿಗೆ ಸಲ್ಲಿಸಿದ ಕಾಯಿ – ಕರ್ಪೂರ, ನೈವೇದ್ಯ, ದಕ್ಷಿಣೆ, ಕಾಳು-ಕಡ್ಡಿ ಮುಂತಾದುವನ್ನು ಸ್ವೀಕರಿಸಿ ಉಪಜೀವನ ಸಾಗಿಸುವರು. ಸದಾ ಹನುಮಂತ ದೇವರ ಗುಡಿಯಲ್ಲಿದ್ದುಕೊಂಡು, ನಂದಾದೀಪ ಬೆಳಗಿಸುತ್ತ ದೇವರ ಸೇವೆಯನ್ನು ಭಕ್ತಿ – ನಿಷ್ಠೆಯಿಂದ ಮಾಡುವರು. ಇವರು ಹೆಚ್ಚಾಗಿ ಬೆಳಗಾವಿ, ಬಾಗಲಕೋಟೆ, ಬಿಜಾಪೂರ ಜಿಲ್ಲೆಗಳಲ್ಲಿ ಇರುವುದನ್ನು ಗುರುತಿಸುವೆವು.
ಜೀರರು : ಜೀರರೂ ಹನುಮಂತ ದೇವರ ಪೂಜಾರಿಗಳೇ ಆಗಿದ್ದಾರೆ. ಹನುಮಂತ ದೇವರಿಗೆ ಇವರು ವಿಧವಿಧದ ಚರ್ಮವಾದ್ಯಗಳನ್ನು ನುಡಿಸಿ ನಾದದ ಎಡೆಯನ್ನು ಅರ್ಪಿಸುವುದರ ಮೂಲಕ ಭಕ್ತಿ ಸಲ್ಲಿಸುವರು. ’ಜೀರ’ ಎಂಬ ಶಬ್ದ ’ನಾದ’ವನ್ನು ಇಲ್ಲವೆ ’ಮಂಗಲ’ ಭಾವವನ್ನು ಪ್ರತಿನಿಧಿಸುತ್ತದೆ. ಜೀರರು ಸಂಬಾಳ, ಮದ್ದಳೆ, ದಮ್ಮಡಿ, ಡೋಲು ಹಾಗೂ ತಬಲಾ ಮುಂತಾದ ಚರ್ಮ ವಾದ್ಯಗಳನ್ನು ನುಡಿಸುವುದರಲ್ಲಿ ನಿಸ್ಸೀಮರು. ಕಲಾಕಾರರು ಇವರು ಹೆಚ್ಚಾಗಿ ಕೊಪ್ಪಳ, ರಾಯಚೂರು, ಬಿಜಾಪೂರ, ಬಳ್ಳಾರಿ ಜಿಲ್ಲೆಗಳಲ್ಲಿ ಹಾಗೂ ಆಂಧ್ರಪ್ರದೇಶದಲ್ಲಿ ಇರುವರು.
ನಟುವರು : ’ನಟುವ’ ಎಂದರೆ ನಾಟಕ ಇಲ್ಲವೆ ಬಯಲಾಟವನ್ನು ಕಲಿಸುವವ, ಮದ್ದಳೆಕಾರ ನಟುವರೂ ಜೀರರಂತೆ ಮದ್ದಳೆಯನ್ನು ಬಾರಿಸುವರು. ಚರ್ಮವಾದ್ಯಗಳಲ್ಲಿ ಪ್ರಮುಖ ವಾದ್ಯವಾದ ಈ ಮದ್ದಳೆಯನ್ನು ಮದುವೆ, ಮೆರವಣಿಗೆ ಮುಂತಾದ ಮಂಗಳಮಯ ಸಂದರ್ಭಗಳಲ್ಲಿ ಬಾರಿಸುವುದಿಲ್ಲ. ಈ ವಾದ್ಯವನ್ನು ವಿಶೇಷವಾಗಿ ಬಯಲಾಟ ಸಂದರ್ಭಗಳಲ್ಲಿ, ದೇವಾಲಯಗಳಲ್ಲಿ ನಡೆಯುವ ನರ್ತನ ಸಂದರ್ಭಗಳಲ್ಲಿ ಬಾರಿಸುವುದುಂಟು. ಪ್ರಾಚೀನ ಕಾಲದಲ್ಲಿ ’ನಟುವ’ರು ಇದ್ದ ಉಲ್ಲೇಖ ಕನ್ನಡ ಕಾವ್ಯ ಪುರಾಣಗಳಲ್ಲಿ ಬರುವುದು. ಶಿವಶರಣರಾದ ಅಲ್ಲಮ ಪ್ರಭುದೇವರು ’ನಟುವ’ ಜಾತಿಯಲ್ಲಿ ಜನಿಸಿರುವರು. ನಟುವರೂ ಜೀರರು, ಹೂಗಾರರು ಆಗಿರುವರು.
ಗುರವರು :
’ಗುರವ’ ಪದ ಗೌರವ ಸೂಚಕವಾದುದಾಗಿದೆ. ಇತ್ತೀಚೆಗೆ ಗುರುವರಿಗೆ ಗೊರವರು ಗೊರ‍್ರು ಎಂದೆಲ್ಲ ಕರೆಯುವುದುಂಟು. ಹನುಮಂತ ದೇವರ ಪೂಜಾರಿಗಳಾದ ಇವರು ಹಿಂದೆ ಸಮಾಜದಲ್ಲಿ ಉನ್ನತವಾದ ಸ್ಥಾನಮಾನವನ್ನು ಗೌರವವನ್ನು ಹೊಂದಿದ್ದಾದಾಗಿ ತಿಳಿದು ಬರುವುದು. ಹಿಂದೆ ಇವರನ್ನು ಶೈವ ಬ್ರಾಹ್ಮಣರೆಂದೇ ಕರೆಯುತ್ತಿದ್ದರು. ಬ್ರಾಹ್ಮಣರಿಗೂ ವೀರ ಶೈವರಿಗೂ ಮಧ್ಯೆ ಬರುವ ಇವರು ವಿಶೇಷವಾಗಿ ಬಾಗಲಕೋಟೆ, ಬಿಜಾಪೂರ ಹಾಗೂ ಬೆಳಗಾವಿ ಜಿಲ್ಲೆಗಳಲ್ಲಿ ಇರುವರು. ಕಲಾಕಾರರೂ ಆದ ಇವರು ಮದುವೆ ಹಾಗೂ ಇನ್ನಿತರ ಸಂದರ್ಭಗಳಲ್ಲಿ ’ಸಂಬಾಳ’ ವೆಂಬ ಚರ್ಮವಾದ್ಯವನ್ನು ನುಡಿಸುವರು.
 ತಂಬೂಳಿಯವರು :
’ತಂಬಳೆ’, ’ತಮ್ಮಡಿ’ ಎನ್ನುವ ಪದಗಳು ಚರ್ಮವಾದ್ಯವನ್ನು ಸೂಚಿಸುವಂಥವಾಗಿವೆ. ತಮ್ಮಡಿ ಎನ್ನುವುದು ಒಂದು ಬಗೆಯ ಚರ್ಮವಾದ್ಯ. ಈ ವಾದ್ಯವನ್ನು ಬಾರಿಸುವವರೇ ತಂಬೂಳಿಯವರು. ಹೂಗಾರರಂತೆ ಇವರೂ ಹೂವಿನಹಾರ, ದಂಡೆ ತುರಾಯಿಗಳನ್ನು ಕಟ್ಟಿ ಊರ ಜನರಿಗೆ ಕೊಟ್ಟು ಅವರಿಂದ ಪ್ರತಿಯಾಗಿ ಹಣ ’ಬಾಬು’ ಪಡೆದುಕೊಂಡು ಬದುಕು ಸಾಗಿಸುವರು. ಇವರು ಹೆಚ್ಚಾಗಿ ಬಾಗಲಕೋಟೆ ಜಿಲ್ಲೆಯ ಮುಧೋಳ, ಜಮಖಂಡಿ, ಬಿಜಾಪೂರ ಜಿಲ್ಲೆಯ ಮುದ್ದೇಬಿಹಾಳ, ಬಸವನಬಾಗೇವಾಡಿಗಳಲ್ಲಿ ಹಾಗೂ ಆಂಧ್ರಪ್ರದೇಶದಲ್ಲಿ ಇರುವರು.
ಪುಲಾರಿಯವರು :
’ಪುಲಾರಿ, ’ಪೂಲ್ ಮಾಲಿ’, ’ಮಾಲಿ’ ’ಮಾಲೆಗಾರ’ ಮುಂತಾದ ಹೆಸರಿನಿಂದ ಕರೆಸಿಕೊಳ್ಳುವವರೆಲ್ಲರೂ ಹೂವಿನಹಾರ ಮಾಡಿ ಜನತೆಗೆ ಕೊಡುವ ಕಾಯಕವನ್ನು ಮಾಡುವರು. ’ಪೂಲ್’ ಎಂದರೆ ಹೂವು. ’ಮಾಲಿ ಎಂದರೆ ತೋಟಿಗ. ಹೂವಿನ ತೋಟವನ್ನು ಬೆಳೆಸಿ ಹೂವನ್ನು ತಿರಿದು ತಂದು ಮಾಲೆ ಮಾಡಿ ಕೊಡುವವರೇ ಪೂಲ್ ಮಾಲಿಗಳು. ಪುಲಾರಿಯವರು ಬಿಡಿ ಹೂವುಗಳಿಂದ ಮಾಡಿದ ಸರಗಳನ್ನು ಸಮಾರಂಭ ಹಾಗೂ ಉತ್ಸವಗಳಲ್ಲಿ ದೇವರಿಗೆ ಸಮರ್ಪಿಸುವವರು ಮತ್ತು ಊರಿನ ಜನರಿಗೆ ಅಂಗಡಿಗಳಿಗೆ ಹೂವಿನ ಹಾರಗಳನ್ನು ಕೊಟ್ಟು ಪ್ರತಿಯಾಗಿ ಅವರಿಂದ ಹಣ ಪಡೆದುಕೊಂಡು ಜೀವನ ಸಾಗಿಸುವರು. ಇವರೆಲ್ಲರೂ ಹೂವಿನ ಹಾರಗಳನ್ನು ಕಟ್ಟಿ ಕೊಡುವ ಉದ್ಯೋಗ ಮಾಡುವವರೇ ಆಗಿದ್ದಾರೆ. ಇವರು ವಿಶೇಷವಾಗಿ ಬಳ್ಳಾರಿ, ಕೊಪ್ಪಳ, ದಾವಣಗೆರೆ, ಬೀದರ ಹಾಗೂ ಗುಲಬರ್ಗಾ ಜಿಲ್ಲೆಗಳಲ್ಲಿ ವಾಸವಾಗಿರುವುದನ್ನು ಕಾಣುವೆವು.
ಪುಷ್ಪದತ್ತರು :
ಹೂಗಾರರು ತಮ್ಮ ಮೂಲ ಪುರುಷ ’ಪುಷ್ಪದತ್ತ’ ಎಂದು ನಂಬಿರುವರು. ’ಪುಷ್ಪದತ್ತ’ ಎಂದರೆ ಹೂವುಗಳನ್ನು ಕೊಡುವವ ಎಂದರ್ಥ. ಪುಷ್ಪದತ್ತನ ಉಲ್ಲೇಖ  ಪ್ರಾಚೀನ ಕನ್ನಡ ಕಾವ್ಯಗಳಲ್ಲಿ ಬರುವುದು. ’ಪುಷ್ಪದತ್ತ’ ರೆಂಬ ಹೆಸರಿನಲ್ಲಿ ಕರೆಸಿಕೊಳ್ಳುತ್ತಿರುವ ಜನಾಂಗದ ಹೆಚ್ಚಾಗಿ ಆಂಧ್ರಪ್ರದೇಶ, ಮಹಾರಾಷ್ಟ್ರ, ಗುಜರಾತ, ಮಧ್ಯಪ್ರದೇಶ ಹಾಗೂ ಬಂಗಾಲ ರಾಜ್ಯಗಳಲ್ಲಿ ವಾಸವಾಗಿದ್ದುದನ್ನು ಕಾಣುವೆವು. ಹೀಗೆ ವಿವಿಧ ಹೆಸರುಗಳಿಂದ ಕರೆಸಿಕೊಳ್ಳುತ್ತಿರುವ ಆಯಾ ಪ್ರದೇಶಗಳ ಆಚರಣೆ ಸಂಪ್ರದಾಯಗಳನ್ನು ರೂಢಿಸಿಕೊಂಡು ಬದುಕುತ್ತಿರುವ ಇವರೆಲ್ಲರೂ ಹೂಗಾರರೇ ಆಗಿದ್ದಾರೆ. ಈ ಸಮಾಜದವರ ವಿಶೇಷತೆಗಳು, ಇವರ ಧಾರ್ಮಿಕ ಆಚರಣೆಗಳು ಹಾಗೂ ವಿಧಿ ಕ್ರಿಯೆಗಳನ್ನು ಇಲ್ಲಿ ಪರಿಶೀಲಿಸಬಹುದಾಗಿದೆ.
ಹೂಗಾರ ಸಮಾಜದ ಇವರೆಲ್ಲರೂ ವಿಶೇಷವಾಗಿ ಉತ್ತರ ಕರ್ನಾಟಕ ಭಾಗದಲ್ಲಿ ವಾಸವಾಗಿದ್ದಾರೆ. ಇವರು ವೀರಶೈವ ಧರ್ಮದ ಒಂದು ಭಾಗವೇ ಆಗಿದ್ದರೂ ಈಗ ವೀರಶೈವರು ಇವರನ್ನು ತಮ್ಮ ಸರಿಸಮಾನರೆಂದು ತಿಳಿಯುತ್ತಿಲ್ಲ. ಬಹುಶಃ ಇದಕ್ಕೆ ಕಾರಣ ಈ ಸಮಾಜದವರು ಆರ್ಥಿಕವಾಗಿ ಹಿಂದೆ ಉಳಿದುದು ಹಾಗೂ ಚರ್ಮವಾದ್ಯಗಳ ನುಡಿಸುತ್ತಿರುವುದು ಆದಂತಿದೆ. ಆದರೆ ಪ್ರಾಚೀನ ಕಾಲದಲ್ಲಿ ಈ ಸಮಾಜದವರಿಗೆ ಸಾಮಾಜಿಕವಾಗಿ, ಧಾರ್ಮಿಕವಾಗಿ ಉನ್ನತವಾದ ಸ್ಥಾನಮಾನಗಳು ಲಭ್ಯವಾಗಿದ್ದುವು. ಇವರನ್ನು ಶೈವ-ಬ್ರಾಹ್ಮಣರೆಂದೂ, ವೀರಶೈವರಿಗಿಂತ ಶ್ರೇಷ್ಠರೆಂದೂ ಅಂದಿನ ಜನತೆ ಭಾವಿಸಿತ್ತು. ಒಟ್ಟಿನಲ್ಲಿ ಅಂದಿನ ಸಮಾಜ ಇವರನ್ನು ಅತ್ಯಂತ ಗೌರವದಿಂದ ಕಂಡದು ವಿದಿತವಾಗುವುದು.
ಈ ಜನಾಂಗದವರ ಮನೆಮಾತು ಕನ್ನಡ. ಇವರಲ್ಲಿ ವಿಧುರ, ವಿಧವೆ ಹಾಗೂ ವಿಚ್ಛೇದಿತರ ವಿವಾಹಕ್ಕೆ ಅವಕಾಶವಿದೆ. ಹೆಚ್ಚಾಗಿ ಇವರು ತಮ್ಮದೇ ಜಾತಿಯ ಕುಲದ ಜನರೊಂದಿಗೆ ವಿವಾಹಗಳನ್ನು ಮಾಡಿಕೊಳ್ಳುತ್ತ ಬಂದುದನ್ನು ಕಾಣುವೆವು. ಈ ಜನಾಂಗದವರು ಸತ್ತಾಗ ಇವರ ಶವವನ್ನು ಸುಡುವರು. ವೈದಿಕರಂತೆ, ಬ್ರಾಹ್ಮಣರಂತೆ ಇವರು ಸತ್ತ ಹತ್ತೊ, ಹನ್ನೊಂದನೆಯ ದಿನಗಳಿಗೆ ಶ್ರಾದ್ಧವನ್ನು ಮಾಡುವರು. ಕೆಲವೆಡೆ ಅದರಲ್ಲೂ ವಿಶೇಷವಾಗಿ ಬೀದರ, ಗುಲಬರ್ಗ ಜಿಲ್ಲೆಗಳಲ್ಲಿ ವೀರಶೈವ ಧರ್ಮದ ಪ್ರಭಾವದಿಂದಾಗಿ ಇವರ ಶವಗಳನ್ನು ಹೂಳುವುದೂ ಉಂಟು. ಅಲ್ಪ ಸಂಖ್ಯಾತರಾದ ಇವರ ಧಾರ್ಮಿಕ ಆಚರಣೆಗಳು, ವಿಧಿ ಕ್ರಿಯೆಗಳು ತುಂಬ ಸರಳವಾದುವು. ನೇರವಾದುವು. ಈ ಜನಾಂಗದವರು ವಾಸಿಸುತ್ತಿರುವ ಪ್ರದೇಶದಲ್ಲಿರುವ ಬಹುಸಂಖ್ಯಾತರ ಧಾರ್ಮಿಕ ವಿಧಿಕ್ರಿಯೆಗಳ ಪ್ರಭಾವ ಇವರ ಮೇಲಾದುದರಿಂದ ಇವರ ಆಚರಣೆಗಳಲ್ಲಿ ಅಂಥ ಕಟ್ಟುನಿಟ್ಟುಗಳೇನಿಲ್ಲ. ಕೆಲವೆಡೆ ಈ ಜನಾಂಗದವರು ಹಣೆಗೆ ವಿಭೂತಿ ಧರಿಸಿ ಕೊರಳಲ್ಲಿ ಲಿಂಗಧಾರಣೆ ಮಾಡಿಕೊಂಡರೆ, ಇನ್ನು ಕೆಲವೆಡೆ ಈ ಜನಾಂಗದವರು ಕೊರಳಲ್ಲಿ ಜನಿವಾರ ಹಾಕಿಕೊಂಡು ಹಣೆಗೆ ನಾಮ ಧರಿಸುವುದುಂಟು. ತಲೆಯಲ್ಲಿ ಜುಟ್ಟು ಬಿಡುವುದನ್ನು ನಾವು ಹೆಚ್ಚಾಗಿ ಮಹಾರಾಷ್ಟ್ರದಲ್ಲಿ ವಾಸವಾಗಿದ್ದ ಹೂಗಾರರಲ್ಲಿ ಕಾಣುವೆವು. ಈ ಜನಾಂಗದವರು ದೇವರ ಪೂಜೆ ಮಾಡುವುದು, ಹೂಹಾರ, ಪತ್ರಿ ಕೊಡುವುದು ಈ ಕಾಯಕಗಳ ಜೊತೆಗೆ ಕೃಷಿ ಕಾಯಕದಲ್ಲೂ ತೊಡಗಿದ್ದುದುಂಟು. ಈ ಜನಾಂಗದ ಬಹುತೇಕರು ಭೂಮಿಯನ್ನು ಹೊಂದಿರುವರು. ಈ ಭೂಮಿಯಲ್ಲಿ ತಮ್ಮ ಕಾಯಕಕ್ಕೆ ಸಂಬಂಧಿಸಿದ ಹೂವಿನ ಗಿಡಗಳನ್ನು ಬೆಳೆಸುವುದುಂಟು. ಪ್ರಾಮಾಣಿಕರೂ, ಸೇವಾನಿಷ್ಠರೂ, ನಿಗರ್ವಿಗಳು ಆದ ಇವರ ವೇಷಭೂಷಣಗಳು ಅತ್ಯಂತ ಸಾದಾ.  ಅಂಗಿ, ರುಮಾಲು, ಶಲ್ಯೆ, ಪಂಚೆಗಳನ್ನು ಧರಿಸುವ ಇವರು ತಲೆಯ ಮೇಲೆ ರಂಗುರಂಗಿನ ರುಮಾಲುಗಳನ್ನು ಸುತ್ತಿಕೊಳ್ಳುವರು. ಕೆಲವೆಡೆ ಈ ಜನಾಂಗದವರು ಪಟ್ಟಿ ಜರತಾರಿಯ ಪಟಗಾಗಳನ್ನೂ ಸುತ್ತಿಕೊಳ್ಳುವುದುಂಟು  ಕೆಲವರು ಇವರು ಟೊಪ್ಪಿಗೆಯನ್ನು ಹಾಕಿಕೊಳ್ಳುವುದುಂಟು. ಶುದ್ಧ ಸಸ್ಯಾಹಾರಿಗಳಾದ ಇವರು ಜನಿವಾರ ಹಾಗೂ ಇಷ್ಟಲಿಂಗ ಎರಡನ್ನೂ ಆಯಾ ಪರಿಸರ ಪ್ರದೇಶಕ್ಕೆನುಸಾರವಾಗಿ ಧರಿಸುವ ಸುಸಂಸ್ಕೃತರು. ಇವರು ಹಣೆಗೆ ಭಸ್ಮ ಧರಿಸುತ್ತಾರೆ ಕೊರಳಲ್ಲಿ ರುದ್ರಾಕ್ಷಿ ಇರುತ್ತದೆ.  ಶಿವಲಿಂಗ ಪೂಜೆಯನ್ನೂ ಇವರು ಮಾಡುವರು. ಮಹಾರಾಷ್ಟ್ರದಲ್ಲೂ ಇರುವ ಈ ಜನಾಂಗದವರು ಹಣೆಗೆ ಗಂಧು ಧರಿಸುತ್ತಾರೆ. ಜನಿವಾರ ಹಾಕುತ್ತಾರೆ. ಶಿವನ ಆರಾಧನೆ ಮಾಡುತ್ತಾರೆ. ಹಾಗೆ ನೋಡಿದರೆ ಈ ಜನಾಂಗದವರು ಆರ್ಥಿಕವಾಗಿ ಹಿಂದುಳಿದರೂ ಕೆಲವೆಡೆ ಸಾಮಾಜಿಕವಾಗಿ, ಧಾರ್ಮಿಕವಾಗಿ ಇವರಿಗೆ ಒಳ್ಳೆಯ ಸ್ಥಾನ-ಮಾನಗಳಿದ್ದುದನ್ನು ತಿಳಿಯುವೆವು. ಪ್ರಾಚೀನ ಕಾಲದಲ್ಲಂತೂ ಈ ಜನಾಂಗದವರು ಬ್ರಾಹ್ಮಣ ಹಾಗೂ ಲಿಂಗಾಯತ ಸಮಾಜಗಳ ನಡುವಿನ ಸ್ಥಾನ ಹೊಂದಿದ್ದರೆಂಬುದು ವಿದಿತವಾಗುವುದು. ಪ್ರತಿಯೊಂದು ಊರುಗಳಲ್ಲೂ ಇವರು ಅರ್ಚಕ ವೃತ್ತಿಯನ್ನು ಮಾಡಿಕೊಂಡು ಬಾಳುತ್ತ ಬಂದಿರುವರು.
೨. ಹೂಗಾರ (ಜೀರ) ಸಮಾಜದ ಬಗೆಗಿದ್ದ ಪೌರಾಣಿಕ ಕಥೆಗಳು :
ಈ ಸಮಾಜದ ಹುಟ್ಟಿನ ಬಗೆಗೆ, ಪ್ರಾಚೀನತೆಯ ಬಗೆಗೆ ಅನೇಕ ಕಥೆ, ಉಪಕಥೆ, ದಂತಕಥೆಗಳು, ಪುರಾಣ ಕಥೆಗಳು ಹುಟ್ಟಿಕೊಂಡು ಜನತೆಯಲ್ಲಿ ಪ್ರಚಾರ ಪಡೆದುದನ್ನು ಕಾಣಬಹುದು. ಅಂತಹವುಗಳಲ್ಲಿ ಇಲ್ಲಿ ಕೆಲವನ್ನು ಉದಾಹರಿಸಬಹುದು.
೧. ಮೇರು ಪರ್ವತವನ್ನು ದೇವತೆಗಳು ಕಡೆಯುವಾಗ ಸಮುದ್ರದಲ್ಲಿ ಭಯಂಕರವಾದ ಬಿರುಗಾಳಿ ಏಳುತ್ತದೆ.ಅದನ್ನು ಶಿವ ತನ್ನ ಅಂಗೆಯಲ್ಲಿ ಹಿಡಿದುಕೊಳ್ಳುತ್ತಾನೆ. ಅದರಲ್ಲಿ ಶಿವನಿಗೆ ಒಂದು ಮನುಷ್ಯಾಕೃತಿ ಕಾಣಿಸುತ್ತದೆ. ಅವನು ಬಿರುಗಾಳಿಯಲ್ಲೂ ಹೂವುಗಳನ್ನು ಹಿಡಿದಿರುತ್ತಾನೆ. ಶಿವನು ಅವನನ್ನು ಪುಷ್ಪದತ್ತ ಎಂದು ಕರೆದು ಅವನನ್ನು ಭೂಮಿಗೆ, ತನ್ನನ್ನು ಪೂಜಿಸುವವರಿಗೆ ಹೂಗಳನ್ನು ಕೊಡಲೆಂದು ಕಳಿಸಿಕೊಡುತ್ತಾನೆ. ಹೀಗಾಗಿ ಹೂಗಾರರೆಲ್ಲರೂ ಪುಷ್ಪದತ್ತನ ವಂಶದವರೆಂದು ಪುರಾಣ ಈ ರೀತಿ ತಿಳಿಸುತ್ತದೆ.
ಹೂಗಾರರು ತಮ್ಮ ವಂಶದ ಮೂಲ ಪುರುಷ ’ಪುಷ್ಪದತ್ತ’ ಎಂದು ತಿಳಿದಿದ್ದಾರೆ. ಹರಿಹರನ ’ನಂಬಿಯಣ್ಣನ ರಗಳೆ’ಯಲ್ಲಿ ಬರುವ ಪುಷ್ಪದತ್ತನೇ ಇವನಾಗಿರಬಹುದು. ಸಮುದ್ರ ಮಂಥನ ಕಾಲದಲ್ಲಿ ಜನಿಸಿದ ಹಾಲಾಹಲವನ್ನು ಶಿವನು ಕುಡಿಯಲೆಂದು ಕೈಗೆತ್ತಿಕೊಂಡು ಅದರಲ್ಲಿನ ತನ್ನ ಪ್ರತಿಬಿಂಬ ನೋಡಿ ಅದಕ್ಕೆ ಪುಷ್ಪದತ್ತನೆಂದು ಹೆಸರಿಟ್ಟು, ಆತನಿಗೆ ನಿತ್ಯವೂ ತನ್ನ ಮುಡಿಗೆ ಹೂ ಏರಿಸು ಎಂದು ಆಜ್ಞೆ ಮಾಡಿದ ಎಂದು ನಂಬಿಯಣ್ಣನ ರಗಳೆಯಲ್ಲಿ ಬರುವುದು.
೨. ಅಲ್ಕಾವತಿಯ ರಾಜನಾದ ಕುಬೇರನಿಗೆ ಪ್ರತಿನಿತ್ಯ ಬೆಳಗಿನ ಜಾವದಲ್ಲಿ ಪೂಜೆಗಾಗಿ ಹೂವು ತಂದು ಕೊಡುವ ಕೆಲಸವನ್ನು ಹೂಗಾರನಾದ ಯಕ್ಷ ಮಾಡುತ್ತಿದ್ದ. ಯಕ್ಷನಿಗೆ ಲಗ್ನವಾಯಿತು. ಆದರೂ ಆತ ಹೂ ಕೊಡುವ ಕೆಲಸವನ್ನು ಮುಂದುವರೆಸಿದ. ಒಂದು ದಿನ ಯಕ್ಷನು ತನ್ನ ಸತಿಯೊಂದಿಗಿನ ಒಡನಾಟದಲ್ಲಿ ತಲ್ಲೀನನಾದ್ದರಿಂದ ತಡಮಾಡಿ ಕುಬೇರನಿಗೆ ಹೂವನ್ನು ಪೂರೈಸಿದನು. ತಡಮಾಡಿದ್ದಕ್ಕೆ ಯಕ್ಷನು ಕುಬೇರನಲ್ಲಿ ಕ್ಷಮೆ ಯಾಚಿಸಿದನು. ಆದರೂ ಆತ ಯಕ್ಷನಿಗೆ ನೀನು ಒಂದು ವರ್ಷ ನಿನ್ನ ಹೆಂಡತಿಯಿಂದ ಅಗಲಿ ರಾಮಗಿರಿಯಲ್ಲಿ ವಾಸವಾಗಿರು ಎಂದು ಶಿಕ್ಷೆ ವಿಧಿಸಿದ. ಆ ಪ್ರಕಾರ ಯಕ್ಷ ಒಂದು ವರ್ಷ ಶಿಕ್ಷೆ ಅನುಭವಿಸಿದ. ಈ ಕಥನವನ್ನೇ ಮಹಾಕವಿ ಕಾಳಿದಾಸ ’ಮೇಘದೂತ’ ವೆಂಬ ತನ್ನ ಕಾವ್ಯದಲ್ಲಿ ರಮ್ಯವಾಗಿ ನಿರೂಪಿಸಿದ್ದಾನೆ. ಇದರಿಂದ ಹೂಗಾರರು ತುಂಬ  ಪ್ರಾಚೀನ ಕಾಲದಿಂದಲೂ ಇದ್ದರೆಂಬುದು ವಿದಿತವಾಗುವುದು.
೩. ಪಾರ್ವತಿ ಪರಮೇಶ್ವರರ ಪೂಜೆಗಾಗಿ ಪ್ರತಿನಿತ್ಯ ಬೆಳಗಿನ ಜಾವದಲ್ಲಿ ಹೂವು ತಂದು ಕೊಡುತ್ತಿದ್ದ ವ್ಯಕ್ತಿಯ ನಿಷ್ಠೆಯನ್ನು ಗುರುತಿಸಿ ಶಿವ ಆತನಿಗೆ ಹೂಗಾರ ಎಂದು ಹೆಸರಿಟ್ಟನು. ಮುಂದೆ ಶಿವ ಹೂಗಾರನ ಕಾಯಕ ನಿಷ್ಠೆ ಮೆಚ್ಚಿಕೊಂಡು ’ನಿನಗೆ ಏನು ಬೇಕಾದರೂ ಕೇಳು ಕೊಡುತ್ತೇನೆಂದ’ ಆಗ ಆ ಹೂಗಾರನು ’ತಮ್ಮ ಪೂಜೆಗಾಗಿ ಹೂವು ಪತ್ರಿಗಳನ್ನು ತಂದು ಕೊಡುವ  ಆನಂದಕ್ಕಿಂತ ಬೇರೊಂದು ಆನಂದವೇ ಇಲ್ಲ.  ಈ ಸೇವೆಯ ಹೊರತು ನನಗಾವುದೂ ಬೇಡ’  ಎಂದು ಹೇಳಿದನು. ಕೊನೆಯ ತನಕ ತಮ್ಮ ಪೂಜೆಗಾಗಿ ಹೂಪತ್ರಿ ಸಲ್ಲಿಸುವ ಕಾಯಕವೊಂದನ್ನು ಕರುಣಿಸಿರಿ’ ಎಂದು ಬೇಡಿಕೊಂಡ. ಈ ಮಾತು ಕೇಳಿ ಪಾರ್ವತಿ ಪರಮೇಶ್ವರರಿಗೆ ಅತ್ಯಂತ ಆನಂದವಾಯಿತು. ಹೂಗಾರ ತನ್ನ ಕಾಯಕದೊಂದಿಗೆ ಸಂತೃಪ್ತಿ ಹೊಂದಿದ ಪರಮೇಶ್ವರನಿಲ್ಲದಾಗ ಪಾರ್ವತಿ ಒಬ್ಬಳೇ ಇದ್ದರೂ ಆಕೆಗೂ ಹೂಗಾರ ನಿತ್ಯ ಹೂಪತ್ರಿ ಸಲ್ಲಿಸತೊಡಗಿದ. ಪಾರ್ವತಿ ಪರಮೇಶ್ವರನಿಲ್ಲದಾಗ ಒಬ್ಬಳೆ ಇದ್ದು ಇದ್ದು ಒಂಟಿತನ ಅನುಭವಿಸತೊಡಗಿದಳು. ಒಂಟಿತನ ಹೋಗಲಾಡಿಸಲು ಆಕೆ ತನ್ನ ಮೈ ಮೇಲಿನ ಮಣ್ಣು ತೆಗೆದು ಒಂದು ಹೆಣ್ಣು ಗೊಂಬೆಮಾಡಿ ಶಿವನಿಗೆ, ಇದಕ್ಕೆ ಜೀವ ತುಂಬಿರಿ. ’ನಾನು ನನ್ನ ಮಗಳಾದ ಈಕೆ ಜೋಡಿಯಾಗಿ ಇರುವೆವು’ ಎಂದಳು. ಹಾಗೆಯೇ ಆಗಲಿ ಎಂದು ಶಿವನ ಆ ಮಣ್ಣಿನ ಗೊಂಬೆಗೆ ಜೀವವನ್ನು ತುಂಬಿದನು. ಆ ಮಗುವಿನೊಂದಿಗೆ ಪಾರ್ವತಿಯು ಕಾಲ ಕಳೆಯತೊಡಗಿದಳು. ಮುಂದೆ ಆ ಮಗಳು ಬೆಳೆದು ದೊಡ್ಡವಳಾದಳು. ಆಕೆಗೆ ಮದುವೆ ಮಾಡಬೇಕೆಂದು ಆಲೋಚಿಸಿ ವರನನ್ನು ಹುಡುಕಲು ನಾರದನಿಗೆ ತಿಳಿಸಿದರು. ಮೂರು ಲೋಕಗಳನ್ನು ಸುತ್ತಿ ಬಂದ ನಾರದನಿಗೆ ಆಕೆಗೆ ತಕ್ಕವರ ಸಿಗಲೇ ಇಲ್ಲ. ಆಗ ಪಾರ್ವತಿ – ಪರಮೇಶ್ವರರು ನಿಷ್ಠಾವಂತನಾದ ಹೂಗಾರನಿಗೆ ತಮ್ಮ ಮಗಳನ್ನು ಕೊಡಬೇಕೆಂದು ನಿರ್ಧರಿಸಿ, ಆತನನ್ನು ಕರೆಸಿ ಕೇಳಿದರು. ಆತ ’ದೇವಾನು-ದೇವತೆಗಳು ಇರುವಾಗ ನಿಮ್ಮ ಮಗಳನ್ನು ನನಗೇಕೆ ಕೊಡುವಿರಿ’ ಎಂದು ವಿನಮ್ರವಾಗಿ ತಿಳಿಸಿದ. ಆಗ ಶಿವ-ಪಾರ್ವತಿಯವರು ಆತನಿಗೆ, ’ನೀನು ದೇವಾನು-ದೇವತೆಗಳಿಗಿಂತಲೂ ಶ್ರೇಷ್ಠನು. ನಿನ್ನ ವರ್ತನೆ, ಕಾಯಕನಿಷ್ಠೆ, ಪ್ರಾಮಾಣಿಕತೆ ಭಕ್ತಿಗೆ ನಾವು ಮೆಚ್ಚಿದ್ದೇವೆ. ನಮ್ಮ ಮಗಳಿಗೆ ನೀನು ತಕ್ಕವರ ಎಂದು ನಾವು ತೀರ್ಮಾನಿಸಿದ್ದೇವೆ. ಆದ್ದರಿಂದ ನೀನು ಇವಳನ್ನು ಮದುವೆಯಾಗು’ ಎನ್ನುವರು. ಆಗ ಆತನು ಹೆಮ್ಮೆಪಟ್ಟುಕೊಂಡು ಸಂತೋಷದಿಂದ ಪಾರ್ವತಿಪರಮೇಶ್ವರರ ಮಗಳನ್ನು ಮದುವೆಮಾಡಿಕೊಂಡನು. ಈಗಲೂ ಆತ ಶಿವ-ಪಾರ್ವತಿಯರ ಪೂಜೆಗೆ ಹೂ-ಪತ್ರಿ ತಂದು ಕೊಡುವುದನ್ನು ನಿಲ್ಲಿಸಲಿಲ್ಲ. ಈತನಿಗೆ ಒಂದು ದಿನ ಶಿವ-ಪಾರ್ವತಿಯರು ನೀನು ನಿನ್ನ ಹೆಂಡತಿಯೊಂದಿಗೆ ಮರ್ತ್ಯಲೋಕಕ್ಕೆ ಹೋಗು. ಅಲ್ಲಿ ನಮ್ಮ ಮೂರ್ತಿಗಳನ್ನು ಮಾಡಿ ಪೂಜಿಸು ಎಂದು ಆಜ್ಞೆ ವಿಧಿಸಿದರು. ಜೊತೆಗೆ ಭೂಲೋಕದ ಜನರಿಗೆ ಪೂಜಾದಿ ವಿಷಯಗಳನ್ನು ತಿಳಿಸಿ, ಅವರಲ್ಲಿ ಭಕ್ತಿ ಉದಿಸುವಂತೆ ಮಾಡು ಎಂದು ತಿಳಿಸಿ ಹೇಳಿದರು. ಅವರ ಆಜ್ಞೆಯನ್ನು ಹೊತ್ತು ಹೂಗಾರನು ತನ್ನ ಪತ್ನಿಯೊಂದಿಗೆ ಭೂಲೋಕಕ್ಕೆ ಬರುವನು. ಇಲ್ಲಿ ಪೂಜೆ ಪುನಸ್ಕಾರಗಳಲ್ಲಿ ತೊಡಗಿದನು. ಒಂದು ದಿನ ಹೂಗಾರನ ಪತ್ನಿ ತಲೆ ಎರೆದುಕೊಂಡು ತಲೆಗೂದಲನ್ನು ಆರಿಸಿಕೊಳ್ಳಲೆಂದು ಮನೆಯ ಹೊರಗೆ ಕೂತಿದ್ದಳು. ದೇವಲೋಕದ ಕನ್ಯೆ ಇಲ್ಲಿಗೆ ಹೇಗೆ ಬಂದಳು? ಎನ್ನುತ್ತ ಇವಳನ್ನು ಸೂರ್ಯ ದೇವ ನೋಡಿದ. ಇವಳ ಮೇಲೆ ಮನಸ್ಸು ಮಾಡಿದ ಸೂರ್ಯ ದೇವನು ಅವಳ ಸಂಗ ಮಾಡಬೇಕೆಂದು ಇಚ್ಛಿಸಿ, ಅವಳ ಗಂಡನಿಲ್ಲದ ವೇಳೆಯಲ್ಲಿ ಅವಳ ಮನೆಗೆ ಬಂದು ಆಕೆಯೊಡನೆ ರಸಿಕತೆಯ ಮಾತುಗಳನ್ನಾಡಲು ಪ್ರಾರಂಭಿಸಿದ. ಹೀಗೆ ಬರಬರುತ್ತ ಅವರೀರ್ವರಲ್ಲಿ ಪ್ರೇಮಾಂಕುರವಾಯಿತು. ಅನುರಾಗ ಬೆಳೆಯತೊಡಗಿತು. ಹೀಗೆ ಸೂರ್ಯದೇವ ಆಗಾಗ ಹೂಗಾರನ ಮನೆಗೆ ಬಂದು ಹೋಗತೊಡಗಿದ. ಇದನ್ನು ಹೂಗಾರನ ಮಗಳು ಅಂಜನಾದೇವಿ ನೋಡುತ್ತಲಿದ್ದಳು. ಮಗಳು ಅಂಜನಾದೇವಿ ತನ್ನ ಗಂಡನಿಗೆ ತನ್ನ ಅನೈತಿಕ ಸಂಬಂಧದ ವಿಷಯವನ್ನು ತಿಳಿಸಬಹುದೆಂದು ಭಾವಿಸಿ ಆ ಹೂಗಾರನ ಪತ್ನಿ ಒಂದು ತಂತ್ರ ಮಾಡಿದಳು. ಗಂಡ ಬಂದೊಡನೆ ’ನಮ್ಮಿಂದ ಹುಟ್ಟಿದ ಈ ಮಗಳಿಂದ ನಮಗೆ ಮುಂದೆ ಕೆಡುಕಾಗುತ್ತದೆಂದು ಸೂರ್ಯದೇವ ಹೇಳಿದ್ದಾನೆ.  ಆದ್ದರಿಂದ ಈ ಮಗುವನ್ನು ಕಾಡಿಗೆ ಒಯ್ದು ಅಲ್ಲಿ ಅವಳ ಎರಡೂ ಕಣ್ಣುಗಳನ್ನು ಕಿತ್ತುಕೊಂಡು ತಂದು ನನಗೆ ತೋರಿಸಬೇಕೆಂದು ’ ಹೇಳಿದಳು. ಆಗ ಆ ಹೂಗಾರ ಹೆಂಡತಿಯ ಮೇಲಿನ ವ್ಯಾಮೋಹದಿಂದ ಆಕೆ ಹೇಳುವುದೆಲ್ಲಾ ಸತ್ಯವೆಂದು ಭಾವಿಸಿ ತನ್ನ ಮಗಳನ್ನು ಕಾಡಿಗೆ ಒಯ್ದು ಅಲ್ಲಿ ನಿರ್ದಯಿಯಾಗಿ ಆಕೆಯ ಎರಡೂ ಕಣ್ಣುಗಳನ್ನು ಕಿತ್ತು ತಂದು ತನ್ನ ಹೆಂಡತಿಗೆ ತೋರಿಸಿದ. ಅತ್ತ ಕಣ್ಣು ಕಳೆದುಕೊಂಡ ಮಗಳು ಅಂಜನಾದೇವಿ ನೋವಿನಿಂದ ನರಳಿದಳು. ಅತ್ತಳು. ಆಗ ಆಕೆ ಮಲಗಿಕೊಂಡಿದ್ದ ಸ್ಥಳದಲ್ಲಿ ಒಂದು ಗಿಡವಿತ್ತು. ಆ ಗಿಡದಲ್ಲಿ ವಾನರ ದಂಪತಿಗಳು ರತಿ ಸುಖದಲ್ಲಿ ತೊಡಗಿದ್ದರು. ಶುಕ್ಲ ಶೋಣಿತಗಳೆರಡರ ಮಿಶ್ರಧಾತು ಕೆಳಗೆ ಮಲಗಿದ ಮಗು ಅಂಜನಾದೇವಿಯ ಗರ್ಭ ಪ್ರವೇಶಿಸಿತು. ಆಗ ಅಂಜನಾದೇವಿಯ ನೋವು ನಿವಾರಣೆಯಾಯಿತು. ಆಕೆ ಗರ್ಭವತಿಯಾದಳು. ಮುಂದೆ ಇವಳ ಹೊಟ್ಟೆಯಿಂದ ಹುಟ್ಟಿದವನೇ ಅಂಜನಾ ಪುತ್ರ. ಈತನೇ ಆಂಜನೇಯ, ಹನುಮಂತ. ಮುಂದೆ ಹನುಮಂತನಿಗೆ ತನ್ನ ತಾಯಿಗೆ ಸೂರ್ಯ ದೇವ ಮಾಡಿದ ಕುಚೇಷ್ಟೆ, ಕೊಟ್ಟ ಕಷ್ಟ ತಿಳಿಯಿತು. ವಾಯುಪುತ್ರ ಸಿಟ್ಟಿಗೆದ್ದು ಆಕಾಶಕ್ಕೆ ನೆಗೆದು ಸೂರ್ಯನನ್ನು ಮುಗಿಸಬೇಕೆಂದು ಆತನನ್ನು ಬಾಯಲ್ಲಿ ಹಾಕಿಕೊಂಡ. ಆಗ ಬಾಯಿ ಸುಡತೊಡಗಲು ಉಗುಳಿದ. ಆ ಕಾರಣದಿಂದ ಸೂರ್ಯನಲ್ಲಿ ಅಲ್ಲಲ್ಲಿ ಕಪ್ಪು ಕಲೆಗಳುಂಟಾದವು. ಹನುಮಂಥನಂಥ ಶೂರ ಮಗನನ್ನು ಹೆತ್ತ ಅಂಜನಾದೇವಿ ತಾಯಿ ಧನ್ಯಳು. ಮುಂದೆ ಹನುಮಂತನಿಗೆ ತನ್ನ ತಾತನಾದ ಹೂಗಾರನು  ತನ್ನ ತಾಯಿ ಅಂಜನಾದೇವಿಗೆ ಮಾಡಿದ ದ್ರೋಹ ಗೊತ್ತಾಯಿತು. ಆಗ ಹೂಗಾರನು ಸೂರ್ಯನನ್ನೇ ನುಂಗಲು ಹೋದ ಹನುಮಂತ ನನ್ನನ್ನು ಬಿಡುವನೇ ಎಂದು ಹೆದರಿ ಹನುಮಂತನಿಗೆ ಶರಣಾದ. ಶರಣು ಬಂದವರನ್ನು ಕಾಯುವುದು ಧರ್ಮವೆಂದು ಹೂಗಾರನಿಗೆ ಅಂಜನಾಪುತ್ರನು (ಹನುಮಂತನು) ಪಾರ್ವತಿ ಪರಮೇಶ್ವರರ ಪೂಜೆ ಸಲ್ಲಿಸುವಂತೆ ನೀನು ನನಗೂ ಪ್ರತಿನಿತ್ಯ ಪೂಜೆ ಸಲ್ಲಿಸಬೇಕೆಂದು ಆದೇಶಿಸಿದನು. ಹೂಗಾರನು ಅದಕ್ಕೊಪ್ಪಿಕೊಂಡನು. ಅಂದಿನಿಂದ ಹೂಗಾರನು ತಪ್ಪದೇ ಹನುಮಂತನನ್ನು ಪೂಜಿಸತೊಡಗಿದನು.
ಈ ಕಥೆಗಳ ವಾಸ್ತವಿಕತೆ ಏನೇ ಇರಲಿ, ಇವು ಅಡಕಗೊಂಡ ಒಳ ಅರ್ಥ, ಧ್ವನ್ಯಾರ್ಥ ಮಾತ್ರ ಹೂಗಾರ ಸಮಾಜ ಅನಾದಿ ಕಾಲದಿಂದಲೂ ಇತ್ತೆಂಬುದಾಗಿದೆ. ಈ ಕಥೆಗಳನ್ನು ನಾವಿಂದು ವಾಚ್ಯಾರ್ಥದಲ್ಲಿ ಅರ್ಥೈಸಬಾರದು. ಈ ಕಥೆಗಳು ಒಳಗೊಂಡ ಸಾಂಕೇತಿಕತೆ ಹಾಗೂ ತತ್ವಗಳನ್ನು ನಾವಿಂದು ಅರಿತುಕೊಳ್ಳುವ ಅಗತ್ಯವಿದೆ. ದೇವರ ಪೂಜೆಗಾಗಿ ಹೂಪತ್ರಿ ಕೊಡುವ ಕಾಯಕ ಮಾಡಿಕೊಂಡಿದ್ದ ಜನಾಂಗ ಮೊದಲಿನಿಂದಲೂ ಇತ್ತೆಂಬುದರಲ್ಲಿ ಎರಡು ಮಾತಿಲ್ಲ. ಅತ್ಯಂತ ನಿಷ್ಠೆ, ಭಕ್ತಿ ಹಾಗೂ ಪ್ರಾಮಾಣಿಕತೆಯಿಂದ ಈ ಸಮಾಜದವರು ಹೂಪತ್ರಿಯನ್ನು ದೇವರ ಪೂಜೆಗೆ ಸಲ್ಲಿಸುವ ಕಾಯಕವನ್ನು ಅನಾದಿ ಕಾಲದಿಂದಲೂ ಮಾಡಿಕೊಂಡು ಬಂದುದು ಸತ್ಯ ಸಂಗತಿಯಾಗಿದೆ. ಇದನ್ನೇ ಶಿವ-ಪಾರ್ವತಿ, ಯಕ್ಷ-ಯಕ್ಷಿ, ಪುಷ್ಪದತ್ತರು ಪಾತ್ರಗಳು ಹಾಗೂ ಉಪಕಥಾನಕಗಳ ಮೂಲಕ ಜನತೆ ಇಂಥ ಕಥೆ ಕಟ್ಟಿ ಪ್ರಚಾರ ಮಾಡುತ್ತ ಬಂದುದನ್ನು ಅರಿಯುವೆವು. ಅಂಜನಾದೇವಿಯ ಪುತ್ರನಾದ ಆಂಜನೇಯ, ಹನುಮಂತ ದೇವರ ಹುಟ್ಟಿನ ಹಿನ್ನೆಲೆಯನ್ನು ಹೊಂದಿದ ಪ್ರಸ್ತುತ ಕಥೆಯೊಂದು ನಿಜಕ್ಕೂ ಅನ್ಯಾದೃಶ್ಯವಾದುದು, ಅಚ್ಚರಿಯನ್ನುಂಟು ಮಾಡುವಂಥಾದರೂ ಆಗಿದೆ. ಜನಪದರು ಇಂಥ ಅನೇಕಾನೇಕ ಕಾಲ್ಪನಿಕ ಕಥೆಗಳನ್ನು ಕಟ್ಟಿಕೊಂಡು ತಂತಮ್ಮ ಸಮಸ್ಯೆಗಳಿಗೆ ಸಮಾಧಾನವನ್ನು ಕಂಡುಕೊಳ್ಳುವುದುಂಟು. ಹೂಗಾರರು ಹನುಮಂತ ದೇವರನ್ನು ಪೂಜಿಸುತ್ತಾ ಬಂದ ಕಾರಣವನ್ನು ಈ ಕಥೆ ಚೆನ್ನಾಗಿ ನಿರೂಪಿಸಿದೆ. ಇದೇನೇ ಇರಲಿ ಈ ಕಥೆಗಳೆಲ್ಲವೂ ಹೂಗಾರ, ಪೂಜಾರ ಸಮಾಜ ಇಂದು ನಿನ್ನೆ ಹುಟ್ಟಿಕೊಂಡಂಥದಲ್ಲ. ಪ್ರಾಚೀನ ಕಾಲದಿಂದಲೂ ಇದ್ದ ಈ ಸಮಾಜ, ತುಂಬ ಗೌರವಯುತವಾದ ಸ್ಥಾನಮಾನ ಹೊಂದಿತ್ತು ಎಂಬುದನ್ನು ಬಿಂಬಿಸುವಲ್ಲಿ ಯಶಸ್ವಿಯಾಗಿದೆ. ಈ ಕಥೆಗಳ ತಾತ್ಪರ್ಯ ಇದೇ ಆಗಿದೆ. ಈ ಮಿತಿಯಲ್ಲಿರುವ ನಾವು ಈ ಕಥೆಗಳನ್ನು ಪರಿಭಾವಿಸುವುದು ಒಳಿತು.
೩. ಹೂಗಾರರ ಜೀವನ ವಿಧಾನ – ಸಂಸ್ಕೃತಿ
ಹೂಗಾರರು ವೀರಶೈವರ ಒಂದು ಭಾಗವೇ ಆಗಿದ್ದು, ಇವರು ವಿಶೇಷವಾಗಿ ಉತ್ತರ ಕರ್ನಾಟಕದಲ್ಲಿ ವಾಸವಾಗಿದ್ದಾರೆ. ’ಹೂಗಾರ’ರು ಎಂಬ ಹೆಸರು ಇವರಿಗೆ ಹೂ ಹಾರ ಮಾಡಿ ಜನತೆಗೆ ಕೊಡುವುದರಿಂದಾಗಿ, ದೇವರ ಪೂಜೆಗೆ ಹೂ ಅರ್ಪಿಸುವುದರಿಂದಾಗಿ ಬಂದಿದೆ. ಪುಷ್ಪವೃತ್ತಿಯನ್ನೇ ಮುಖ್ಯವಾಗಿ ಅವಲಂಬಿಸಿದ ಇವರಿಗೆ ಹೂಗಾರ, ಮಾಲೆಗಾರ, ಹೂವಿನ್, ಮಾಲಿ, ಪೂಲಮಾಲಿ ಎಂದೆಲ್ಲ ಕರೆಯುವುದುಂಟು ಪ್ರಾಚೀನ ಕನ್ನಡ ಕಾವ್ಯಗಳಲ್ಲೂ, ಶಾಸನಗಳಲ್ಲೂ ಹೂಗಾರರ ಉಲ್ಲೇಖ ಬರುವುದನ್ನು ಕಾಣುವೆವು. ಹೂಗಾರರನ್ನು ಉಲ್ಲೇಖಿಸುವ ಕನ್ನಡದ ಮೊಟ್ಟಮೊದಲನೇ ಶಾಸನ (ಕಿ.ಶ. ೫೯೭-೬೦೭) ವೆಂದರೆ ಬಾದಾಮಿಯ ಮಂಗಲೀಶನ ಶಾಸನ.
ಹೂಗಾರರ (ಜೀರ್) ಸಂಸ್ಕೃತಿ
ಕೆಲ ಧರ್ಮೀಯರಲ್ಲಿ ಸ್ತ್ರೀಯರಿಗೆ ದೇವಾಲಯ ಹಾಗೂ ಗರ್ಭಗುಡಿಯ ಪ್ರವೇಶ ನಿಷಿದ್ಧವಿದೆ. ಆದರೆ ಹೂಗಾರ ಮಹಿಳೆಯು ಶಿವನ – ಹನುಮಂತನ ಗರ್ಭಗುಡಿಯಲ್ಲೇ ಸದಾ ಇದ್ದುಕೊಂಡು ದೇವರ ನಂದಾದೀಪ ಉರಿಸುವ ಕಾಯಕ ಮಾಡುವಳು. ಆಕೆಯ ಪತಿ ದೇವರ ಪೂಜೆ ಮಾಡಿದರೆ ಆತನ ಕೈ ಕೆಳಗೆ ಕೆಲಸ ಮಾಡುವುದುಂಟು. ಸಹಾಯ ಮಾಡುವುದುಂಟು. ಇದರಿಂದ ಹೂಗಾರ ಮಹಿಳೆಗೆ ಧಾರ್ಮಿಕ ಹಾಗೂ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಉನ್ನತವಾದ ಸ್ಥಾನವೇ ಇದೆ. ಹೂಗಾರ ಪುರುಷರು ತಮ್ಮಹೆಂಡಿರನ್ನು ಕೀಳಾಗಿ ಗಣಿಸದೆ ಅವರನ್ನು ಸಮಾನವಾಗಿ ಕಾಣುವರು. ಗಂಡನ ಹೆಜ್ಜೆಯಲ್ಲಿ ಹೆಜ್ಜೆ ಇಟ್ಟು ನಡೆಯುವ ಹೂಗಾರ ಮಹಿಳೆ ಸಾಂಸ್ಕೃತಿಕವಾಗಿ ಬಹಳ ಎತ್ತರದ ಸ್ಥಾನದಲ್ಲಿ ಇರುವುದನ್ನು ಗುರುತಿಸುವೆವು. ಅವರು ಬಡವರಾದರೂ ದೈವಭಕ್ತರಾದುದರಿಂದ, ಪ್ರಾಮಾಣಿಕರಾದುದರಿಂದ, ನೀತಿವಂತರಾದುದರಿಂದ ಅವರಿಗೆ ಬಡತನ ಬಾಧಿಸುವುದಿಲ್ಲ. ಸಾಂಸ್ಕೃತಿಕ ಶ್ರೀಮಂತಿಕೆಯ ಒಡಲಲ್ಲಿ ಅವರ ಬಡತನ ಕರಗಿ ಹೋಗುವುದು. ಇದಕ್ಕೊಂದು ಶ್ರೇಷ್ಠ ನಿದರ್ಶನವೆಂದರೆ ಕಲಾದಗಿಯ ಶಿವಶರಣೆ ಹೂಗಾರ ಸಂಕ್ರಮ್ಮನವರು. ಇವರು ದೈವೀ ಸ್ವರೂಪದಲ್ಲಿ ಒಬ್ಬ ಮಹಾನ್ ಶಿವಶರಣೆಯಾಗಿ ಕೇವಲ ಹೂಗಾರರಿಗಷ್ಟೇ ಅರಾಧ್ಯವಾಗಿರದೆ ಸಕಲರಿಗೂ ಆರಾಧ್ಯ ದೈವವಾದುದನ್ನು ಗುರುತಿಸುವೆವು. ಆ ಮಹಾನ್ ಶರಣೆಯ ವೃತ್ತಾಂತವನ್ನು, ಮಹಿಮೆಯನ್ನು ಇಲ್ಲಿ ನೋಡಬಹುದು. ಜನಪದರ ಜೀವನದಲ್ಲಿ ಆ ಶಿವಶರಣೆ ಇಂದಿಗೂ ಜೀವಂತವಾಗಿ ಉಳಿದಿರುವಳು.
ಬಾಗಲಕೋಟೆ ಜಿಲ್ಲೆಯ ಕಲಾದಗಿಯಲ್ಲಿ ಹೂಗಾರ ಮನೆತನದಲ್ಲಿ ಶಿವಶರಣೆ ಶಂಕ್ರಮ ಎಂಬೊಬ್ಬ ಶಿವಭಕ್ತೆಯಾಗಿ ಹೋದುದು ವಿಶೇಷವಾಗಿದೆ. ಹನ್ನೆರಡನೆಯ ಶತಮಾನದಲ್ಲಿ ಆಗಿ ಹೋದ ಶಿವಶರಣೆಯರ ಹಾಗೆ ಬದುಕು ನಡೆಸಿದ ಶಂಕ್ರಮ್ಮ ಬಾಗಲಕೋಟೆ ಅಷ್ಟೆ ಅಲ್ಲ ಉತ್ತರ ಕರ್ನಾಟಕ ಭಾಗದ ಒಬ್ಬ ಶ್ರೇಷ್ಠ ಶಿವಭಕ್ತೆಯಾಗಿ ಶರಣೆಯಾಗಿ ಹೋಗಿದ್ದಾಳೆ. ಈ ಮನೆತನದ ಹೂಗಾರ ವಂಶಸ್ಥರು ಈಗಲೂ ಕಲಾದಗಿ, ಜಮಖಂಡಿ, ಮುಧೋಳ, ಬೆಳಗಾವಿಗಳಲ್ಲಿದ್ದಾರೆ. ಬಸವಾದಿ ಶಿವಶರಣರಂತೆ ಬಾಳಿ ಬದುಕಿದ್ದ ಶಿವಶರಣೆ ಶಂಕ್ರಮ್ಮ ಆಧ್ಯಾತ್ಮ ಹಾಗೂ ಶಿವೋಪಾಸನೆಯಲ್ಲಿ ಪುರುಷರಷ್ಟೇ ಸಾಧನೆಗೈದು ಅಮರಳಾದವಳು. ಇವರು ೧೯೨೫ರಲ್ಲಿ ಕಲಾಧಗಿಯಲ್ಲಿ ಹೂಗಾರ ಮನೆತನದಲ್ಲಿ ಹುಟ್ಟಿದರು. ಇವರ ತಂದೆ ಪಾಂಡಪ್ಪ ತಾಯಿ ಯಮನವ್ವ. ಈಕೆಗೆ ಲಕ್ಷ್ಮಣ ಹಾಗೂ ಗಂಗಪ್ಪ ಎಂಬಿಬ್ಬರು ಸಹೋದರರಿದ್ದರು. ಬಾಲ್ಯದಲ್ಲಿಯೇ ಶಂಕ್ರಮ್ಮ ತಂದೆಯನ್ನು ಕಳೆದುಕೊಂಡಳು. ಐದು ವರುಷದವಳಿರುವಾಗಲೇ ಈಕೆಯನ್ನು ಲೋಕಾಪುರದ ಪಾಂಡಪ್ಪ ಘಲಾರಿ ಎಂಬುವವರಿಗೆ ಮದುವೆ ಮಾಡಿಕೊಟ್ಟಿತ್ತು. ಮುಂದೆ ಈಕೆಗೆ ಹದಿನೈದು ವರುಷಗಳಾದಾಗ ಈಕೆಯನ್ನು ಗಂಡನ ಮನೆಗೆ ಕಳಿಸಿದರು. ಬಾಲ್ಯದಲ್ಲಿಯೇ ಆಧ್ಯಾತ್ಮದ ಒಲವನ್ನು ಹೊಂದಿದ ಈಕೆ ಪಾಂಡಪ್ಪನಿಗೆ ದೇವತೆಯಂತೆ ಕಾಣಿಸಿದಳೇ ವಿನಾ ಹೆಂಡತಿಯಂತೆ ಕಾಣಿಸಲಿಲ್ಲ. ನಶ್ವರವಾದ ಸಂಸಾರದಿಂದ ಆಕೆ ಬಹುದೂರ ಸಾಗಿದ್ದಳು. ಒಂದು ದಿನ ಆಕೆ ಮಲಗಿಕೊಂಡಿದ್ದಾಗ ಆಕೆಯ ಮೈಮೇಲೆ ಹಾವೊಂದು ಹೆಡೆ ಬಿಚ್ಚಿ ಆಡುತ್ತಿರುವುದನ್ನು ಪಾಂಡಪ್ಪ ಕಂಡು ಭಯಭೀತನಾದ. ಈಕೆ ಸಾಮಾನ್ಯಳಲ್ಲ. ಪ್ರತ್ಯಕ್ಷ ದೇವತೆಯೇ ಎಂದು ಬಗೆದು ಈಕೆಯನ್ನು ತವರುಮನೆಗೆ ಕಲಾದಗಿಗೆ ಕಳಿಸಿದ.  ಕಲಾದಗಿಯಲ್ಲಿ ಶಂಕ್ರಮ್ಮ ಶಿವಪೂಜೆಯಲ್ಲಿ ತೊಡಗಿದಳು. ಅನ್ನ, ನೀರು ಬಿಟ್ಟ ಈಕೆ ಅನಾರೋಗ್ಯದಿಂದ ಹಾಸಿಗೆ ಹಿಡಿದಳು. ಹೀಗೆ  ಮಲಗಿದಾಗ ಅವಳ ಕನಸಿನಲ್ಲಿ ಮನಗೂಳಿಯ ಲಿಂಗೈಕ್ಯ ಮಹಾಂತ ಸ್ವಾಮಿಗಳು ಕಾಣಿಸಿಕೊಂಡು ’ಏಳು ಮಗಳೇ, ನೀರು ಕುಡಿ’ ಎಂದಂತಾಯಿತು. ಮಾರನೆಯ ದಿನ ಆಕೆ ಎದ್ದು ಸ್ನಾನ ಮಾಡಿ, ನೀರು ಕುಡಿದಳು. ಮುಂದೆ ಆಕೆ ಬದುಕಿರುವವರೆಗೂ ಕೈ ಮುಟೆಗೆ ಚುರಮುರಿ, ಶೇಂಗಾ ತಿನ್ನುತ್ತಾ ಬದುಕಿದಳೇ ವಿನಾ ಊಟವನ್ನೆಂದೂ ಮಾಡಲಿಲ್ಲ. ಲಿಂಗ ಪೂಜೆಯಲ್ಲಿ ತಾದಾತ್ಮ್ಯ ಹೊಂದಿದ ಈಕೆಯೊಂದಿಗೆ ಇವಳ ತಾಯಿ ಯಮನವ್ವಳೂ ದೀಕ್ಷೆ ಹೊಂದಿ ಇರತೊಡಗಿದಳು. ಉಪಜೀವನಕ್ಕಾಗಿ ಹೂ ಪತ್ರಿ ಹಾಕುವ ಕಾಯಕವನ್ನು ಮಾಡಿಕೊಂಡಿದ್ದಳು. ಶಂಕ್ರಮ್ಮನವರನ್ನು ಜನರು ದೇವತೆ ಎಂದೇ ಬಗೆದು ಬರತೊಡಗಿದರು. ದೇವಿಯಂತೆ ಈಕೆಯನ್ನೂ ಅಂಗಡಿ ಮನೆತನದ ನಾಗಮ್ಮ ಆರಾಧಿಸಿದಳು. ಅಂಗಡಿ ಬಸಪ್ಪನವರು ಈಕೆಯ ಧಾರ್ಮಿಕ ಕಾರ್ಯಗಳಿಗೆ ಸಹಾಯ ಸಹಕಾರ ನೀಡಿದರು. ಶಂಕ್ರಮ್ಮನವರು ನುಡಿದ ನುಡಿ ಹುಸಿಯಾಗಲಿಲ್ಲ. ನೀಲಕಂಠೇಶ್ವರ ದಿಕ್ಸಂಗಿಯವರಿಗೆ ಶಂಕ್ರಮ್ಮನವರು ’ನೀವು ಮುಂದೆ ಒಂದು ಮಠದ ಸ್ವಾಮಿಗಳಾಗುತ್ತೀರಿ’ ಎಂದು ಭವಿಷ್ಯ ನುಡಿದರು. ಅದು ಮುಂದೆ ಸತ್ಯವಾಯಿತು. ಬರಬರುತ್ತಾ ಶಂಕ್ರಮ್ಮನವರು ದೈವತ್ವಕ್ಕೇರುತ್ತಾ ನಡೆದರು. ಭಕ್ತರು ಸದಾ ಇವರ ಬಳಿಗೆ ಬರತೊಡಗಿದರು. ಅವರಿಗೆಲ್ಲಾ ಶಂಕ್ರಮ್ಮನವರು ಸಾಂತ್ವನ ಹೇಳಿ ಕಳುಹಿಸುತ್ತಿದ್ದರು. ಮುಂದೆ ಶಂಕ್ರಮ್ಮನವರು ತಮ್ಮ ಮೂವತ್ತೈದನೇ ವಯಸ್ಸಿನಲ್ಲಿ ಅಂದರೆ ೧೯೬೦ರಲ್ಲಿ ಲಿಂಗೈಕ್ಯರಾದರು. ಅವರ ಸಮಾಧಿಯನ್ನು ಕಲಾದಗಿಯ ಅಂಗಡಿಯವರ ತೋಟದಲ್ಲಿ ಮಾಡಲಾಯಿತು. ಇಂದು ಆ ಸ್ಥಳದಲ್ಲಿ ಶಂಕ್ರಮ್ಮನವರ ದೇವಾಲಯ ನಿರ್ಮಾಣವಾದುದನ್ನು ಕಾಣುವೆವು. ಅವರ ಸಮಾಧಿ ಇಂದಿಗೂ ಪೂಜೆಗೊಳ್ಳುತ್ತಿದ್ದು, ಅದೊಂದು ಜಾಗೃತ ಸ್ಥಾನವಾಗಿ ಉಳಿದಿದೆ. ಪ್ರತಿ ವರ್ಷ ಗುರುಪೂರ್ಣಿಮೆ ಆದಮೇಲೆ ಬರುವ ಪಂಚಮಿಯಂದು ಅವರ ಪುಣ್ಯತಿಥಿಯನ್ನು ಅತ್ಯಂತ ವಿಜೃಂಭಣೆಯಿಂದ ಆಚರಿಸುತ್ತಾರೆ. ರಾತ್ರಿಯಲ್ಲಿ ಭಜನೆ, ಮರುದಿನ ಅಭಿಷೇಕ ಹಾಗೂ ಪ್ರಸಾದ ವಿತರಣೆ ಮಾಡಲಾಗುತ್ತಿದೆ. ಅಂದು ಸಂಜೆ ಕಲಾದಗಿಯ ಮುಖ್ಯ ಬೀದಿಯಲ್ಲಿ ಶಂಕ್ರಮ್ಮನವರ ಭಾವಚಿತ್ರದ ಮೆರವಣಿಗೆ ಮಾಡಲಾಗುವುದು. ಇಂದಿಗೂ ಶಂಕ್ರಮ್ಮನವರ ದೇವಸ್ಥಾನದಲ್ಲಿ ದಿನನಿತ್ಯ ಪೂಜೆ, ದೀಪಾರಾಧನೆ ನಡೆಯುತ್ತಿದೆ. ಸೋಮವಾರಕ್ಕೊಮ್ಮೆ ತಪ್ಪದೇ ಮಂಗಳಾರತಿ ನಡೆಯುತ್ತಿದೆ.
ಹೂಗಾರ ಮನೆತನದಲ್ಲಿ ಹುಟ್ಟಿ, ಆಧ್ಯಾತ್ಮ ಲೋಕದಲ್ಲಿ ಕಣ್ತೆರೆದು ಧ್ರುವತಾರೆಯಾಗಿ ಬೆಳಗುತ್ತಿರುವ ಶಂಕ್ರಮ್ಮ ಮಹಾ ಶಿವಶರಣೆಯಾಗಿ ಬಾಳಿ ಹೋದುದು ತುಂಬ ಹೆಮ್ಮೆಯ ಸಂಗತಿ.
೫. ಹೂಗಾರರ ವಿವಿಧ ವೃತ್ತಿಗಳು – ಸ್ತ್ರೀಯರ ಸ್ಥಾನಮಾನ :
೫.೧.  ಹೂವು, ಪತ್ರಿ, ಬಾಸಿಂಗ, ದಂಡೆ ಕೊಡುವುದು :
’ಶಿವಪೂಜೆ ಮಾಡುವುದಕ್ಕೆ ಮುಂಗಡ ಹೂ ಬೇಕ| ಬಿಲಪತ್ರಿ ಬೇಕು ನಿತ್ಯದಲಿ’ (ಕನ್ನಡ ಜಾನಪದ ಗೀತೆಗಳು, ಪುಟ ೩೨೮, ಪದ್ಯ -೯) ಈ ರೀತಿ ಪ್ರತಿನಿತ್ಯ ಶಿವಪೂಜೆಗೆ ಬೇಕಾಗುವ ಹೂವು – ಪತ್ರಿಗಳನ್ನು ತಂದು ಮನೆ ಮನೆಗೆ ಅಡ್ಡಾಡಿ ಕೊಡುವುದು ಹೂಗಾರರ ಕಾಯಕವಾಗಿದೆ.  ಬಿಲಪತ್ರಿ ಗಿಡವನ್ನು ಹೂಗಾರರು ಮಾತ್ರ ಏರುವರು. ಉಳಿದವರು ಏರುವುದಿಲ್ಲ. ಹೂಗಾರರು ಮಳೆ, ಛಳಿ ಎನ್ನದೆ ಸೂರ್ಯೋದಯಕ್ಕೆ ಮುನ್ನವೇ ಸ್ನಾನ ಮಾಡಿ ಮಡಿಹುಡಿಯಿಂದ ತೋಟ ಪಟ್ಟಿಯಲ್ಲಿ ಅಡ್ಡಾಡಿ ಹೂ ಪತ್ರಿಗಳನ್ನು ಎತ್ತಿಕೊಂಡು ಬಂದು ಹಂಚುವರು. ಹೂವುಗಳನ್ನು ಕೆಲ ಹೂಗಾರರು ತಮ್ಮ ತೋಟ ಪಟ್ಟಿಗಳಲ್ಲಿ ಬೆಳೆಸುವರು. ಇನ್ನು ಕೆಲವರು ಹೊಲ-ಗದ್ದೆ ಇಲ್ಲದವರು ಬೇರೆಯವರ ತೋಟಗಳಿಂದ ಹರಿದು ತರುವರು. ಹೂಗಾರರು ಪತ್ರಿ ಗಿಡ ಏರುವ ಮುನ್ನ ಅದಕ್ಕೆ ನಮಸ್ಕರಿಸುವುದುಂಟು. ಪತ್ರಿಯನ್ನು ಹರಿದು ಜೋಳಿಗೆಯಲ್ಲಿ ತುಂಬಿಕೊಂಡು ತಂದು ಮನೆ ಮನೆಗೆ ಹೋಗಿ ಸಣ್ಣ ಬುಟ್ಟಿಯಲ್ಲಿ ಪತ್ರಿ ಹಾಕಿ ಕೊಡುವರು. ಭಕ್ತಜನರು ಅದೇ ಬುಟ್ಟಿಯಲ್ಲಿ ಜೋಳ ಹಾಕಿಕೊಡುವರು. ಊರೆಲ್ಲ ತಿರುಗಾಡಿ ಹೂಗಾರರು ಈ ರೀತಿ ಪತ್ರಿ ಕೊಡುವರು. ಇದು ಅವರ ಕರ್ತವ್ಯ ಹಾಗೂ ಉಪಜೀವನದ ವೃತ್ತಿಯಾಗಿದೆ. ಹೂಗಾರರು ಪತ್ರಿ ಹಾಕುವುದರೊಂದಿಗೆ ಹನುಮಂತ, ಬಸವಣ್ಣ, ವೀರಭದ್ರ, ದೇವರನ್ನು ಪೂಜಿಸುವರು. ಊರಲ್ಲಿ ಪತ್ರಿ ಹಾಕುವುದನ್ನು, ಪೂಜೆ ಮಾಡುವುದನ್ನು ಹೂಗಾರ ಅಣ್ಣತಮ್ಮಂದಿರು ಪರಸ್ಪರ ಒಂದೊಂದು ವರ್ಷ ಹಂಚಿಕೊಂಡು ಪಾಳೆಯ ಮೇಲೆ ಈ ಕರ್ತವ್ಯ ಮಾಡುವರು. ಇತ್ತೀಚೆಗೆ ಪಟ್ಟಣಗಳಲ್ಲಿ ಹೂಗಾರರು ಹೂವಿನ ಹಾರಗಳನ್ನು ಅಂಗಡಿಯಲ್ಲಿಯೇ ತಯಾರಿಸಿ ಇಡುವರು. ಭಕ್ತರು ಮಾಲೆಗಳನ್ನು ಅಂಗಡಿಗಳಿಗೆ ಬಂದು ಖರೀದಿಸುವರು. ಕೆಲ ಹೂಗಾರರು ಹೂವಿನ ಸರಗಳನ್ನು ತಮ್ಮ ಮನೆಗಳಲ್ಲಿಯೇ ಸಿದ್ಧಪಡಿಸಿಕೊಂಡು ಮನೆ ಮನೆಗೆ, ಅಂಗಡಿ ಅಂಗಡಿಗಳಿಗೆ ಹೋಗಿ ಕೊಟ್ಟು ಪ್ರತಿಯಾಗಿ ಹಣವನ್ನು ಪಡೆಯುವರು. ಇದೊಂದು ಜೀವನ ನಿರ್ವಹಣೆಯ ಕಾಯಕವೇ ಆಗಿದೆ. ಆದರೆ ಹಳ್ಳಿಗಾಡಿನಲ್ಲಿನ ಹೂಗಾರರಿಗೆ ಹೂವಿನ ವೃತ್ತಿ ಅಂಥ ಲಾಭದಾಯಕವಾದ ಕಾಯಕವೆನ್ನಿಸದಿದ್ದರೂ ಅವರು ತಮ್ಮ ಕುಲಕಸುಬು ಎಂದು ಭಾವಿಸಿ ಈ ಕಾಯಕವನ್ನು ಮಾಡಿಕೊಂಡು ಬಂದಿರುವರು. ಮದುವೆ, ಮರಣ ಇತ್ಯಾದಿ ಸಂದರ್ಭಗಳಲ್ಲಿ ಹೂಗಾರರು ದಂಡೆ ಹೆಣೆದು ಕೊಡುವುದು, ಬಾಸಿಂಗ ಸಿದ್ಧಪಡಿಸಿಕೊಡುವುದು ಮುಂತಾದ ಕಾಯಕಗಳಲ್ಲಿ ತೊಡಗಿದ್ದುದನ್ನು ಕಾಣುವೆವು. ಇಂಥ ಕಾಯಕಗಳಿಂದಾಗಿ ಇವರಿಗೆ ಕೆಲವು ಚಾಜುಗಳಿವೆ, ಹಕ್ಕುಗಳಿವೆ. ಆಯಗಾರರಲ್ಲಿ ಬರುವ ಇವರು ಸುಗ್ಗಿಯ ಕಾಲದಲ್ಲಿ ಹೊಲಗಳಿಗೆ, ಕಣಗಳಿಗೆ ಹೋಗಿ ಧಾನ್ಯವನ್ನು ಬೇಡಿ ತರುವರು. ಜನರೂ ಭಕ್ತಿಯಿಂದ ಧಾನ್ಯವನ್ನು ಕೊಡುವರು. ಮದುವೆ ಸಂದರ್ಭಗಳಲ್ಲಂತೂ ಹೂಗಾರರಿಗೆ ಹೆಚ್ಚಿನ ಗೌರವ ಮರ್ಯಾದೆ ಸಲ್ಲುತ್ತದೆ. ಹೂಗಾರರು ಬಾಸಿಂಗ – ದಂಡೆ ತಯಾರಿಸುವರು. ಮದುವೆ ಮನೆಯಿಂದ ಬಾಜಾ – ಭಜಂತ್ರಿಯ ದಂಡು ಹೂಗಾರರ ಮನೆಗೆ ಬಂದು ಬಾಸಿಂಗ ದಂಡ ಒಯ್ಯುವ ಸಂದರ್ಭವಂತೂ ಅತ್ಯಂತ ಗೌರವಯುತವಾದುದಾಗಿದೆ. ಕೆಲವು ಕಡೆ ಹೂಗಾರರೇ ಮದುವೆ ಮನೆಗೆ ಬಾಸಿಂಗ ದಂಡೆಯನ್ನು ಒಯ್ದು ಕೊಡುವುದುಂಟು. ಆಗ  ಹೂಗಾರನಿಗೆ ಆ ಮದುವೆ ಮನೆಯವರು ಆದರದಿಂದ ಬರಮಾಡಿಕೊಂಡು ಸತ್ಕರಿಸುವ ಬಗೆಯಂತೂ ಅನನ್ಯವಾದುದು. ಇದನ್ನು ಒಬ್ಬ ಜಾನಪದ ಕವಿ ಹೀಗೆ ಹಾಡಿನಲ್ಲಿ ಹಿಡಿದಿಟ್ಟಿದ್ದನ್ನು ಕಾಣುತ್ತೇವೆ ’ – ಬಾಸಿಂಗ ತಂದಣ್ಣ, ತೂಗುಮಂಚ ಕೊಡಿರೆ | ಸೊಗಸಾದ ಗದ್ದೆ ಹೊಲವ ಕೊಡಿರೆ | ಸೋ ಅನ್ನಿರೆ, ಸೋಬಾರ ಅನ್ನೀರೆ | ದಂಡಿ ತಂದಣ್ಣಗ ಹಿಂಡು ಎಮ್ಮಿಕೊಡಿರೆ | ಖಂಡಗದ ಹೊಲಗದ್ದೆ ಕೊಡಿರೆ | ಸೋ ಅನ್ನಿರೆ ಸೋಬಾನ ಅನಿರೆ || ಹೀಗೆ ಬಾಸಿಂಗ ದಂಡೆಗಳನ್ನು ಮದುವೆ ಮನೆಗೆ ತಂದು ಒಪ್ಪಿಸಿದ ಹೂಗಾರರನ್ನು ತಮ್ಮ ಯೋಗ್ಯತಾನುಸಾರ ಬಾಬು – ಹಣಕೊಟ್ಟು ಗೌರವಿಸುವರು.
ಹೂಗಾರರು ಬಾಸಿಂಗವನ್ನು ತಯಾರಿಸುವಲ್ಲಿ  ಪರಿಣಿತರು. ಮದುವೆ ಮುಹೂರ್ತಗಳಲ್ಲಿ ಇವರು ಬಾಸಿಂಗ ತಯಾರಿಸುವಲ್ಲಿ ತುಂಬ ಕ್ರಿಯಾಶೀಲರಾಗಿ ತೊಡಗಿಕೊಳ್ಳುವರು. ಬಾಸಿಂಗವನ್ನು ಸಾಮಾನ್ಯವಾಗಿ ಕೆಂಪು ಜೋಳದ ದಂಟು, ಬಿದಿರು,  ಇಲ್ಲವೆ ಹುಲಿ ಬೆಂಡುಗಳಿಂದ ಮಾಡುವರು. ದಾರದಿಂದ ಮೊದಲು ಬಿದಿರು ಬೆಂಡಿನಿಂದ ಕಟ್ಟಿ ಅದಕ್ಕೆ ಬಣ್ಣದ ಹಾಳೆ, ಬಿಂಗು-ಬ್ಯಾಂಗಡಿಗಳಿಂದ ಅಂಟಿಸುವರು. ಬಾಸಿಂಗಗಳಲ್ಲಿ ಹೆಡೆ ಬಾಸಿಂಗ, ಗುಡಿಬಾಸಿಂಗ ಎಂದು ಎರಡು ಪ್ರಕಾರದವು ಇರುವವು. ಹೆಡೆ ಬಾಸಿಂಗ ಸಾದಾ ಇದ್ದು, ಇದು ಮೂರು, ಐದು, ಏಳು ಎಡೆಗಳಿಂದ ಕೂಡಿರುತ್ತದೆ. ಮೂರು ಹೆಡೆಗಳ ಬಾಸಿಂಗವನ್ನು ಜನ ಹೆಚ್ಚಾಗಿ ಬಳಸುವುದುಂಟು. ಮೂರು ಹೆಡೆಗಳನ್ನು ತ್ರಿಮೂರ್ತಿ (ಬ್ರಹ್ಮ, ವಿಷ್ಣು, ಶಿವ) ಗಳ ಸಂಕೇತವೆಂದು ತಿಳಿಯುವುದುಂಟು. ಈ ಬಾಸಿಂಗವನ್ನು ಗೋಟು, ತೊಂಡಿಲು, ಬೊಟ್ಟು ನಡುವೆ ಈಶ್ವರ ಇಲ್ಲವೆ ಬಸವಣ್ಣ ಇವುಗಳಿಂದ ಅಲಂಕರಿಸುವರು. ಇಂಥ ಬಾಸಿಂಗಗಳನ್ನು ಸಾಮಾನ್ಯವಾಗಿ ಎಲ್ಲರೂ ಉಪಯೋಗಿಸುವುದುಂಟು. ಇನ್ನು ಗುಡಿ ಬಾಸಿಂಗವನ್ನು ಶ್ರೀಮಂತರು ಬಳಸುವರು. ಹೆಡೆ ಬಾಸಿಂಗದ ಮುಂದೆ ಮೂರು ಬಾಗಿಲು (ಕಮಾನು) ನಡುವೆ, ಈಶ್ವರ, ಛತ್ರಿ, ಚಾಮರ ಆಪ್ತೇ ಗಿಳಿಗಳಿಂದ ಅಲಂಕರಿಸಿ ಗುಡಿಬಾಸಿಂಗಗಳನ್ನು ಸಿದ್ಧಪಡಿಸುವರು. ಇಲ್ಲಿ ಕುಸುರಿನ ಕೆಲಸ ಬಹಳ. ಹೂಗಾರರು ಈ ಬಾಸಿಂಗ ತಯಾರಿಸುವಲ್ಲಿ ತಮ್ಮ ಕಲಾಪ್ರೌಢಿಮೆಯನ್ನು, ವೇಳೆಯನ್ನು ಹೆಚ್ಚಾಗಿ ವ್ಯಯಿಸುವರು. ಇಂಥ ಬಾಸಿಂಗವನ್ನು ತಯಾರಿಸಲು ಇವರಿಗೆ ಹದಿನೈದು ದಿನ ಹಿಡಿಯುವುದು. ಇದಕ್ಕೆ ಸಂಭಾವನೆಯೂ ಬಹಳ ಬರುವುದು. ಸಾಮಾನ್ಯವಾಗಿ ಇಂಥ ಬಾಸಿಂಗಕ್ಕೆ ಐದುನೂರು ರೂಪಾಯಿಗಳಿಂದ ಐದು ಸಾವಿರ ರೂಪಾಯಿಗಳವರೆಗೆ ಸಂಭಾವನೆ ಬರುವುದುಂಟು. ಇಲ್ಲವೆ ಕೆಲವರು ಈ ಬಾಸಿಂಗ ತಂದುದಕ್ಕೆ ಬಂಗಾರವನ್ನೂ ಕೊಡುವುದುಂಟು. ಈಗೀಗ ಇಂಥ ಬಾಸಿಂಗಗಳ ಬಳಕೆ ಕಡಿಮೆಯಾಗಿದೆ. ಹೂಗಾರರಲ್ಲೂ ಇಂಥ ಬಾಸಿಂಗವನ್ನು ಮಾಡುತ್ತ ಕುಳಿತುಕೊಳ್ಳುವ ವ್ಯವಧಾನ ಇಲ್ಲವಾಗಿದೆ. ಬಜಾರಿನಲ್ಲಿಯೇ ತಯಾರಿಸಿದ ಬಾಸಿಂಗಗಳನ್ನು ಕೊಂಡು ತಂದು ಬಳಸುವುದೇ ಇಂದು ಹೆಚ್ಚಾಗಿದೆ.  ಇತ್ತಿತ್ತಲಾಗಿ ಮುತ್ತಿನ ಬಾಸಿಂಗಗಳನ್ನು ಕೊಂಡು ತಂದು ಬಳಸುತ್ತಿದ್ದಾರೆ. ಹೂಗಾರರ ಬಾಸಿಂಗ ಮಾಡುವ ವೃತ್ತಿ ಬಹುಕಾಲದಿಂದಲೂ ಬಂದಂಥದು. ಇವರು ಬಾಸಿಂಗಕ್ಕೆ ಪ್ರತಿಯಾಗಿ ಹಣ, ಉಲುಪಿ ಪಡೆಯುವರು. ಕೆಲಸ ಶ್ರೀಮಂತರು ಹೂಗಾರ ಹೆಣ್ಣುಮಕ್ಕಳಿಗೆ ಸೀರೆ ಉಡಿಸುವುದೂ ಉಂಟು. ಇನ್ನು ಕೆಲವರು ಎಮ್ಮೆ ಆಕಳುಗಳನ್ನು ಕೊಡುವುದುಂಟು. ಇಂದು ಈ ವೃತ್ತಿ ಅಷ್ಟಾಗಿ ಹೂಗಾರರಿಗೆ ಲಾಭದಾಯಕವಾಗಿ ಪರಿಣಮಿಸುತ್ತಿಲ್ಲ. ಜನರೂ ಇಂದು ಹೂಗಾರರ ಕೈಯಿಂದ ಇದನ್ನು ಮಾಡಿಸುವುದನ್ನು ಕಡಿಮೆ ಮಾಡಿದ್ದಾರೆ. ಸಿದ್ಧವಾದ ಬಾಸಿಂಗಗಳನ್ನೇ ತಂದು ಬಳಸುತ್ತಿದ್ದುದುಂಟು.
ಕೆಲವೆಡೆ ಬ್ರಾಹ್ಮಣರಿಗೆ, ಪಟ್ಟೇಗಾರರಿಗೆ ಬೇಕಾಗುವ ಎಲೆ ಬಾಸಿಂಗವನ್ನು ಹೂಗಾರರೇ ಮಾಡಿಕೊಡುವುದುಂಟು. ಇದು ತ್ರಿಕೋನ ಆಕಾರದ ಮೂರು ಅಥವಾ ಐದು ಎಲೆಗಳಿಂದ ಮಾಡಲ್ಪಟ್ಟಿರುತ್ತದೆ. ಹೂಗಾರರೂ ತಮ್ಮ ಮದುವೆಗಳಲ್ಲಿ ಇಂಥ ಬಾಸಿಂಗಗಳನ್ನೇ ಕಟ್ಟಿಕೊಳ್ಳುವರು. ಹೆಣ್ಣುಮಕ್ಕಳು ಹೂವಿನ ದಂಡೆ ಕಟ್ಟಿಕೊಳ್ಳುವರು. ಅಲ್ಲದೆ ಮುಸಲ್ಮಾನರ ಲಗ್ನದಲ್ಲಿ ಮದುಮಗನ ನಿಲುವಿನ ಉದ್ದದ ’ಮಖನಾ’ ವನ್ನು ಇವರೇ ಮಾಡಿಕೊಡುವರು.ಕಾರು-ವಾಹನಗಳಿಗೂ ಹೂಹಾರವನ್ನು ಹೂಗಾರರು ಹೆಣೆಯುವರು. ಕಮತಗಿಯ ಶ್ರೀ ಹನುಮಂತಪ್ಪ ಹೂಗಾರ ಇವರು ಮನುಷ್ಯನ ಎತ್ತರದವರೆಗಿನ ಭವ್ಯ ಹಾರಗಳನ್ನು ಕಟ್ಟಿ ಬಾಗಲಕೋಟೆ ಜಿಲ್ಲೆಯಲ್ಲಿಯೇ ಅತ್ಯಂತ ಪ್ರಸಿದ್ಧಿ ಪಡೆದಿದ್ದಾರೆ. ಇವರು ಕಟ್ಟಿದ ಮಾಲೆಗಳು ಮಠ-ಮಾನ್ಯಗಳಲ್ಲಿ ಈಗಲೂ ನೋಡಲು ಸಿಗುತ್ತವೆ. ಇದೂ ಒಂದು ಬಗೆಯ ಕೌಶಲ್ಯವೇ ಆಗಿದೆ. ಆದರೆ ಇಂಥ ಮಾಲೆಗಳನ್ನು ಮಾಡುವುದು ಇತ್ತಿತ್ತಲಾಗಿ ಕಡಿಮೆಯಾಗಿದೆ. ಇದು ಲಾಭದಾಯಕವಾದ ಉದ್ಯೋಗವೆಂದು ತಿಳಿದು ಬೇರೆ ಬೇರೆ ಜಾತಿಯವರು ವಿಶೇಷವಾಗಿ ಮುಸಲ್ಮಾನರು ಇತ್ತೀಚೆಗೆ ಹೂವಿನಹಾರ ತಯಾರಿಸಿ ಮಾರುವ ಉದ್ಯೋಗದಲ್ಲಿ ತೊಡಗಿಕೊಂಡುದನ್ನು ಕಾಣುವೆವು.
ಹಳ್ಳಿಗಳಲ್ಲಿ ಇಂದಿಗೂ ಯಾರಾದರೂ ಸತ್ತರೆ ಅವರ ಹೆಣಕ್ಕೆ ಹೂವಿನಹಾರವನ್ನು ಹೂಗಾರರೇ ಕಟ್ಟಿಕೊಡುವರು. ಸತ್ತವರು ಹೆಣ್ಣುಮಗಳಾಗಿದ್ದರೆ ದಂಡೆ ಹೆಣೆದುಕೊಡುವರು, ಗಂಡಿದ್ದರೆ ಕೈಯಲ್ಲಿ ತುರಾಯಿ ಕೊಡುವರು. ಕೊರಳಲ್ಲಿ ಹೂಮಾಲೆ ಹಾಕುವರು. ಶವಸಂಸ್ಕಾರದ ಸಮಯದಲ್ಲಿ ಹೂಗಾರರು ಶವಸಂಸ್ಕಾರ ಮಾಡಲು ಬಂದು ಎಲ್ಲರಿಗೂ ಪತ್ರಿಕೊಡುವರು. ಕೆಲವೆಡೆ ಈ ಕಾರ್ಯವನ್ನು ಮಠಪತಿಯವರೂ ಮಾಡುವುದುಂಟು. ಪತ್ರಿ ಕೊಟ್ಟಿದಕ್ಕೆ ಹೂಗಾರರಿಗೆ ದಕ್ಷಿಣೆ ರೂಪದಲ್ಲಿ ಹಣ ಬರುವುದು. ಸತ್ತಾಗ ಧಾನ್ಯವನ್ನು ದಾನ ಮಾಡುವುದುಂಟು. ಆ ಧ್ಯಾನವನ್ನು ಹೂಗಾರರಿಗೂ ಪಡೆಯುವ ಹಕ್ಕಿದೆ. ’ಹೆಣದವರು ಹೆಣಕ್ಕೆ ಅಳುತ್ತಿದ್ದರೆ ಹೂಗಾರನು ತನ್ನ ದುಡ್ಡಿಗೆ ಅಳುತ್ತಿದ್ದ’ ಎಂಬ ಗಾದೆಯೂ ಪ್ರಚಲಿತದಲ್ಲಿದೆ.
ಹೂಗಾರರು ಆಯಗಾರರಲ್ಲಿ ಪ್ರಮುಖರು. ಊರ ಜನತೆಯ ಸೇವೆಯನ್ನು ಪ್ರಾಮಾಣಿಕವಾಗಿ ಮಾಡಿಕೊಂಡು ಬರುತ್ತಿದ್ದ ಇವರು ಸುಗ್ಗಿಯ ಕಾಲದಲ್ಲಿ ಒಕ್ಕಲಿಗರಿಂದ ಧಾನ್ಯ ಪಡೆಯುವರು. ರಾಶಿ ನಡೆದಾಗ ಕಣಗಳಿಗೆ ಇವರು ಹೂವಿನ ಹಾರ ಪತ್ರಿಗಳನ್ನು ಪೂಜೆಗೆಂದು ಒಯ್ದು ಕೊಡುವರು. ಹೀಗೆ ಒಯ್ದು ಕೊಡುತ್ತಿದ್ದುದಕ್ಕೆ ಹನ್ನೆರಡನೇ ಶತಮಾನದಲ್ಲಿದ್ದ ಬಸವಾದಿ ಶರಣರ ಸಮಕಾಲೀನವಾದ ಶಿವಭಕ್ತ ಹೂಗಾರ ಮಾದಣ್ಣನೇ ಸಾಕ್ಷಿಯಾಗಿದ್ದಾನೆ. ಇದನ್ನು ಜಾನಪದ ಕವಿಯೊಬ್ಬ ’ಹಾರಿ ಬರುವುದು ಹುಲುಸು ಏರಿ ಮಾದನ ಪತ್ರಿ’ ಎಂದಿದ್ದಾನೆ. ರಾಶಿ ಮಾಡುವಾಗ ಹೂಗಾರನ ಪತ್ರಿ ಏರಿಸಿದಲ್ಲಿ ಆತನ ರಾಶಿ ಹುಲುಸಾಗುವುದೆಂದು ಆತನ ಭಾವನೆ. ಅದಕ್ಕೆ ಪ್ರತಿಯಾಗಿ ಒಕ್ಕಲಿಗ ಹೂಗಾರನಿಗೆ ಧಾನ್ಯವನ್ನು ಉದಾರವಾಗಿ ತಯಾರಿಸಿಟ್ಟು ಪೂಜೆ ಸಲ್ಲಿಸುವನು. ಆ ಬೂದುಗನಿಗೂ ಹೂಗಾರರು ಕೊಟ್ಟು ಹೂ ಪತ್ರಿ ಏರಿಸುವರು. ಇದನ್ನು ಜಾನಪದ ಕವಿಯೊಬ್ಬ ’ಬೂದುಗನಿಗೆ ಬಾಸಿಂಗ, ಭೂಮಿ ತಾಯಿಗೆ ದಂಡೆ ಸಾಲ ಶರಣರಿಗೆ ಸರಮಾಲೆ ಕಟ್ಟಿಕೊಂಡು ಮಾದಯ್ಯ ಗೆದ್ದ ಕೈಲಾಸ” ಎಂದು ಹಾಡಿದ್ದಾನೆ. ಇಲ್ಲಿ ಬಾಸಿಂಗ ಎಂದರೆ ಎಲೆ ಪತ್ರಿಗಳ ಮುಕುಟ. ಅದನ್ನು ರಾಶಿಯ ದಿವಸ ಒಕ್ಕಲಿಗ ಬೂದುಗನಿಗೆ ಏರಿಸುವನು. ಹೂದಂಡೆ ಮೇಟಿಗೆ ಕಟ್ಟಿ ಉಳಿದ ಉಪಕರಣಗಳಿಗೆ ಸಾಲು ಶರಣರೆಂದು ಹೂಮಾಲೆ ಹಾಕಿ ಪೂಜೆ ಮಾಡುವನು. ಒಕ್ಕಲಿಗನು ಪುಟ್ಟಿ ತುಂಬ ಜೋಳವನ್ನು ಹೂಗಾರನಿಗೆ ’ಬಾಬು’ ಎಂದು ಕೊಡುವನು. ಈ ಕಾಯಕವನ್ನು ಹನ್ನೆರಡನೇ ಶತಮಾನದಲ್ಲಿಯೇ ಹೂಗಾರ ಮಾದಣ್ಣ ಮಾಡಿಕೊಂಡಿದ್ದನೆಂಬ ಉಲ್ಲೇಖ ಬರುವುದು. ಇಂಥ ಪದ್ಧತಿ ಹಳ್ಳಿಗಾಡಿನ ಪ್ರದೇಶದಲ್ಲಿ ಇಂದಿಗೂ ಅಲ್ಲಲ್ಲಿ ಉಳಿದುಕೊಂಡು ಬಂದಿದೆ. ಆದರೆ ಇಂದು ಒಕ್ಕಲಿಗನು ರಾಶಿಯನ್ನು ಯಂತ್ರಗಳ ಮೂಲಕ ಬೇಗ ಬೇಗನೆ ಮಾಡಿ ಮುಗಿಸುವನು. ಆತನಲ್ಲಿ ಅಂಥ ಉದಾರ ಭಾವನೆ ಉಳಿದಿಲ್ಲ. ಹೂಗಾರರೂ ಇಂದು ಒಕ್ಕಲಿಗರ ಪ್ರತಿ ಕಣಗಳಿಗೆ, ರಾಶಿ ನಡೆದಲ್ಲಿ ಹೋಗುವುದೂ ಕಡಿಮೆಯಾಗಿದೆ. ಆಧುನಿಕತೆಯ ಪ್ರಭಾವ ಪರಿಣಾಮ ಕಾರಣವಾಗಿ ಹೂಗಾರರ ವೃತ್ತಿಯ ಮೇಲೆ ಹೊಡೆತ ಬಿದ್ದಿದೆ. ಹೂವಿನ ಉದ್ಯೋಗವನ್ನೇ ಅವರು ಅವಲಂಬಿಸಿ ಬದುಕುವುದು ಇಂದು ದುಸ್ತರವಾಗಿದೆ. ಮೊದಲಿದ್ದ ಸಹಕಾರ, ಉದಾರ ಭಾವನೆ ಇಂದು ಜನತೆಯಲ್ಲಿ ಕಡಿಮೆಯಾಗಿದೆ. ಇದರಿಂದ ಇಂದು ಹೂವಿನ ವೃತ್ತಿ ಆಯಗಾರಿಕೆಯ ಅಂಗವಾಗಿ ಉಳಿದಿದೆ. ಒಂದು ಬಗೆಯ ವ್ಯಾಪಾರಿ ವೃತ್ತಿಯಾಗಿದೆ. ಈ ಹೂವಿನ ವೃತ್ತಿಯನ್ನು ಇಂದು ಹೂಗಾರರಷ್ಟೇ ಮಾಡುತ್ತಿಲ್ಲ. ಬೇರೆ ಬೇರೆಯವರೂ  ಪಟ್ಟಣಗಳಲ್ಲಿ ಹಳ್ಳಿಗಳಲ್ಲಿ ಅಂಗಡಿಗಳನ್ನು ಇಟ್ಟು ಮಾಡುತ್ತಿರುವುದನ್ನು ಕಾಣುವೆವು.
ವೀರಶೈವರಿಗೆ ಮನೆ ದೇವರಿರುವಂತೆ ಹೂಗಾರರಿಗೂ ಮನೆದೇವರುಗಳಿವೆ. ಬಹುತೇಕ ಹೂಗಾರರ ಮನೆದೇವರು ಗುಡ್ಡಾಪುರ ದಾನಮ್ಮದೇವಿ ಆಗಿದ್ದಾಳೆ. ಇನ್ನು ಕೆಲವೆಡೆ ಹೂಗಾರರ ಮನೆದೇವರು ಬಾವಿಯ ಬೊಮ್ಮ (ಬ್ರಹ್ಮ) ಬರಮಪ್ಪನಾಗಿದ್ದುದನ್ನು ತಿಳಿಯುವೆವು. ಬಾವಿಯ ಬೊಮ್ಮ ಹೂಗಾರರ ಮನೆದೇವರೆಂಬುದನ್ನು ಬಸವಣ್ಣನವರೇ ತಮ್ಮೊಂದು ವಚನದಲ್ಲಿ ಉಲ್ಲೇಖಿಸಿದುದನ್ನು ಕಾಣಬಹುದು. ಆ ವಚನ ಹೀಗಿದೆ ;
ಬಡ ಹಾರುವನೇಸು ಭಕ್ತನಾದಡೆಯೂ ನೇಣಿನ ಹಂಗ ಬಿಡ |
ಮಾಲೆಗಾರನೇಸು ಭಕ್ತನಾದಡೆಯೂ ಬಾವಿಯ ಬೊಮ್ಮನ ಹಂಗ ಬಿಡ ||
ಇಲ್ಲಿ ಮಾಲೆಗಾರನ, ಹೂಗಾರನ ಮನೆದೇವರು ಬಾವಿಯ ಬೊಮ್ಮನೆಂದು ಪ್ರಸ್ತಾಪವಾಗಿದೆ. ತಮ್ಮಡಿಗ, ಹೂಗಾರ, ಗುರವ, ಪೂಜಾರ ಇವರು ಎಷ್ಟು ಗುರುಕಾರುಣ್ಯ ಪಡೆದು ಲಿಂಗಾಂಗ ಸಂಬಂಧವನ್ನುಳ್ಳ ಶಿವಭಕ್ತರಾದರೂ ಬಾವಿಯ ಬುಡದಲ್ಲಿ ಬೊಮ್ಮ ದೇವರ ಮಡಗಿಕೊಂಡು  ಪ್ರಾತಃಕಾಲದಲ್ಲಿ ಎದ್ದು ತೋಟಕ್ಕೆ ಹೋಗಿ ಸ್ನಾನ ಮಾಡಿ, ಮಡಿಯನ್ನು ಹೊದ್ದುಕೊಂಡು ಆ ಬಾವಿಯ ಬೊಮ್ಮನಿಗೆ ಅಭಿಷೇಕ ಮಾಡಿ, ದೇವರೇ ಗಿಡಗಳು ಚಿಗುರುವ ಹಾಗೆ ಮಾಡು೯, ಗಿಡಗಳಿಗೆ ಹುಳುಗಳು ಹತ್ತದ ಹಾಗೆ ಮಾಡು, ಹೆಚ್ಚೆಚ್ಚು ಹಣ್ಣು ಕಾಯಿಗಳು ಆಗುವ ಹಾಗೆ ಮಾಡು, ಹಣ್ಣು  ಕಾಯಿಗಳನ್ನು ನಿನಗೆ ಅರ್ಪಿಸುತ್ತೇನೆ ಎಂದು ಭಕ್ತಿಯಿಂದ ಆತನಿಗೆ ನಮಸ್ಕರಿಸುವನು. ಇದರಿಂದ ಬಾವಿಯ ಬೊಮ್ಮನು ಹೂಗಾರ, ಜೀರ, ಗುರವ ಹಾಗೂ ಪೂಜಾರರ ಆರಾಧ್ಯ ದೈವವೆಂಬುದು ಸ್ಪಷ್ಟವಾಗುವುದು. ಈಗಲೂ ಈ ಸಮಾಜದವರ ಎತ್ತು ಕಟ್ಟುವ ಗೋದಲೆ ಕೊಟ್ಟಿಗೆಗಳ ಮೇಲಿರುವ ಮಾಡುಗಳಲ್ಲಿ ಬೆಣಕಲ್ಲು, ಗುಂಡು ಕಲ್ಲುಗಳನ್ನಿಟ್ಟು ಪೂಜೆ ಮಾಡುವುದನ್ನು ನಾವು ನೋಡುವೆವು. ಈ ಬೆಣಕಲ್ಲು ಗುಂಡುಕಲ್ಲುಗಳಿಗೆ ಭರಮಪ್ಪ ದೇವರು ಎಂದು ಈ ಸಮಾಜದವರು ಕರೆಯುವುದುಂಟು. ವಿಶೇಷವಾಗಿ ಹುಣ್ಣಿಮೆ, ಅಮಾವಾಸ್ಯೆ ಹಾಗೂ ಇತರ ಹಬ್ಬ ಹರಿದಿನಗಳಲ್ಲಿ ಈ ಬೆನಕನನ್ನು, ಭರಮಪ್ಪನನ್ನು ಈ ಸಮಾಜದವರು ತಮ್ಮ ಮನೆಯ ಆರಾಧ್ಯ ದೇವರೆಂದು ಪೂಜಿಸುವುದುಂಟು.
ಹೂಗಾರರು ವೀರಶೈವ ಧರ್ಮದ ಅವಿಭಾಜ್ಯ ಅಂಗವಾಗಿದ್ದರೂ ತಮ್ಮದೇ ಆದ ವೈಶಿಷ್ಟ್ಯಗಳನ್ನು ಹೊಂದಿದ್ದಾರೆ. ಇವರದು ಮುಖ್ಯವಾಗಿ ಸೇವಾ ಮನೋಧರ್ಮ. ವೀರಶೈವರಲ್ಲಿ ಜನನದಿಂದ ಮರಣದವರೆಗಿನ ಪ್ರತಿಯೊಂದು ಕಾರಣಗಳಲ್ಲೂ ಹೂಗಾರರು ವಿಶೇಷ ಪಾತ್ರ ವಹಿಸುವರು. ಮನೆಯಲ್ಲಿ ಕೂಸು ಹುಟ್ಟಿತೆಂದರೆ ಹೂಗಾರರು ಆ ಮನೆಗೆ ಹೋಗಿ ಹೂಹಾರ ಬಿಡಿ ಹೂವುಗಳನ್ನು ಕೊಟ್ಟು ಬರುವರು. ಹೆಣ್ಣುಮಕ್ಕಳು ಋತುಮತಿಯಾದಾಗ ಆಕೆಯನ್ನು ಕೂಡ್ರಿಸಿದಾಗ ನಿತ್ಯವೂ ಅವರ ಮನೆಗೆ ಹೋಗಿ ಹೂಗಾರರು ಹೂವಿನ ದಂಡೆ ಹೆಣೆದುಕೊಂಡು ಅವರಿಗೆ ತಂದುಕೊಡುವರು. ಹೀಗೆ ತಂದು ಕೊಟ್ಟುದಕ್ಕೆ ಊರವರು ಇವರಿಗೆ ಜೋಳ, ಗೋಧಿ, ಕುಪ್ಪಸ, ಖಣ, ಸೀರೆಗಳನ್ನು ಪ್ರತಿಯಾಗಿ ಕೊಡುವರು. ಹೂಗಾರರು ಊರ ಆಯಗಾರರಲ್ಲಿ ಪ್ರಮುಖರು. ಊರ ಜನ ಸಾಂಸ್ಕೃತಿಕ ಬದುಕಿನೊಂದಿಗೆ ಇವರ ಬದುಕು ಹಾಸುಹೊಕ್ಕಾಗಿ ಹೆಣೆದುಕೊಂಡಿದೆ.
೫.೨. ಹನುಮಂತದೇವರ ಪೂಜೆ ಮಾಡುವುದು :
ಹೂಗಾರರು ಹೂಹಾರ, ಪತ್ರಿ, ಬಾಸಿಂಗ, ದಂಡೆ ಮಾಡಿ ಜನತೆಗೆ ಕೊಡುವುದರ ಮೂಲಕ ಆಯುವನ್ನು ಸ್ವೀಕರಿಸಿ ಆಯಗಾರರೆಂದು ಕರೆಸಿಕೊಂಡಂತೆ ಹನುಮಂತ, ಈಶ್ವರಲಿಂಗ, ರಾಮಲಿಂಗ, ಬಸವಣ್ಣ ಮುಂತಾದ ದೇವರುಗಳನ್ನು ಪೂಜೆ ಮಾಡುವುದರ ಮೂಲಕ ಇವರು ಪೂಜಾರಿಗಳೆಂದು ಕರೆಸಿಕೊಳ್ಳುವರು. ಪೂಜಾರರು ಎಂದಾಕ್ಷಣ ಬ್ರಾಹ್ಮಣರು, ಕಬ್ಬಲಿಗರು, ಕುರುಬರು, ಉಪ್ಪಾರರು – ಇವರೆಲ್ಲರೂ ನೆನಪಿಗೆ ಬರುವರು. ಪೂಜೆ ಮಾಡುವವರೆಲ್ಲರಿಗೆ ಪೂಜಾರರೆಂದೇ ಕರೆಯುವರು. ಆದರೆ ಹೂಗಾರಿಕೆ ವೃತ್ತಿ ಮಾಡಿಕೊಂಡು ಬಂದ ಪೂಜಾರರೇ ಹೂ ಪತ್ರಿಯನ್ನು ಊರ ಜನತೆಗೆ ಕೊಡುವುದರೊಂದಿಗೆ ಇವರ ದೇವರ ಪೂಜೆಯನ್ನೂ ಮಾಡುವರು. ಬಿಜಾಪುರ, ಬೆಳಗಾವಿ, ಗುಲಬರ್ಗಾ, ರಾಯಚೂರ, ಧಾರವಾಡ ಹಾಗೂ ಬಾಗಲಕೋಟೆ ಜಿಲ್ಲೆಗಳಲ್ಲಿ ಇವರು ಹೆಚ್ಚಾಗಿದ್ದು, ಹನುಮಂತದೇವರ ಪೂಜೆ ಪುನಸ್ಕಾರಗಳಲ್ಲಿ ತೊಡಗಿರುವರು. ಹಸಿಕೊಬ್ಬರಿ ಬಿಸಿ ಬಾಣ ಉಣ್ಣುವ ಪೂಜಾರಿಗಳೆಂದೇ ಇವರಿಗೆ ಜನ ಹಾಸ್ಯಮಯವಾಗಿ ಕರಯುವುದುಂಟು. ಬಾಗಲಕೋಟೆ ಜಿಲ್ಲೆಯ ನಾವಲಗಿ, ಬನಹಟ್ಟಿ, ಜಗದಾಳ, ಅಮಲಝರಿ, ತುಳಸಿಗೇರಿ, ಜಮಖಂಡಿ, ತೇರದಾಳ, ಗಿರಿಸಾಗರ, ಬಿಜಾಪುರ ಜಿಲ್ಲೆಯ ಹಳೆಗುಣಕಿ, ಸಿಂದಗಿ, ಇಂಡಿ, ಬೆಳಗಾವಿ ಜಿಲ್ಲೆಯ ಹೊಸೂರ, ಸುನ್ನಾಳ, ಕಲ್ಲೋಳಿ, ಹಾರೂಗೇರಿ, ಕವಟಕೊಪ್ಪ, ಗುಲಬರ್ಗ ಜಿಲ್ಲೆಯ ನೆಲೋಗಿ, ದೇವಣಗಾಂವ, ಮುಂತಾದ ಊರುಗಳಲ್ಲಿ ಹನುಮಂತ ದೇವರ ಗುಡಿಗಳು ತುಂಬ ಪ್ರಸಿದ್ಧಿ ಪಡೆದಿವೆ.
ಪ್ರತಿ ಊರುಗಳಲ್ಲಿ ಪೂಜಾರಿಗಳ ಮನೆತನಗಳು ನಾಲ್ಕೋ ಐದೋ ಇರುವವು. ಇವರು ಸರತಿಯ ಮೇಲೆ ದೇವರ ಪೂಜೆಯನ್ನು ಮಾಡುವರು. ಹನುಮಂತದೇವರ ಪೂಜೆ ಒಂದು ಮನೆತನದವರಿಗೆ ಬಂತೆಂದರೆ ಅವರು ವರ್ಷವಿಡೀ ದೇವಾಲಯದಲ್ಲಿಯೇ ಇದ್ದು ದೇವರ ಸೇವೆಯನ್ನು ಮಾಡಬೇಕಾಗುವುದು. ಹನುಮಂತದೇವರ ಗರ್ಭಗುಡಿಯಲ್ಲಿ ಯಾವತ್ತೂ ನಂದಾದೀಪ ಇರುವುದುಂಟು. ದೀಪ ಆರದಂತೆ ಪಣತಿಗೆ ಎಣ್ಣೆಯನ್ನು ಹಾಕುತ್ತ ಹಗಲೂ ರಾತ್ರಿ ಒಬ್ಬರು ಗುಡಿಯಲ್ಲಿರುವುದು ಕಡ್ಡಾಯವಾಗಿದೆ. ನಂದಾದೀಪಕ್ಕೆ ಊರ ಭಕ್ತರು, ಶ್ರೀಮಂತರು ಒಳ್ಳೆಣ್ಣೆಯನ್ನು ಕೊಡುವರು. ಕೆಲವೆಡೆ ಎಣ್ಣೆಗಾಗಿ ಶ್ರೀಮಂತರು ಪೂಜಾರಿಗಳಿಗೆ ಹೊಲವನ್ನೇ (ಮಾನೇದ ಹೊಲ) ಕೊಟ್ಟಿರುವುದುಂಟು. ಪೂಜಾರಿಗಳು ದೀಪ ಆರದಂತೆ ಕಾವಲಿದ್ದು, ನಂದಾದೀಪ ಉರಿಸುವುದರೊಂದಿಗೆ ಅತ್ಯಂತ ಮಡಿಯಿಂದ ಶುಚಿರ್ಭೂತರಾಗಿ ದಿನನಿತ್ಯ ಹನುಮಂತದೇವರನ್ನು ಪೂಜಿಸುವರು. ಪ್ರತಿನಿತ್ಯ ಪೂಜಾರಿಗಳು ಬೆಳಗಿನ ಜಾವದಲ್ಲಿ ಎದ್ದು ತಮ್ಮ ಪ್ರಾತರ್ವಿಧಿಗಳನ್ನು ಮುಗಿಸಿಕೊಂಡು ಸ್ನಾನಮಾಡಿ ಪಂಚೆ ತೊಟ್ಟು ಬರಿಮೈಯಲ್ಲಿ ಮಡಿ ನೀರಿನ ಕೊಡ ಹೊತ್ತು ದೇವಾಲಯಕ್ಕೆ ಹೋಗುವರು. ಅಲ್ಲಿ ಹನುಮಂತ ದೇವರನ್ನು ಶುಭ್ರಜಲದಿಂದ ಅಭಿಷೇಕಗೊಳಿಸಿ, ಗಂಧ ಹಚ್ಚಿ ಹೂ ಪತ್ರಿಗಳನ್ನು ಏರಿಸಿ ಅಷ್ಟವಿಧಾರ್ಚನೆಯಿಂದ ಪೂಜಿಸುವನು. ಗಂಟೆ ಬಾರಿಸುತ್ತ ಧೂಪಾರತಿಯನ್ನು ಎತ್ತಿ ಬೆಳಗುವುದರ ಮೂಲಕ ಪೂಜೆ ಸಾಂಗಗೊಳ್ಳುವುದು. ಪೂಜಾರಿಗಳು ತಪ್ಪದೆ ನಿತ್ಯವೂ ಮಾಡುವ ಕಾಯಕವಿದಾಗಿದೆ. ಒಂದು ವೇಳೆ ಆತ ಬೇರೆ ಊರಿಗೆ ಹೋಗಬೇಕಾಗಿದ್ದಲ್ಲಿ ಈ ಕಾಯಕಕ್ಕೆ ಬೇರೊಬ್ಬರನ್ನು ನೇಮಿಸಿ ಹೋಗುವರು. ಹೆಣ್ಣುಮಕ್ಕಳು ಹನುಮಂತ ದೇವರನ್ನು ಪೂಜಿಸುವಂತಿಲ್ಲ. ದೇವಾಲಯದ ಪ್ರಾಂಗಣದಲ್ಲಿ ಬಿದ್ದ ಕಸವನ್ನು ಪೂಜಾರ ಹೆಣ್ಣುಮಕ್ಕಳು, ಮುದುಕರು ಇಲ್ಲವೆ ಮಕ್ಕಳು ಗೂಡಿಸುವುದುಂಟು. ಅವರು ಆಳುಗಳನ್ನು ಕಸಗುಡಿಸಲು ಹಚ್ಚುವುದಿಲ್ಲ. ಕೆಲವೆಡೆ ತಳವಾರರು ದೇವಾಲಯದ ಕಸವನ್ನು ಗುಡಿಸುವುದುಂಟು. ಅವರಿಗೆ ಪೂಜಾರರು ಗುಡಿಗೆ ಬಂದ ನೈವೇದ್ಯದದಲ್ಲಿ ಕೆಳಭಾಗವನ್ನು ಕೊಡುವುದುಂಟು.
ಪೂಜಾರಿಗಳು ಹನುಮಂತ ದೇವರ ಪೂಜೆಯನ್ನು ಮಾಡಿ ಮುಗಿಸಿದ ಅನಂತರ ಒಬ್ಬರು ಖಾಯಂ ಆಗಿ ಗುಡಿಯಲ್ಲಿಯೇ ಕೂಡ್ರಬೇಕಾಗುವುದು. ಭಕ್ತರು ಗುಡಿಗೆ ನೈವೇದ್ಯ ತರುವರು, ಕಾಯಿ – ಕರ್ಪೂರ ತರುವರು, ಹಾಲು-ತುಪ್ಪ ತರುವರು, ಇವೆಲ್ಲವನ್ನು ಪೂಜಾರಿಗಳು ಪಡೆದು ದೇವರಿಗೆ ಸಮರ್ಪಿಸಿ ಗರ್ಭಗುಡಿಯಲ್ಲಿ ಇರಿಸಿಕೊಂಡಿರುವ ಬುಟ್ಟಿಗಳಲ್ಲಿ ನೇವೇದ್ಯವನ್ನು ಇಡುತ್ತ ಹೋಗುವರು. ಬುಟ್ಟಿಗಳು ತುಂಬಿದ ಮೇಲೆ ಅವನ್ನು ತಮ್ಮ ಮನೆಗಳಿಗೆ ಒಯ್ಯುವರು. ತೆಂಗಿನಕಾಯಿ ಹೊಡೆದು ಒಂದು ಹೊಳಿಕೆಯನ್ನು ಭಕ್ತರಿಗೆ ಕೊಟ್ಟು ಇನ್ನೊಂದನ್ನು ಪೂಜಾರಿಗಳು ಪಡೆಯುವರು. ನೈವೇದ್ಯವನ್ನು ದೇವಾಲಯಕ್ಕೆ ಕೆಲವರು ತಂದರೆ, ಇನ್ನು ಕೆಲವರು ವಿಶೇಷವಾಗಿ ಶ್ರೀಮಂತರು ಪೂಜಾರಿಗಳನ್ನು ಕರೆದು ನೈವೇದ್ಯ ಒಯ್ಯಿರಿ ಎನ್ನುವರು. ಆಗ ಪೂಜಾರಿಗಳು ಅವರ ಮನೆಗೆ ಹೋಗಿ ನೈವೇದ್ಯವನ್ನು ತಂದು ದೇವರಿಗೆ ಹಿಡಿದು ತಾಟನ್ನು ಅವರಿಗೆ ಕೊಟ್ಟು ಬರುವುದುಂಟು. ಪೂಜಾರಿಗಳು  ಆರ್ಥಿಕವಾಗಿ ಸಬಲವಾಗಿರದೇ ಇದ್ದುದರಿಂದ ಅವರು ಊರ ಪ್ರಮುಖರನ್ನು ಎದುರು ಹಾಕಿಕೊಳ್ಳಲಾರರು. ಊರ ಪ್ರಮುಖರ ಮರ್ಜಿ ಕಾಯ್ದುಕೊಂಡು ಒಂದು ವಿಧದಲ್ಲಿ ಸೇವಕರಂತೆ,  ಸೇವಾ ಮನೋಭಾವದಿಂದ ನಡೆದುಕೊಳ್ಳುವರು. ಕೆಲವೆಡೆ ಪೂಜಾರಿಗಳ ಹೆಂಡಂದಿರು, ಅಕ್ಕತಂಗಿಯರು ದೇವರ ಪೂಜೆಯಾದ ನಂತರ ಕಂಕುಳಲ್ಲಿ ಬುಟ್ಟಿಯನ್ನು ಇರಿಸಿಕೊಂಡು ಮನೆ ಮನೆಗೆ ಹೋಗಿ ನೈವೇದ್ಯವನ್ನು ಬೇಡಿ ಪಡೆದುಕೊಳ್ಳುವುದುಂಟು. ಊರ ಜನರ, ಮನೆಗೆ ಹೋಗಿ ಬಾಣದ ರೊಟ್ಟಿ, ನೈವೇದ್ಯವನ್ನು ಕೊಡಿರಿ’ ಎಂದು ಬೇಡುವುದುಂಟು. ಈ ಪದ್ದತಿ ಇತ್ತೀಚೆಗೆ ಅಷ್ಟಾಗಿ ಚೆನ್ನಾಗಿ ಕಾಣದಿದ್ದರೂ ಬಹುಕಾಲದಿಂದ ಹಳ್ಳಿಗಾಡಿನಲ್ಲಿ ಇದು ಅನೂಚಾನವಾಗಿ ನಡೆದುಕೊಂಡು ಬಂದಿದೆ. ಪೂಜಾರರ ಆರ್ಥಿಕ ಸ್ಥಿತಿಗತಿ ಸುಧಾರಣೆ ಗೊಂಡಾಗ ಇದು ಕ್ರಮೇಣ ಕಡಿಮೆಯಾಗಬಹುದು. ಇಂದಿನ ಹಳ್ಳಿಗಾಡಿನಲ್ಲಿ ವಾಸಿಸುತ್ತಿರುವ ಪೂಜಾರಿಗಳು ತಾವು ಮಾಡುವ ಈ ವೃತ್ತಿ ಗೌರವಪೂರ್ವಕವಾದುದೆಂದೇ ಭಾವಿಸಿದ್ದಾರೆಯೇ ವಿನಾ ಕೀಳೆಂದು ತಿಳಿದಿಲ್ಲ.
ಬಹುತೇಕ ಹಳ್ಳಿಯ ಜನರೂ ಈ ವೃತ್ತಿಯನ್ನು ಕೀಳೆಂದು ತಿಳಿಯದೆ ಭಕ್ತಿಯಿಂದ ನೈವೇದ್ಯವನ್ನು ಬೇಡಲು ಮನೆ ಬಾಗಿಲಿಗೆ ಬಂದ ಹೂಗಾರ ಹೆಣ್ಣುಮಕ್ಕಳಿಗೆ ಕೊಡುವುದುಂಟು. ಇದೇ ರೀತಿ ಈ ಹೆಣ್ಣುಮಕ್ಕಳು ಪತ್ರಿ ಕೊಡಲು ಹೋದಾಗ ಜೋಳ, ಕಾಳು ಕೊಡುವುದುಂಟು. ಸುಗ್ಗಿಯ ಕಾಲದಲ್ಲಿ ಹೂಗಾರರು ಕಣಗಳಿಗೇ ಹೋಗಿ ಗೋಪಾಳ ಬುಟ್ಟಿ ಇಟ್ಟು ಬರುವರು. ಒಕ್ಕಲಿಗರು ಇವರು ಇಟ್ಟ ಬುಟ್ಟಿಗಳಲ್ಲಿ ಭಕ್ತಿಯಿಂದ ಧಾನ್ಯವನ್ನು ಕೊಡುವರು. ಹೂಗಾರರು ಒಕ್ಕಲಿಗರು ಬಿತ್ತನೆ ನಡೆಸಿದಾಗ ಹೊಲಗಳಿಗೆ ಹೋಗಿ ಬಿತ್ತುವ ಸಡ್ಡಿಗೆ ಮಾಲೆಯನ್ನು ಹಾಕುವರು. ಅವರು ಹೂಗಾರರಿಗೆ ಬಿತ್ತುವ ಬೀಜದಲ್ಲಿಯೇ ಸ್ವಲ್ಪ ಭಾಗವನ್ನು ಕೊಟ್ಟು ಕಳಿಸುವರು. ಕಬ್ಬಿನಗಾಣ ನಡೆದಾಗ ಹೂಗಾರರು ಗಾಣದ ಮನೆಗೇ ಹೋಗುವರು.  ಅಲ್ಲಿ ಇವರಿಗಾಗಿ ಸಿದ್ಧಪಡಿಸಿದ ಬೆಲ್ಲದ ಉಂಡೆಗಳನ್ನು ಕೊಟ್ಟು ಕಳಿಸುವರು. ಹನುಮಂತ ದೇವರ ಓಕಳಿ, ಕಾರ್ತೀಕ ಜಾತ್ರೆ, ಪಲ್ಲಕ್ಕಿ ಉತ್ಸವ ನಡೆದಾಗ ಹೂಗಾರರಿಗೆ ವಿಶೇಷವಾಗಿ ಲಾಭವಾಗುವುದುಂಟು. ಅದಕ್ಕೇ ಕೆಲವು ಹನುಮಂತ ದೇವರ ಪೂಜಾರಿಕೆಯನ್ನು ಹಣಕ್ಕೆ ಮಾರಿಕೊಳ್ಳುವುದೂ ಉಂಟು. ಹನುಮಂತ ದೇವರು ಹಳ್ಳಿಗಾಡಿನಲ್ಲಿ ಪ್ರಮುಖ ಗ್ರಾಮದೇವರಾಗಿದ್ದಾನೆ.
ಈ ದೇವರಿಗೆ ಸಾಮಾನ್ಯವಾಗಿ ಎಲ್ಲ ಜಾತಿ ಜನರೂ ಭಕ್ತಿಯಿಂದ ನಮಿಸುವರು. ನಿತ್ಯ ಸ್ನಾನ ಮುಗಿಸಿ  ಈ ದೇವರ  ಗುಡಿಗೆ ಬಂದು ಹೋದಾಗಲೆ ಹಳ್ಳಿಗರಿಗೆ ತೃಪ್ತಿ. ನೆಮ್ಮದಿ. ಈ ದೇವರ ಪ್ರಮುಖ ಉತ್ಸವವೆಂದರೆ ಓಕಳಿ. ಓಕಳಿ ಹನುಮಂತ ದೇವರ ಗುಡಿಯೆದುರು ನಡೆಯುತ್ತದೆ. ಓಕಳಿಗಳಲ್ಲಿ ಎರಡು ಪ್ರಕಾರಗಳಿವೆ. ಒಂದು ಹಾಲೋಕಳಿ, ಇನ್ನೊಂದು ನೀರೋಕಳಿ, ನೀರೋಕಳಿ ಆಡುವ ವಿಧಾನ ಹೀಗಿದೆ: ಹನುಮಂತದೇವರ ಗುಡಿಯ ಮುಂದೆ ಒಂದು ದೊಡ್ಡ ಹೊಂಡವಿರುತ್ತದೆ. ಈ ಹೊಂಡದಲ್ಲಿ ಓಕಳಿಯ ಮುನ್ನಾದಿನ ನೀರು ತುಂಬಿಸುವರು, ನೀರನ್ನು ಒಬ್ಬನೇ ಕೊಡ ಹೊತ್ತು ಶರತ್ತಿನ ಮೇಲೆ ತುಂಬಿಸುವನು. ಆತನಿಗೆ ಬಹುಮಾನ ನೀಡುವರು. ನೀರು ತುಂಬಿದ ನಂತರ ಓಕಳಿಯ ದಿನ ಗುಡಿಯನ್ನು ಬಾಳೆಯ ದಿಂಡುಗಳಿಂದ ಕಬ್ಬುಗಳಿಂದ ಅಲಂಕರಿಸುವರು. ಪೂಜಾರಿ ಅತ್ಯಂತ ವೈಭವ ಹಾಗೂ ವಿಜೃಂಭಣೆಯಿಂದ ಹನುಮಂತ ದೇವರ ಪೂಜೆ ಸಲ್ಲಿಸಿ, ದೇವರಿಗೆ ಭಕ್ತರು ಸಲ್ಲಿಸಿದ ಬಂಗಾರದ ಒಡವೆಗಳನ್ನು ಇಡಿಸುವನು. ಆ ದಿನ ಸಂಜೆ ನಾಲ್ಕು ಗಂಟೆಯ ಹೊತ್ತಿಗೆ ಓಕಳಿ ಪಾತ್ರೆ – ಪಡಗಗಳಲ್ಲಿ ತುಂಬಿ ಅದನ್ನು ಡೊಂಬ ಹೆಂಗಸರಿಗೆ ಚಿಮುಕಿಸುವರು. ಡೊಂಬ ಹೆಂಗಸರ ವೃತ್ತಿ ಓಕಳಿ ಆಡುವುದೇ ಆಗಿದೆ. ಊರ ಯುವಕರು ಅತ್ಯಂತ ಉತ್ಸಾಹದಿಂದ ಆ ಹೆಣ್ಣುಮಕ್ಕಳಿಗೆ ನೀರಿನಿಂದ ಹೊಡೆಯುವರು. ಯುವಕರು ಆ ಹೊಡೆತಗಳನ್ನು ತಪ್ಪಿಸಿಕೊಳ್ಳಲೆತ್ನಿಸುವರು. ಹೊಂಡದಲ್ಲಿನ ನೀರು ಮುಗಿಯುವವರೆಗೂ ಓಕಳಿ ನಡೆಯುವುದು. ಊರ ಜನರೆಲ್ಲ ಉತ್ಸಾಹದಿಂದ ಓಕಳಿಯನ್ನು ನೋಡಿ ನಕ್ಕು ನಲಿಯುವರು. ಈ ಓಕಳಿ ಸಂಪ್ರದಾಯ ವಿಶೇಷವಾಗಿ ಉತ್ತರ ಕರ್ನಾಟಕದಲ್ಲಿದೆ. ಇನ್ನು ಆ ಕಟ್ಟಿಗೆಗೆ ಹುಣಸೆ ಜರಿ, ಹಾಲು ತುಪ್ಪ ಸುರಿಯುವರು. ಆ ಕಟ್ಟಿಗೆಯನ್ನು ಊರ ಯುವಕರು ಏರಲೆತ್ನಿಸುವರು. ಅವರು ಏರಿದಂತೆಲ್ಲ ಹಾಲು ಸುರಿಯುತ್ತ ಹೋಗುವರು. ಕಷ್ಟಪಟ್ಟು ಯುವಕರು ಒಬ್ಬರ ಮೇಲೊಬ್ಬರು ಏರಲಿಕ್ಕೆ ಪೈಪೋಟಿ ನಡೆಸುವರು. ಕೊನೆಗೆ ಕೆಲವರು ಕಷ್ಟಪಟ್ಟು ಏರಿ ವಿಜಯಿಗಳಾಗುವರು. ಊರ ಜನರೆಲ್ಲ ನೋಡಿ ನಕ್ಕು ನಲಿಯುವರು. ಯುವಕರ ಶಕ್ತಿ ಪ್ರದರ್ಶನ ನಡೆಯುವುದು. ಇಲ್ಲಿಗೆ ಓಕಳಿ ಮುಗಿಯುವುದು.
’ಕಾರ್ತೀಕ’ ಸಂದರ್ಭದಲ್ಲಿ ಹನುಮಂತ ದೇವರ ದೇವಾಲಯದಲ್ಲಿ ದೀಪೋತ್ಸವ ನಡೆಯುವುದು. ಹನುಮಂತ ದೇವರ ಮಹಾದ್ವಾರಕ್ಕೆ ಹಾಗೂ ಗುಡಿಯ ಒಳಾಂಗಣದಲ್ಲಿ ಮಣ್ಣಿನ ಪಣತಿಗಳನ್ನಿಡುವ ವ್ಯವಸ್ಥೆಯನ್ನು ಕಬ್ಬಿಣದ ಸರಪಳಿಗಳಿಂದ ಶಾಶ್ವತವಾಗಿ ಮಾಡಿರುತ್ತಾರೆ. ಕುಂಬಾರ ಮನೆಯಿಂದ ತಂದ ಪ್ರಣತಿಗಳಲ್ಲಿ ಎಣ್ಣೆ ಹಾಕಿ ಬತ್ತಿ ಇರಿಸಿ ದೀಪ ಬೆಳಗಿಸುತ್ತಾರೆ. ಇದು ಅಜ್ಞಾನ ರೂಪಿ ಕತ್ತಲೆಯನ್ನು ಓಡಿಸುವ ಸಂಕೇತವಾಗಿದೆ. ಎಲ್ಲರ ಬಾಳಿಗೆ ಬೆಳಕು ನೀಡುವ ಹಬ್ಬ ಕಾರ್ತೀಕವಾಗಿದೆ. ಭಕ್ತಾದಿಗಳು ದೇವರಿಗೆ ಎಣ್ಣೆಯನ್ನು ತರುವರು. ಆ ಎಣ್ಣೆಯಿಂದ ನಿತ್ಯವೂ ದೀಪಗಳನ್ನು ಉರಿಸುತ್ತ ಪೂಜಾರರು ಎಣ್ಣೆಯಲ್ಲಿ ಕೆಲಭಾಗವನ್ನು ಉಳಿಸಿಕೊಂಡು ಅಂಗಡಿಗಳಿಗೆ ಮಾರಿಕೊಳ್ಳುವರು. ಬಾಳೆ ಗಿಡಗಳನ್ನು ತೆಂಗಿನಕಾಯಿಗಳನ್ನು, ಮೆಕ್ಕೆತೆನೆಗಳನ್ನು, ಹಣ್ಣುಗಳನ್ನು ಭಕ್ತರು ದೇವರಿಗೆ ಭಕ್ತಿಯಿಂದ ನೀಡಿದಾಗ ಅವನ್ನೆಲ್ಲ ಪೂಜಾರರು ವ್ಯಾಪಾರಿಗಳಿಗೆ ಮಾರಿಕೊಳ್ಳುವರು. ಇದು ಪೂಜಾರಿಗಳ ಹಕ್ಕು.  ಅವರು ಪಡೆಯುತ್ತಿರುವ ಶ್ರಮಕ್ಕೆ ಪ್ರತಿಫಲವಾಗಿದೆ. ಅವರು ನಿರಂತರವಾಗಿ ದೇವರ ಸೇವೆಯಲ್ಲಿ ಪ್ರಾಮಾಣಿಕತೆಯಿಂದ ತಮ್ಮನ್ನು ತೊಡಗಿಸಿಕೊಳ್ಳುವರು. ಅವರ ಸೇವಾ ಮನೋಭಾವ ಅಸಾದೃಶವಾದುದು. ಸದಾ ಗುಡಿಯಲ್ಲಿಯೇ ಇದ್ದುಕೊಂಡು ದೇವರ ಸೇವೆಯನ್ನು ಮಾಡುವರು. ಇದರಿಂದಾಗಿ ಬಹುತೇಕ ಪೂಜಾರರು ಬೇರೆ ಬೇರೆ ಕೃಷಿ, ಇನ್ನಿತರ ಕಾಯಕಗಳಲ್ಲಿ ತೊಡಗಿಕೊಳ್ಳಲು ಮನಸ್ಸು ಮಾಡುವರು, ವಿದ್ಯಾಭ್ಯಾಸವನ್ನು ಮಾಡಲು ಅವರು ಮುಂದೆ ಬರಲಾರರು. ಏಕೆಂದರೆ ಅವರಿಗೆ ದೇವಾಲಯದಲ್ಲಿ ಕುಂತಲ್ಲಿಯೇ ಬಿಸಿ ಬಾಣ ನೈವೇಧ್ಯ ಸಿಗುವುದು, ತಿನ್ನಲಿಕ್ಕೆ ಹಸಿ ಕೊಬ್ಬರಿ ಸಿಗುವುದು. ಕುಡಿಯಲು ಹಾಲು ಸಿಗುವುದು. ಇನ್ನೇನು ಬೇಕು? ಅವರು ಒಂದು ವರ್ಷ ಪೂಜೆ ಮಾಡಿ ಹೊರಬಂದರೆಂದರೆ ದಪ್ಪಗಾಗಿ ಪೈಲ್ವಾನರಂತೆ ಆಗುವರು ಎಂದು ಕೆಲವರು ಹಾಸ್ಯ ಮಾಡುವುದುಂಟು. ಇದೆಲ್ಲ ಸರಿ, ಆದರೆ ಇದರಿಂದ ಅವರ ಉಪಜೀವನ ಸಾಗಬಹುದೇ ಹೊರತು ಅವರಲ್ಲಿ ಬೌದ್ಧಿಕ ವಿಕಾಸವಾಗದು. ಅಂಥ ಸಂಪತ್ತನ್ನೂ ಅವರು ಗಳಿಸರು.
ಹೂಗಾರರ (ಜೀರ್) ಸಂಸ್ಕೃತಿ
೫.೩. ಹೊಗಳುವುದು :
ಪೂಜಾರರು ಸೇವಾಮನೋಭಾವದವರು, ಪ್ರಾಮಾಣಿಕರು. ಅವರು ಯಾರನ್ನೂ ಇದಿರು ಹಾಕಿಕೊಳ್ಳರು. ಅವರಿಗೆ ಊರ ಎಲ್ಲ ಜಾತಿಯ ಜನರೂ ಬೇಕು. ಊರ ಎಲ್ಲ ಭಕ್ತಾದಿಗಳಿಂದಲೇ ಅವರ ಜೀವನ ಸಾಗುವುದು. ಪ್ರತಿ ಶನಿವಾರ ಸಂಜೆ ಹನುಮಂತ ದೇವರ ಪಲ್ಲಕ್ಕಿ ಉತ್ಸವ ನಡೆಯುವುದು. ಈ ಉತ್ಸವಕ್ಕೆ ಊರಿನ ಜನರೆಲ್ಲರೂ ಸೇರುವುದುಂಟು. ಪೂಜಾರಿಗಳು ಈ ಸಂದರ್ಭದಲ್ಲಿ ಊರಿನ ಜನರ ಅದರಲ್ಲೂ ಗೌಡರ ಶ್ರೀಮಂತರ ಗುಣಗಾನ ಮಾಡುವುದುಂಟು, ಅವರನ್ನು ಹೊಗಳುವುದುಂಟು. ಹೊಗಳಿಕೆಗೆ ಪ್ರತಿಯಾಗಿ ಅವರಿಂದ ಕಾಣಿಕೆಯ ರೂಪದಲ್ಲಿ ಹಣವನ್ನು ಪಡೆದುಕೊಳ್ಳುವರು. ಪೂಜಾರರು ದೇವಾಲಯದಲ್ಲಿ ನಿಂತುಕೊಂಡು ಭಕ್ತರಿಂದ ದುಡ್ಡು ಪಡೆದು ಅವರನ್ನು ಹೊಗಳುವುದನ್ನು ನಾವು ಇಂದಿಗೂ ಕೆಲ ದೇವಾಲಯಗಳಲ್ಲಿ ಕಾಣುವುದುಂಟು. ಮದುವೆಯಾದಾಗ, ಹಾಗೂ ಒಳ್ಳೆಯದಾದಾಗ ಭಕ್ತಾದಿಗಳು ಗುಡಿಗೆ ಬಂದು ಪೂಜಾರಿಗಳಿಗೆ ದುಡ್ಡು ಕೊಟ್ಟು ಹೊಗಳಿಸಿಕೊಳ್ಳುವುದುಂಟು. ಪೂಜಾರಿಗಳಿಗೆ ವಧುವಿನ ಪಕ್ಷದವರು ಹಣಕೊಟ್ಟಾಗ ವಧುವಿನ ಹೆಗ್ಗಳಿಕೆಯನ್ನು, ವರನ ಕಡೆಯವರು ದುಡ್ಡು ಕೊಟ್ಟಾಗ ವರನ ಹೆಗ್ಗಳಿಕೆಯನ್ನು ಹೊಗಳುವುದುಂಟು. ಅಂಥ ಹೊಗಳಿಕೆಯ ಕೆಲ ನುಡಿಗಳನ್ನಿಲ್ಲಿ ಉದಾಹರಿಸಬಹುದು.
೧.     ಓಹೋಹೊ….
ಒಕ್ಕಳು ಮಗನಿಲ್ಲದ ಊರು ಇಲ್ಲ
ಪಕ್ಷಿ ಇಲ್ಲದ ವನಂತರ ವನಂತರವಿಲ್ಲ
ಹಕ್ಕಿ ಪಕ್ಕನೇ ಹೊಡೆದು
ಮುಂಗಾರು ಮಿಂಚಿನಂತೆ ಶೃಂಗಾರದ ಎರಡು ಎತ್ತುಗಳನೇ ತಂದು
ಆಯಗಾರನ ಕರೆಯಿಸಿ
ಅರಸನ ಪಾದವನೇ ತೆಗೆದು
ಗಂಗಿಗೌರಿ ಎಂಬ ಎರಡು ಅಗೇವುಗಳನೇ ಹಾಕಿ
ಮಾರಿದರೆ ಪಾಕಿ, ಜನರೆಲ್ಲ ಸಾಕಿ
ಹಾಸಿನ್ನಾರೇನಾರು
ಜೋಳದ ಬೇರು ಬೇರು
ಅಂಕುಡೊಂಕು
ಟೊಂಕದಲ್ಲಿ ಕಠಾರಿ
ಅವರ ತಂದೆ
ಈರಮ್ಮನವರಾರ್ತನೋ
ಅವರ ತಾಯಿ
ಈರಮ್ಮನವರಾರ್ತನೋ
ತಂದೆಲ್ಲಿ ಹತ್ತೊ
ತಾಯಲ್ಲಿ ಹನ್ನೊಂದೋ
ಹೊನ್ನು ಒಕ್ಕಳು ಮಗ ದೇವೇಂದ್ರ
ಬಲ ಬಲ ಬಲ ಬಲ ಬಲ
೨.      ಓಹೋಹೊ
ಮೊಣಕಾಲು ಕಂಬನೇ ಮಾಡಿ
ನಡುವೆ ಜಂತ್ರನೇ ಮಾಡಿ
ಹೊಟ್ಟೆ ತಿದಿನೇ ಮಾಡಿ
ಬೆನ್ನು ಬ್ಯಾತಾಳನೇ ಮಾಡಿ
ಕೈ ಪೂಜಾರಿನೇ ಮಾಡಿ
ಬಾಯಿ ಬಾಗಿಲನೇ ಮಾಡಿ
ಕಿವಿ ಕರ್ಣಕುಂಡಲನೇ ಮಾಡಿ
ಮೂಗು ಮೂಗಸ್ಥಲನೇ ಮಾಡಿ
ಕಣ್ಣು ದೀಪಾರಾಧನೇ ಮಾಡಿ
ತಲೆ ಚಕ್ರನೇ ಮಾಡಿ
ಪಾದ ಜಂಗಮನೇ ಮಾಡಿ
ಅವರ ಮುತ್ಯ ಮೂರ್ತರ
ಅವನ ಅಜ ಆರ್ತರ
ಅವರ ತಂದೆ
ಶಿವಪ್ಪನವರಾರ್ತನೋ
ಅವರ ಮಗ ಗಣಪತಿ
ವ್ಯಾಪಾರ ಮದಲಿಂಗ
ಬಲ ಬಲ ಬಲ ಬಲ ಬಲ
೩.      ಓಹೋಹೊ
ಬಲೇ ಬಾದಲ್ರಿ ಬಂಡಿ
ನಮ್ಮನಿಯೊಳಗಿರೋದು ಜವಳೀ ಪೆಂಡಿ
ಪಾವು ಅಕ್ಕೀನೇ ಕೊಂಡೆ
ಮಾಡಿಕೊಂಡು ಉಂಡೆ
ಶ್ರೀ ಹಂಪಿ ವಿರುಪಾಕ್ಷನ ಪಾದನೇ ಕಂಡೆರ
ಮೊದಲಗಿತ್ತಿ ಸರಸ್ವತಿಯ
ಅಜ್ಜ ಆರ್ತರ
ಮುತ್ಯ ಆರ್ತರ
ತಂದೆಲ್ಲಿ ಹತ್ತೊ
ತಾಯಲ್ಲಿ ಹನ್ನೊಂದು
ಅವರ ತಂದೆ
ಬಸಪ್ಪನವರಾರ್ತನೋ
ಅವರ ತಾಯಿ ನೀಲಮ್ಮನವರಾರ್ತನೋ
ಮೊದಲಗಿತ್ತಿಯ ತುಟಿಯಸಳ ಕಾಯಿ
ಹಲ್ಲು ದಾಳಂಬ್ರಿ ಬೀಜ
ಮುಖ ಪೂರ್ಣಚಂದ್ರ
ನಕ್ಕರೆ ಪಿಕದಂತೆ
ನಡೆದರೆ ನವಿಲದಂತೆ
ನುಡಿದರೆ ಗಿಳಿಯಂತೆ
ಕೀರ್ತಿ ಸೂರ್ಯನ ತೇಜಪುಂಜದಂತೆ
ಮೊದಲಗಿತ್ತಿ ಬಲ ಬಲ ಬಲ ಬಲ ಬಲ.
ಈ ರೀತಿ ವರ ಹಾಗೂ ವಧುಗಳ ವರ್ಣನೆಯನ್ನು ಅವರು ಮದುವೆಯಾದ ಹೊಸತರಲ್ಲಿ ಪೂಜಾರಿ ಮಾಡುವುದು, ಹೊಗಳುವುದು ಉತ್ತರ ಕರ್ನಾಟಕದ ಕೆಲವು ಹನುಮಂತ ದೇವರ ಗುಡಿಗಳಲ್ಲಿ ಸಾಮಾನ್ಯವಾಗಿದೆ. ಆದರೆ ಇಂಥ ಹೊಗಳಿಕೆಗಳು ಈಗ ಬರಬರುತ್ತ ಕಡಿಮೆಯಾಗಿವೆ. ಇಂಥ ಹೊಗಳಿಕೆ ಇಂದು ಯಾಂತ್ರಿಕವಾಗುತ್ತಿದೆ. ಆಧುನಿಕತೆಯ ಪ್ರಭಾವ ಪ್ರೇರಣೆಯಿಂದಾಗಿ ಇಂಥ ಹೊಗಳಿಕೆಗಳಿಗೆ ಜನ ಬೆಂಬಲ ನೀಡುತ್ತಿಲ್ಲ. ಪೂಜಾರಿಗಳೂ ಈ ರೀತಿಯ ಹೊಗಳಿಕೆಗಳನ್ನು ಹೇಳಲು ಅಷ್ಟಾಗಿ ಮುಂದೆ ಬರುತ್ತಿಲ್ಲ. ಕಾಲಕ್ರಮೇಣ ಇಂಥ ಪದ್ಧತಿಗಳು ಕಡಿಮೆಯಾಗುತ್ತ ನಡೆದಿವೆ.
೫.೪. ಡಂಗುರವ ಹೊಡೆಯುವುದು :
ಪೂಜಾರಿಗಳು ಇಂದಿಗೂ ಉತ್ತರ ಕರ್ನಾಟಕ ಬಹುತೇಕ ಹಳ್ಳಿಗಳಲ್ಲಿ ಡಂಗುರ ಹೊಡೆಯುವುದುಂಟು. ಡಂಗುರ ಹೊಡೆಯುವ ಕಾಯಕ ಹನುಮಂತ ದೇವರ ಪೂಜಾರಿಗಳದೇ ಆಗಿದೆ. ಏಕೆಂದರೆ ಇವರಿಗೆ ಸರ್ಕಾರ ಇನಾಂ ಭೂಮಿಯನ್ನು ನೀಡಿತ್ತು. ಆ ಇನಾಂ ಭೂಮಿಗಳನ್ನು ಇವರು ಉಪಭೋಗಿಸುತ್ತಿದ್ದರು. ಆದರೆ ಇತ್ತಿತ್ತಲಾಗಿ ಆ ಇನಾಂ ಭೂಮಿ ರದ್ದಾಗಿವೆ. ಇನಾಂ ಭೂಮಿಗಳಿಗೆ ಪಟ್ಟಾ (ಹಣ) ತುಂಬಿ ಪೂಜಾರಿಗಳು ತಮ್ಮ ಹೆಸರುಗಳಲ್ಲಿ ಆ ಭೂಮಿಗಳನ್ನು ನೋಂದಣಿ ಮಾಡಿಸಿಕೊಂಡಿದ್ದಾರೆ. ಉಳಿದ ಒಕ್ಕಲಿಗರಂತೆಯೇ ಪೂಜಾರರು ಇಂದು ಭೂಮಾಲೀಕರಾಗಿ ಕೃಷಿ ಕಾಯಕದಲ್ಲಿ ತೊಡಗಿರುವರು. ಆದರೂ ಇವರು ತಾವು ಸಾಂಪ್ರದಾಯಿಕವಾಗಿ ದೇವರ ಪೂಜೆ ಸೇವೆ ಹಾಗೂ ಇನ್ನಿತರ ಕರ್ತವ್ಯಗಳಿಗೆ ಚ್ಯುತಿ ಬಾರದಂತೆ ಮಾಡಿಕೊಂಡು ಬಂದಿರುವರು. ಅಂಥವುಗಳಲ್ಲಿ ಡಂಗುರ ಸಾರುವುದೂ ಒಂದು. ಸರಕಾರದ ಸುದ್ದಿಯನ್ನು ಹಾಗೂ ಊರಿನ ಸಮಾಜದ ಯಾವುದೋ ಸುದ್ದಿಯನ್ನು ಜನತೆಗೆ ತಲುಪಿಸಲು ಪೂಜಾರಿಗಳು, ಊರೊಳಗೆ ಅಡ್ಡಾಡಿ ಚೌಪಥ ಸ್ಥಳಗಳಲ್ಲಿ ನಿಂತುಕೊಂಡು ಡಂಗುರ ಹೊಡೆಯುವರು. ’ಕೇಳ್ರಪ್ಪೋ, ಕೇಳ್ರಿ ಹೇಳಲಿಲ್ಲಂದ್ರಿ, ಕೇಳಲಿಲ್ಲಂದ್ರಿ – ನಾಳೆ ಊರಿಗೆ ತಲಾಠಿ ಬರತಾರ ಎಲ್ಲರೂ ಹೊಲಪಾಣಿ ಮನಿಪಾಣಿ ಕಟ್ಟಬೇಕಂತ್ರಪ್ಪೋ – ಎನ್ನುತ ಡಣ ! ಡಣ ! ಎಂದು ಡಂಗುರ ಹೊಡೆಯುವನು. ಜನ ಪೂಜಾರಿಯ ಹತ್ತಿರ ಬಂದು ಏನು ಸುದ್ದಿ ಎಂದು ಕೇಳುವುದೂ ಉಂಟು. ಕೆಲ ಸಣ್ಣ ಹುಡುಗರು ಕುತೂಹಲಕ್ಕೆಂದು ಆತನ ಬೆನ್ನು ಹತ್ತುವುದೂ ಉಂಟು. ಊರೆಲ್ಲ ಡಂಗುರ ಸಾರಿದ ಪೂಜಾರಿ ತನ್ನ ಈ ಕೆಲಸಕ್ಕೆ ಊರ ಗೌಡರಿಂದ ಕುಲಕರ್ಣಿಗಳಿಂದ ತುಸು ಸಂಭಾವನೆಯನ್ನು ಪಡೆಯುವನು. ಪೂಜಾರಿಯು ಅವರು ಕೊಟ್ಟಷ್ಟು ಸಂಭಾವನೆಯನ್ನು ಸ್ವೀಕರಿಸಿ ತೃಪ್ತನಾಗುವನು. ಆತನಿಗೆ ಈ ರೀತಿ ಡಂಗುರವ ಹೊಡೆಯುವಲ್ಲಿ ಯಾವ ಕೀಳರಿಮೆಯೂ ಬಾರದು. ಯಾಕೆಂದರೆ ಆತ ಸಾಮಾನ್ಯವಾಗಿ ಅವಿದ್ಯಾವಂತನಿರುವನು. ಆದರೆ ಇಂದು ವಿದ್ಯಾವಂತ ಪೂಜಾರಿಗಳು ಈ ಕಾರ್ಯ ಮಾಡಲು ಹಿಂದೇಟು ಹಾಕುವರು. ಕೆಲವೆಡೆ ಪೂಜಾರರು ಇಂದು ಈ ಕಾರ್ಯವನ್ನು ಕೈ ಬಿಟ್ಟಿದ್ದರಿಂದ ತಳವಾರರಿಗೆ ಓಲೆಕಾರರಿಗೆ ಈ ಕೆಲಸ ಹಚ್ಚಿರುವುದನ್ನು ಕಾಣುವೆವು.
೫.೫. ಚರ್ಮವಾದ್ಯ ಹಾಗೂ ಇನ್ನಿತರ ನುಡಿಸುವುದು :
ಹನುಮಂತ ದೇವರ ಪೂಜಾ ಸಮಯದಲ್ಲಿ, ಮದುವೆಯಂಥ ಮಂಗಳ ಕಾರ್ಯಗಳಲ್ಲಿ ಹಾಗೂ ಯಾರಾದರೂ ಸತ್ತಾಗ ಈ ಸಮಾಜದವರು ಚರ್ಮವಾದ್ಯಗಳನ್ನು ಬಾರಿಸುವುದುಂಟು. ಚರ್ಮವಾದ್ಯ ಬಾರಿಸುವುದರಿಂದ ಇವರಿಗೆ ಜೀರರೆಂದು ಕರೆಯುವರೆಂಬ ನಂಬಿಕೆ ಇದೆ. ಹೂಗಾರ, ಜೀರ, ಗುರವ, ಪೂಜಾರ ಎಂದೆಲ್ಲ ಕರೆಸಿಕೊಳ್ಳುತ್ತಿರುವ ಇವರೆಲ್ಲರೂ ಸಾಮಾನ್ಯವಾಗಿ ಸಂಬಾಳ, ದಮ್ಮಡಿ, ತಬಲಾ ಇತ್ಯಾದಿ ವಾದ್ಯಗಳನ್ನು ಬಾರಿಸುವರು. ಚರ್ಮವಾದ್ಯಗಳನ್ನು ಬಾರಿಸುವಲ್ಲಿ ಇವರು ನಿಸ್ಸೀಮರು, ಕಲಾಕಾರರೂ, ಸಂಗೀತಕಾರರೂ ಆದ ಇವರು ಹುಟ್ಟು ಪ್ರತಿಭಾನ್ವಿತರು. ಸಂಬಾಳ, ಸಂಪ್ರದಾನಿ, ಕರಡಿ ಮೃದಂಗ, ತಬಲಾ ತಪ್ಪಡಿ (ದಮ್ಮಡಿ) ಮೊದಲಾದ ಚರ್ಮ ವಾದ್ಯಗಳನ್ನು ಬಾರಿಸುವಲ್ಲಿ ಈ ಜನಾಂಗದವರು ಜನ್ಮಜಾತ ಸಿದ್ಧಿ ಪಡೆದಿರುವರು. ಅಲ್ಲಮಪ್ರಭುಗಳೂ ಮದ್ದಳೆಯನ್ನು ಬಾರಿಸುವಲ್ಲಿ ನಿಸ್ಸೀಮರಾಗಿದ್ದರು. ಅವರು ದೇವಾಲಯದ ಆಸುಪಾಸಿನಲ್ಲಿ ವಾಸವಾಗಿದ್ದ ನಟುವರ ಜಾತಿಗೆ ಸೇರಿದವರೆಂಬುದು ವಿದಿತವಾಗುವುದು. ನಟುವರ ಎಂದರೆ ಹೂಗಾರರೇ ಆಗಿದ್ದಾರೆ. ಆದ್ದರಿಂದ ಅಲ್ಲಮ ಪ್ರಭುಗಳೂ ಹೂಗಾರರೇ ಆಗಿದ್ದಾರೆಂದು ತಿಳಿಯಬಹುದು. ಹರಿಹರನ ಪ್ರಭುದೇವರ ರಗಳೆಯಲ್ಲಿ ಈ ಮಾತಿಗೆ ಸಾಕ್ಷ್ಯ ದೊರೆಯುವುದು. ಮೂಲತಃ ಕಲಾ ಪ್ರೌಢಿಮೆಯುಳ್ಳ ಅಲ್ಲಮಪ್ರಭು ಈ ಜನಾಂಗದವರೇ ಎಂದು ಹೆಮ್ಮೆಯಿಂದ ಹೇಳಿಕೊಳ್ಳಬಹುದಾಗಿದೆ. ಸಂಬಾಳವನ್ನು ಮೊದಮೊದಲು ಪೂಜಾರರು, ಜೀರರು ದೇವರ ಪೂಜಾ ಸಮಯದಲ್ಲಿ ಬಾರಿಸುತ್ತಿದ್ದಿರಬೇಕು. ನಾದಸೇವೆಯೂ ಭಕ್ತಿಯ ಪರಿಗಳಲ್ಲೊಂದು. ಪರಮಾತ್ಮನಿಗೆ ನಾದದ ಮೂಲಕ ನೈವೇದ್ಯ ಸಲ್ಲಿಸುವುದೂ ಭಕ್ತಿಯ ಒಂದು ವಿಧದ ಕಾಯಕವನ್ನಾಗಿಸಿಕೊಂಡರು. ವಿಶೇಷವಾಗಿ ಬಾಗಲಕೋಟೆ ಹಾಗೂ ಬಿಜಾಪುರ ಜಿಲ್ಲೆಗಳಲ್ಲಿ ಮದುವೆ ಇನ್ನಿತರ ಮಂಗಲಮಯ ಸಂದರ್ಭಗಳಲ್ಲಿ ದೇವರ ಉತ್ಸವ, ಕಾರ್ತೀಕ ಮುಂತಾದ ಸಂದರ್ಭಗಳಲ್ಲಿ ಕರಡಿ ಮಜಲು ವಾದನವನ್ನು ಮಾಡುವುದುಂಟು. ಈ ವಾದ್ಯಮೇಳದಲ್ಲಿ ವಿಶೇಷವಾಗಿ ಹೂಗಾರರು ಸಂಬಾಳ (ಸಮಾಳ) ಎಂಬ ಚರ್ಮದ ವಾದ್ಯವನ್ನು ಬಾರಿಸುವುದುಂಟು. ಭಜನಾ ಸಂದರ್ಭಗಳಲ್ಲಿ ಈ ಜನಾಂಗದವರು ದಮ್ಮಡಿ, ತಪ್ಪಡಿಗಳನ್ನು ಬಾರಿಸಿದರೆ, ದೊಡ್ಡಾಟದ ಸಂದರ್ಭಗಳಲ್ಲಿ ಈ ಜನಾಂಗದವರು ಮೃದಂಗ, ಮದ್ಲಿ ಹಾಗೂ ಡೋಲುಗಳನ್ನು ಬಾರಿಸುವರು.  ಉತ್ಸವ ಸಮಾರಂಭಗಳಲ್ಲಿ ಕರಡಿ, ಸಂಪ್ರದಾನಿ ಸಮಾಳ, ನಾಟಕದಲ್ಲಿ ತಬಲಾ ಪಿಯಾನೊ ಮೊದಲಾದವನ್ನೂ ಬಾರಿಸುವರು. ಇಂಥ ಕಾರ್ಯಗಳಲ್ಲಿ ಮೊದಲೇ ಕರಾರು ಮಾಡಿಕೊಂಡ ಪ್ರಕಾರ ಸಂಭಾವನೆಯನ್ನು ಪಡೆಯುವರು. ಸದಾಶಿವ ಹೂಗಾರ, ಬನಹಟ್ಟಿ ಇವರು ಸಂಬಾಳ ಬಾರಿಸುವಲ್ಲಿ ನಿಸ್ಸೀಮರು. ಇವರು ರಾಜ್ಯ ಹಾಗೂ ರಾಷ್ಟ್ರಮಟ್ಟದ ಪ್ರಶಸ್ತಿಗಳನ್ನು ಸಂಬಾಳ ವಾದನಕ್ಕಾಗಿ ಪಡೆದುಕೊಂಡು ಶ್ರೇಷ್ಠ ಕಲಾಕಾರರೆನಿಸಿದ್ದಾರೆ. ಎಪ್ಪತ್ತರ ಇಳಿವಯಸ್ಸಿನಲ್ಲೂ ಈಗಲೂ ಇವರು ಸಂಬಾಳ ಬಾರಿಸುವರು. ಇವರಿಗೆ ಸಿಕ್ಕಷ್ಟು ಪ್ರಶಸ್ತಿಗಳು ಇನ್ನಾವ ಹೂಗಾರರಿಗೂ ಸಿಕ್ಕಿಲ್ಲ. ಇದು ಅತ್ಯಂತ ಹೆಮ್ಮೆಯ ಸಂಗತಿ ಹಾಗೆಯೇ ನಂದವಾಡಿಗಿಯ ಶ್ರೀ ಸಂಗನಬಸಪ್ಪ ಹೂಗಾರ ಎಂಬುವವರು ಎರಡೂ ಕೈಗಳಿಗೆ ಧಡೇ ತೂಕದ ಕಲ್ಲುಕಟ್ಟಿಕೊಂಡು ಜನ ಹುಚ್ಚೆದ್ದು ಕುಣಿಯುವ ಹಾಗೆ ಮದ್ದಳೆ ಬಾರಿಸುತ್ತಿದ್ದರಂತೆ.  ಈ ಜನಾಂಗದ ಇನ್ನೊಂದು ಪ್ರಮುಖ ವೈಶಿಷ್ಟ್ಯವೆಂದರೆ ಊರಲ್ಲಿ ಯಾರಾದರೂ ಸತ್ತಾಗ ಅವರ ಶವವನ್ನು ಸ್ಮಶಾನಕ್ಕೆ ಸಾಗಿಸುತ್ತಿದ್ದಾಗ ಕೊರವರೊಂದಿಗೆ ಜೊತೆಗೂಡಿ ಸಂಬಾಳ ಬಾರಿಸುತ್ತ ಹೋಗುವುದನ್ನು ಕಾಣುವೆವು. ಕೊರವರು ಶಹನಾಯಿ ಊದಿದರೆ, ಇವರು ಸಂಬಾಳ ಬಾರಿಸುವರು. ಇಲ್ಲಿ ಹೂಗಾರರು, ಜೀರರು ತಾವು ಕೀಳೆಂದು ಗಣಿಸುವುದಿಲ್ಲ. ಇದೊಂದು ಬಗೆಯ ವೃತ್ತಿ. ಕಲಾಸೇವೆ, ಸಮಾಜದ ಋಣವೆಂದು ಬಗೆಯುವರು. ಕೆಲವರು ಹೂಗಾರ, ಜೀರರು ಕೊರವರೊಂದಿಗೆ ಜೊತೆಗೂಡಿ ಬಾರಿಸುವುದು ಸಾಮಾಜಿಕ ದೃಷ್ಟಿಯಿಂದ ಕೀಳು, ಸರಿಯಿಲ್ಲವೆಂದು ತಿಳಿಯುವರು. ಆದರೆ ಹೂಗಾರರು, ಜೀರರು, ಸಮಾಜದ ಎಲ್ಲ ಜನತೆಯೊಂದಿಗೆ ಸಮರಸದಿಂದ, ಸೇವಾ ಮನೋಭಾವನೆಯಿಂದ ನಿರ್ಗವಿಗಳಾಗಿ ಬದುಕಿ ಬಂದವರೆಂದು ತಿಳಿಯಬೇಕು. ಅವರಲ್ಲಿ ಕೀಳರಿಮೆ ಎನಿತೂ ಇರದಿರುವುದು ವಿಶೇಷವಾಗಿದೆ. ಮೂಲತಃ ಪ್ರತಿಭಾಶಾಲಿ ಕಲಾವಿದರಲ್ಲಿ ಇಂಥ ತಾರತಮ್ಯ ಇರದು. ಇದಕ್ಕೆ ಈ ಜನಾಂಗವೇ ಸಾಕ್ಷಿಯಾಗಿದೆ.
ಈಗಲೂ ಯಾವುದೇ ದೇವಾಲಯಗಳಲ್ಲಿ ಪೂಜೆ ನಡೆದಾಗ ನಗಾರಿ, ವಾದ್ಯ-ಚಳ್ಳಂ ಇನ್ನಿತರ ವಾದ್ಯಗಳನ್ನು ಬಾರಿಸುವುದುಂಟು. ದೇವರ ಪೂಜೆ ನಡೆದಾಗ ಭಕ್ತರ ಮನಸ್ಸು, ಪೂಜಾರಿಯ ಚಿತ್ತ ಚಂಚಲವಾಗದಿರಲಿ, ದೇವರ ಮೇಲೆ ಅವರ ಚಿತ್ತ ಏಕಾಗ್ರತೆಗೊಳ್ಳಲಿ ಎಂಬ ಉದ್ದೇಶದಿಂದ ನಾದ ಮಾಡುವುದುಂಟು. ಈ ನಾದದಲ್ಲಿ ಅದ್ಭುತವಾದ ಶಕ್ತಿಯಿದೆ, ಮನುಷ್ಯನ ಚಿತ್ತವನ್ನು ಚಂಚಲವಾಗದಂತೆ ಏಕಾಗ್ರಗೊಳಿಸುವ ಶಕ್ತಿ ಇದಕ್ಕಿದೆ.
ಹೂವು (ಹೂಗಾರ), ವಾದ್ಯ (ಜೀರ್), ಪೂಜೆ (ಪೂಜಾರ) ಇವು ಬಹುಕಾಲದಿಂದಲೂ ಇದ್ದಂತಹವೇ. ಆದ್ದರಿಂದ ಹೂಗಾರರು, ಜೀರರು, ಪೂಜಾರರು ಬಹು ಹಿಂದಿನಿಂದಲೂ ಸಮಾಜದ ಒಂದು ಅಂಗವಾಗಿ ಬೆಳೆದು ಬಂದವರಾಗಿದ್ದಾರೆ. ಈ ಸಮಾಜದವರು ಪ್ರಾಚೀನ ಕಾಲದಲ್ಲಿ ಅತ್ಯಂತ ಗೌರವಯುತ ಸ್ಥಾನ ಹೊಂದಿದ್ದರು. ಬರುಬರುತ್ತ ಇವರು ಆರ್ಥಿಕವಾಗಿ ದುರ್ಬಲವಾದರು. ಇವರ ಜೀವನ ಹೊರ ಜನತೆಯ ನೈವೇದ್ಯ, ಕಾಳುಕಡ್ಡಿ ಇತ್ಯಾದಿಗಳ ಮೇಲೆ ಅವಲಂಬನೆವಾಗತೊಡಗಿತು. ಆಗ ಇವರಿಗೆ ಸಮಾಜದಲ್ಲಿ ಅಂಥ ಗೌರವಯುತ ಸ್ಥಾನ ಸಿಗದಾಯಿತು. ಶ್ರೀಮಂತರು ಊರ ಪ್ರಮುಖರು ಹೇಳಿದಂತೆ ಕೇಳಿಕೊಂಡು ಜೀವನ ಸಾಗಿಸುವ ಸ್ಥಿತಿ ಇವರಿಗೆ ಒದಗಿತು. ದೇವರ ಪೂಜೆ ಪುನಸ್ಕಾರಗಳಲ್ಲಿ ಸಿಗುವ ಪ್ರತಿಫಲವೇ ಇವರ ಸಂಪತ್ತಾಯಿತು. ಬಂಡವಾಳವಾಯಿತು. ಇವರ ಈ ಬಂಡವಾಳವನ್ನು, ಸಂಪತ್ತನ್ನು ಕಂಡು ಕೆಲವು ಕುಹಕಿಗಳು ಇವರಿಗೆ ಅಪಹಾಸ್ಯ ಮಾಡತೊಡಗಿದರು. ಹೊಟ್ಟೆಕಿಚ್ಚು ಪಡತೊಡಗಿದರು. ಇನ್ನು ಕೆಲವರು ಬಹಿರಂಗವಾಗಿಯೇ ಇವರಿಗೆ ’ಸತ್ವ ತೊಗಲು ಬಡಿಯುವ ಜೀಯ, ಹೂಗಳಿಗೆ ಉರುಲು ಹಾಕುವ ಹೂಗಾರ, ದೇವರ ಎಣ್ಣೆ ಬಸಿದುಕೊಂಡು ತಿನ್ನುವ ಪೂಜಾರಿ’ ಎಂದು ಹೀಯಾಳಿಸಿ ಕಡೆಗಣಿಸಿ ನುಡಿಯುವರು. ಇಂಥ ಮಾತುಗಳಿಗೆ ಈ ಜನಾಂಗದವರು ಸೊಪ್ಪು ಹಾಕದೆ ತಮ್ಮ ಕಾಯಕದಲ್ಲಿ ತೊಡಗಿದ್ದುದನ್ನು ಕಾಣುವೆವು. ಕೆಲ ಕುಹಕಿಗಳ ಇಂಥ ಕುಹಕದ ಮಾತುಗಳು ತುಂಬ ಅನಾಗರಿಕವಾದುವಾಗಿವೆ. ಇಂಥ ಮಾತುಗಳನ್ನು ಧಿಕ್ಕರಿಸಿ ಈ ಸಮಾಜದವರು ಆತ್ಮಸ್ಥೈರ್ಯ ಹಾಗೂ ಸ್ವಾಭಿಮಾನವನ್ನು ಹೊಂದಿ ಬಾಳಬೇಕಾಗಿದೆ.
ಸಮಾಜದಲ್ಲಿ ಒಳ್ಳೆಯವರೂ ಇರುವರು, ಕೆಟ್ಟವರೂ ಇರುವರು, ಕೆಟ್ಟವರನ್ನು ನಿರ್ಲಕ್ಷಿಸಿ ಒಳ್ಳೆಯವರನ್ನು ಲಕ್ಷಿಸುವುದು ಸುಸಂತ್ಕೃತರ ಜಾಣರ ಲಕ್ಷಣವಾಗಿದೆ. ಹಾಗೆ ಹೂಗಾರರು ಕುಹಕಿಗಳ ಅಂತ ಹೀಯಾಳಿಕೆಯ ಮಾತುಗಳಿಗೆ ಲಕ್ಷ್ಯ ಕೊಡದೆ ಜೀವನ ಸಾಗಿಸುತ್ತ ಬಂದಿರುವರು. ಸಮಾಜದಲ್ಲಿರುವ ಒಳ್ಳೆಯದನ್ನು ನಾವು ಸ್ವೀಕರಿಸಬೇಕು. ಕೆಟ್ಟದ್ದನ್ನು ಬಿಡಬೇಕು. ಅಂದಾಗಲೇ ನಮ್ಮ ಜೀವನ ಸುಗಮವಾಗುವುದು. ಸರಳವಾಗುವುದು, ಆನಂದಮಯವಾಗುವುದು. ಈ ಮಾತಿಗೆ ಸಾಕ್ಷ್ಯವೆಂಬಂತೆ ಹೂಗಾರರು ಜೀರರು ಬದುಕಿಕೊಂಡು ಬಂದಿರುವರು.
೫.೬. ಎಲೆ ಪೂಜೆ ಕಟ್ಟುವುದು :
ಹನುಮಂತ ದೇವರಿಗೆ ಭಕ್ತಾದಿಗಳು ಹರಕೆ ಹೊತ್ತು ಎಲೆ ಪೂಜೆಯನ್ನು ಕಟ್ಟಿಸುವುದುಂಟು. ಎಲೆ ಪೂಜೆಯನ್ನು ಪೂಜಾರಿಗಳು ಕಟ್ಟುವರು. ಭಕ್ತಾದಿಗಳು ಕೊಟ್ಟ ಎಲೆಗಳನ್ನು ಪೂಜಾರಿ ಬಿದಿರಿನ ಚೌಕಾಕಾರದ  ತಟ್ಟೆಯಲ್ಲಿ ಸುತ್ತಲೂ ಹಚ್ಚ ಹಸುರಾದ ಎಲೆಗಳಿಂದ ಕಂಗೊಳಿಸುವುದು. ಅದನ್ನು ಗರ್ಭಗುಡಿಯೊಳಗೆ ಒಯ್ದು ಹನುಮಂತದೇವರ ಮೂರ್ತಿ ನಡುವೆ ಕಾಣುವಂತೆ ಇಡುವರು. ಆಗ ಹನುಮಂತ ದೇವರಿಗೆ ಸುತ್ತಲೂ ಎಲೆ ಏರಿಸಿ ಪೂಜಿಸಿದ್ದು ಸುಂದರವಾಗಿ ಕಾಣತೊಡಗುವುದು. ಇದೊಂದು ಬಗೆಯ ಭಕ್ತಿ ಸೇವೆ, ವಿಶೇಷ ಪೂಜೆ. ಎಲೆ ಪೂಜೆ ಕಟ್ಟಿಸಿದ ಕುಟುಂಬದ ಸದಸ್ಯರೆಲ್ಲರೂ ಇದರಲ್ಲಿ ಪಾಲ್ಗೊಳ್ಳುತ್ತಾರೆ. ಮಂಗಲವಾದ್ಯಗಳಲ್ಲಿ ಮಂಗಳಾರತಿಯೊಂದಿಗೆ ಈ ಪೂಜೆ ಸಾಂಗಮಂಗಲವಾಗಿ ಹನುಮಂತದೇವರ ಅನುಗ್ರಹದೊಂದಿಗೆ ಇಂದಿಗೂ ನಡೆಯುತ್ತ ಬಂದಿದೆ. ಇಂಥ ಎಲೆ ಪೂಜೆ ಕಟ್ಟಿಸಲು ಭಕ್ತಾದಿಗಳು ಪೂಜಾರಿಗಳಿಗೆ ’ಬಾಬು’ ಚಾಜು ಸಲ್ಲಿಸುವರು. ಕಾರ್ತೀಕ ಮಾಸದಲ್ಲಿ ಇಂಥ ಪೂಜೆಗಳು ವಿಶೇಷವಾಗಿ ನಡೆಯುವವು. ಎಲೆ ಪೂಜೆ ಕಟ್ಟಿಸುವಂತೆ ಭಕ್ತರು ಹನುಮಂತ ದೇವರಿಗೆ ಬುತ್ತಿ ಪೂಜೆಯನ್ನೂ ಕಟ್ಟಿಸುವುದುಂಟು. ದೇವರ ಮೂರ್ತಿಗೆ ಅನ್ನವನ್ನು ಮೆತ್ತಿ ಅಲಂಕರಿಸುವರು. ಇದೊಂದು ಬಗೆಯ ಭಕ್ತಿಸೇವೆ. ಕೆಲವೆಡೆ ಇಂಥ ಪೂಜೆ ನಡೆಯುವುದುಂಟು.
೬. ಹೂಗಾರರ ಸದ್ಯದ ಸ್ಥಿತಿ-ಗತಿ :
ಹೂಗಾರ, ಜೀರ, ಗುರವ ಹಾಗೂ ಪೂಜಾರ ಸಮಾಜದ ತುಂಬ ಪ್ರಾಚೀನವಾದುದು. ಕ್ರಿ.ಶ. ೬ನೇ ಶತಮಾನದ ಬಾದಾಮಿಯ ಮಂಗಲೀಶನ ಶಾಸನದಲ್ಲಿಯೇ ಈ ಸಮಾಜದ ಉಲ್ಲೇಖ ಬಂದುದನ್ನು ನೋಡುವೆವು. ಆ ನಂತರ ಅನೇಕ ಶಾಸನಗಳಲ್ಲಿ ಕನ್ನಡ ಕಾವ್ಯಗಳಲ್ಲಿ ಈ ಸಮಾಜದವರು ಹೂವಿನಹಾರ ಮಾಡಿ ದೇವರಿಗೆ – ಜನರಿಗೆ ಅರ್ಪಿಸುತ್ತ ಬಂದುದು ಉಲ್ಲೇಖಗೊಂಡುದನ್ನು ಕಾಣುವೆವು. ಪ್ರಾಚೀನ ಕಾಲದಲ್ಲಿ ವೀರಶೈವರು ಹಾಗೂ ಬ್ರಾಹ್ಮಣರ ಮಧ್ಯೆ ಬರುವ ಈ ಸಮಾಜ ಸಾಮಾಜಿಕವಾಗಿ ಅತ್ಯಂತ ಶ್ರೇಷ್ಠ ಸ್ಥಾನ ಪಡೆದಿತ್ತು. ಪಂಚ ಶೈವರಲ್ಲಿ ಈ ಸಮಾಜವೂ ಒಂದೆಂದು ಗಣಿಸಲ್ಪಟ್ಟಿತ್ತು. ಪ್ರಾಚೀನ ಕಾಲದಲ್ಲಿ ಜನ ಇವರನ್ನು ಪೂಜನೀಯರೆಂದೂ, ದೇವರ ಸಾನ್ನಿಧ್ಯದಲ್ಲಿರುವ ಭಕ್ತರೆಂದೂ ಭಾವಿಸಿ ಗೌರವವನ್ನು ಕೊಟ್ಟುದುಂಟು. ಒಡೆಯರು, ಗಣಾಧೀಶ್ವರರು, ಶಿವನ ಭಕ್ತರು ಪವಿತ್ರರು ಎಂದೆಲ್ಲ ಉನ್ನತ ಸ್ಥಾನಮಾನವನ್ನು ಪಡೆದಿದ್ದ ಈ ಸಮಾಜದವರು, ಬರಬರುತ್ತ ತಮ್ಮ ಉನ್ನತ ಸ್ಥಾನಮಾನವನ್ನು ಕಳೆದುಕೊಳ್ಳುತ್ತ ಬಂದುದುಂಟು. ಇದಕ್ಕೆ ಕಾರಣಗಳು ಹಲವಾರು ಜೀರ್, ಹೂಗಾರ, ಗುರವ ಹಾಗೂ ಪೂಜಾರರು ಊರ ಹನುಮಂತ, ಬಸವಣ್ಣ, ವೀರಭದ್ರ ಮುಂತಾದ ದೇವರನ್ನು ಪೂಜಿಸುತ್ತ, ಊರ ಜನತೆಗೆ ಹೂವು ಪತ್ರೆ ಕೊಡುತ್ತ ಇದಕ್ಕೆ ಪ್ರತಿಯಾಗಿ ಅವರಿಂದ ಧಾನ್ಯ, ನೈವೇದ್ಯ ಪಡೆದುಕೊಂಡು ಜೀವನ ಸಾಗಿಸುತ್ತ ಬಂದವರು. ಹೀಗೆ ಇವರ ಉಪಜೀವನ ಊರ ಜನತೆಯನ್ನೇ ಅವಲಂಬಿಸಿದಾಗ ಸಹಜವಾಗಿಯೇ ಇವರು ಪರಾವಲಂಬಿಗಳಾಗು‌ತ್ತಾ ಬಂದು, ಬರಬರುತ್ತಾ ಇವರೂ ಊರಿನ ವಿವಿಧ ವೃತ್ತಿಸೇವೆಗಳನ್ನು ಮಾಡಿಕೊಂಡಿದ್ದ ಕುಂಬಾರ, ಬಡಿಗ, ನಾವಿದ, ಕಂಬಾರ, ದಾಸರ ಮುಂತಾದ ಆಯಗಾರರಂತೆ ಆಯಗಾರರೆನ್ನಿಸಿಕೊಂಡರು. ಸೇವಾಮನೋಭಾವ ಇವರ ಉಸಿರಾಯಿತು. ಊರ ಪ್ರಮುಖರ ಗೌಡರ, ಶ್ರೀಮಂತರ ಮರ್ಜಿಯನ್ನು ಕಾಯುತ್ತ ಪೂಜಾದಿ ಕಾಯಕ ಹಾಗೂ ಇನ್ನಿತರ ಊರ ಜನತೆಯ ಸೇವೆಯನ್ನು ಮಾಡುತ್ತ ಬರತೊಡಗಿದರು. ಈ ಸಮಾಜದ ಹೆಣ್ಣುಮಕ್ಕಳು ಹೂ ಹಾರಗಳನ್ನು, ದಂಡೆಗಳನ್ನು ಹೆಣೆದು ಊರ ಜನತೆಯ ಮನೆಮನೆಗೆ ಒಯ್ದು ಕೊಡುವುದು, ಪತ್ರಿಯನ್ನು ಬುಟ್ಟಿಯಲ್ಲಿ ತುಂಬಿಕೊಂಡು  ಮನೆ ಮನೆಯಿಂದ ಪಡೆದುಕೊಂಡು ಬರುವುದು ಇಂದಿಗೂ ನಡೆಯುತ್ತ ಬಂದ ಈ ಸಮಾಜದವರ ಕಾಯಕವಾಗಿದೆ. ಇದರಿಂದಾಗಿ ಉಳಿದ ವೀರಶೈವರು ಇವರನ್ನು ಅನ್ಯ ದೃಷ್ಟಿಯಿಂದ ನೋಡತೊಡಗಿದರು. ಇವರನ್ನು ತಮ್ಮ ಸರಿಸಮಾನರೆಂದು ತಿಳಿಯಲಿಲ್ಲ. ಆರ್ಥಿಕವಾಗಿ ಅಷ್ಟಾಗಿ ಸಬಲರಲ್ಲದ ಈ ಸಮಾಜದವರು ಉಪಜೀವನಕ್ಕಾಗಿ ಇಂಥ ಕಾಯಕವನ್ನು ಮಾಡಲೇಬೇಕಾಯಿತು. ಈಗಲೂ ಹಳ್ಳಿಗಾಡಿನಲ್ಲಿ ಈ ಸಮಾಜದ ಹೆಣ್ಣುಮಕ್ಕಳು ಇಂಥ ಕಾಯಕವನ್ನು ಸಂತೋಷದಿಂದಲೇ ಮಾಡುತ್ತಿರುವರು. ಅವರಲ್ಲಿ ಯಾವ ಕೀಳರಿಮೆಯೂ ಇಲ್ಲ. ಬಹುತೇಕ ಊರ ಜನರೂ ಈ ಕಾಯಕ ಕೀಳೆಂದು ತಿಳಿದಿಲ್ಲ. ಆದರೂ ಈ ವೃತ್ತಿ ಹೂಗಾರ, ಪೂಜಾರ, ಗುರವ ಸಮಾಜದವರನ್ನು ಉನ್ನತವಾದ ಗೌರವಯುತವಾದವರೆಂದು ತಿಳಿಯಲು ಅಡ್ಡಿಯೆನಿಸುತ್ತದೆ. ಈ ಸಮಾಜದ ಸ್ತ್ರೀಯರು ಈ ರೀತಿಯ ಹೂಕಾಯಿ, ಪತ್ರಿಕಾಯಕದಲ್ಲಿ ತೊಡಗಿಕೊಂಡರೆ ಪುರುಷರು ಪೂಜೆ ಮಾಡುವುದು, ಸುಗ್ಗಿಯ ಕಾಲದಲ್ಲಿ ರಾಶಿ ನಡೆದಲ್ಲಿ ಕಣಗಳಿಗೆ ಹೋಗಿ ಬುಟ್ಟಿಯಲ್ಲಿ ಧಾನ್ಯ ಪಡೆಯುವರು. ಸರಕಾರ ಹಾಗೂ ಊರ ಜನತೆಗೆ ಸುದ್ದಿ ಸಮಾಚಾರವಾರನ್ನು ತಿಳಿಸಲು ಊರೆಲ್ಲ ತಿರುಗುತ್ತ ಡಂಗುರವನ್ನು ಹೊಡೆಯುವುದು. ಈ ಮುಂತಾದ ಕಾರ್ಯಗಳು ಹೂಗಾರ ಸಮಾಜಕ್ಕೆ ಸಿಗುವ ಉನ್ನತ ಸ್ಥಾನಕ್ಕೆ ಅಡ್ಡಿಯಾದುವೆನ್ನಬೇಕು. ಜೀವನ ನಿರ್ವಹಣೆಗೆ ಇವು ಅನಿವಾರ್ಯವಾದ್ದರಿಂದ ಇವನ್ನೆಲ್ಲ ಇವರು ಮಾಡುತ್ತ ಬಂದರು. ಈ ಸಮಾಜದ ಬಹುತೇಕ ಕಲಾಕಾರರು. ಅದರಲ್ಲೂ ಚರ್ಮ ವಾದ್ಯವನ್ನು ನುಡಿಸುವುದರಲ್ಲಿ ಪ್ರವೀಣರು, ದೇವರ  ಪಲ್ಲಕ್ಕಿ, ಉತ್ಸವ, ಜಾತ್ರೆ, ಕಾರ್ತಿಕ, ಓಕಳಿ ಮತ್ತು ಮದುವೆ ಮುಂತಾದ ಮಂಗಲಮಯ ಸಂದರ್ಭಗಳಲ್ಲಿ ಇವರು ಸಂಬಾಳ, ಸಂಪ್ರದಾನಿ, ಕರಡಿಮಜಲು ವಾಯಗಳನ್ನು ಬಾರಿಸುವರು. ಶಹನಾಯಿ ಊದುವ ಊರ ಜನ ಸತ್ತಾಗಲೂ ಕೊರವರೊಂದಿಗೆ ಜೊತೆಗೂಡಿ ಇವರು ಸಂಬಾಳ ಬಾರಿಸುವರು. ಬಯಲಾಟಗಳಲ್ಲಿ  ಪಿಯಾನೋ ತಬಲಾ ಬಾರಿಸುವರು. ಹೀಗೆ ಚರ್ಮವಾದ್ಯಗಳನ್ನು ನುಡಿಸುವಲ್ಲಿ ಇವರಿಗೆ ಸಾಮಾಜಿಕ ಅಂತಸ್ತು ಅಡ್ಡ ಬಂದಿಲ್ಲ. ಮೇಲ್ಜಾತಿ ಕೀಳು ಜಾತಿ ಎಂದು ಇವರು ಭಾವಿಸದೆ ಎಲ್ಲರೊಂದಿಗೆ ಸೇರಿ ತಮ್ಮ ಕಲಾಪ್ರೌಢಿಮೆಯನ್ನು ಮರೆಯುವರು. ಇದರಿಂದಾಗಿ ಕೆಲವು ಜನ ಈ ಸಮಾಜದವರನ್ನು ಕೆಳದೃಷ್ಟಿಯಿಂದ ಕಾಣುವುದುಂಟು.
ಊರ ಜನತೆಯ ಸಾಮೂಹಿಕ ಹಿತಾಸಕ್ತಿಯ ಕೆಲಸ ಕಾರ್ಯಗಳನ್ನು ತುಂಬ ನಿಷ್ಠೆ ಹಾಗೂ ಪ್ರಾಮಾಣಿಕತೆಯಿಂದ ಈ ಸಮಾಜದವರು ಮಾಡುತ್ತ ಬಂದರು. ಇವರು ಅಲ್ಪ ಸಂಖ್ಯಾತರಾಗಿದ್ದುದರಿಂದಲೂ ಸಹಜವಾಗಿಯೇ ಊರ ಜನತೆಯ ವಿಧವಿಧದ ಸೇವೆಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡರು. ದೇವರಪೂಜೆ, ಊರ ದೈವದ ಕೆಲಸ ಕಾರ್ಯಗಳಲ್ಲಿ ಸಂಪೂರ್ಣವಾಗಿ ಇವರು ತೊಡಗಿಕೊಂಡರು. ಇವರಲ್ಲಿ ಬಹು ಜನರಿಗೆ ಪ್ರಿತಾರ್ಜಿತವಾಗಿ ಹೇಳಿಕೊಳ್ಳುವಂಥ ಹೊಲಗದ್ದೆಗಳು ಇರವು. ಮಾನೇದ ಹೊಲ, ಇನಾಂ ಹೊಲ, ಪೂಜಾರಿಕೆ ಭೂಮಿ ಅಲ್ಪಸ್ವಲ್ಪ ಇದ್ದುದನ್ನು ಕಾಣುವೆವು. ಇವರು ಈ ಹೊಲಗಳಲ್ಲಿ ಕಷ್ಟಪಟ್ಟು ದುಡಿಯದೆ, ಸ್ವಂತ ಒಕ್ಕಲುತನ ಮಾಡದೆ ಪೂಜಾರಿ ಕೆಲಸಗಳಲ್ಲಿಯೇ ಹೆಚ್ಚಾಗಿ ತೊಡಗಿಕೊಂಡುದನ್ನು ಕಾಣುವೆವು. ಇದರಿಂದಾಗಿ ತಾತ್ಪೂರ್ತಿಕವಾಗಿ ಇವರು ತಮ್ಮ ಉಪಜೀವನವನ್ನು ಸಾಗಿಸಿಕೊಂಡು ಬಂದರೇ ವಿನಾ ಒಕ್ಕಲಿಗರಾಗಿ, ವ್ಯಾಪಾರಿಗಳಾಗಿ ಅಂಥ ಆಸ್ತಿಯನ್ನೇನು ಗಳಿಸಿಕೊಂಡು ಸಮಾಜದಲ್ಲಿ ಪ್ರಭಾವೀ ‌ಸ್ಥಾನವನ್ನು, ಉನ್ನತಸ್ಥಾನವನ್ನು ಪಡೆಯಲಿಲ್ಲ. ರಾಜಕೀಯವಾಗಿಯೂ ಈ ಸಮಾಜದವರಾರೂ ಇದುವರೆಗೆ ಎಂ.ಎಲ್.ಎ. ಆಗಲಿ ಎಂ.ಎಲ್.ಸಿ. ಆಗಲಿ ಆಗಿಲ್ಲ. ಈ ಸಮಾಜದ ಜನಸಂಖ್ಯೆ ಕಡಿಮೆ ಇದ್ದುದರಿಂದಲೋ, ಪ್ರಮುಖ ಪ್ರಭಾವೀ ಮುಖಂಡರಾರೂ ಈ ಸಮಾಜದಲ್ಲಿ ಇಲ್ಲದುದರಿಂದಲೋ ರಾಜಕೀಯದಲ್ಲಿ ಅಂಥ ಗಣ್ಯಸ್ಥಾನವನ್ನು ಇವರು ಪಡೆದುಕೊಳ್ಳಲಿಲ್ಲ. ರಾಜಕೀಯದಲ್ಲಿ ಯಾರೂ ಈ ಸಮಾಜದ ಮುಖಂಡರು ಇರದಿದ್ದರಿಂದ ಈ ಸಮಾಜದವರಿಗೆ ಸರಕಾರದಿಂದ ವಿಶೇಷ ಸೌಲಭ್ಯಗಳು, ಉನ್ನತ ಸ್ಥಾನಮಾನಗಳು ಲಭ್ಯವಾಗಿಲ್ಲವೆಂದೇ ಹೇಳಬಹುದು. ಕರ್ನಾಟಕದಲ್ಲಿ ಹಿಂದುಳಿದ ಬೇರೆ ಬೇರೆ ಜಾತಿ ಜನಾಂಗದವರು, ಪರಿಶಿಷ್ಟ ಜಾತಿ – ಪರಿಶಿಷ್ಟ ಪಂಗಡದವರು ರಾಜಕೀಯದಲ್ಲಿ ಒಳ್ಳೆಯ ಸ್ಥಾನಮಾನ ಹೊಂದಿದುದನ್ನು ಕಾಣುವೆವು. ಈ ಸಮಾಜದವರೂ ರಾಜಕೀಯದಲ್ಲಿ ಉನ್ನತ ಸ್ಥಾನ ಪಡೆದುಕೊಳ್ಳಲು ಇನ್ನು ಮುಂದೆ ಯತ್ನಿಸುವ ಅಗತ್ಯವಿದೆ.
ಉತ್ತರ ಕರ್ನಾಟಕದ ಬಾಗಲಕೋಟೆ, ಬಿಜಾಪುರ, ಬೆಳಗಾವಿ, ಧಾರವಾಡ ಮತ್ತು ಗುಲಬರ್ಗ ಜಿಲ್ಲೆಗಳಲ್ಲಿ ಕೆಲವು ಊರುಗಳಲ್ಲಿ ಈ ಸಮಾಜದವರು ಒಳ್ಳೆಯ ಭೂಮಿ, ತೋಟಗಳನ್ನು ಹೊಂದಿದ್ದು, ವ್ಯವಸಾಯದಲ್ಲಿ ತೊಡಗಿದ್ದುದನ್ನು ಕಾಣುವೆವು. ಅಂಥ ಕೆಲ ಉರುಗಳನ್ನಿಲ್ಲಿ ಉದಾಹರಿಸಬಹುದು. ಬನಹಟ್ಟಿ, ಬೀಳಗಿ, ಗಿರಿಸಾಗರ, ರಂಜಣಗಿ, ಮಳಲಿ, ಚೆನ್ನಾಳ, ವರ್ಚಗಲ್ಲ, ಮಾಚಕನೂರ, ಮೆಟ್ಟಗುಡ್ಡ, ಕೆರೂರ, ನಾವಲಗಿ, ಹಿಪ್ಪರಲಿ, ತುಳಸಿಗೇರಿ, ಅಮಲಝರಿ, ಮುದ್ದಾಪುರ, ಬಾಡಿಗಿ, ಜಂಬಗಿ, ಕಮತಗಿ, ಕಟಗೇರಿ, ಕುಂದರಗಿ, ಹಳಗುಣಿಕೆ, ಇಂಡಿ, ಸಿಂದಗಿ ಅರ್ಥಗಾ, ಬಸವನ ಬಾಗೇವಾಡಿ, ಮುದ್ದೇಬಿಹಾಳ, ನಂದವಾಡಿಗಿ, ಅರ್ಜುನಗಿ, ಬಬಲೇಶ್ವರ, ಸುನ್ನಾಳ, ನವಲಗುಂದ, ನರಗುಂದ, ಯರಜರ್ವಿ, ಮುರಗೋಡ, ಕಲ್ಲೋಳಿ, ಸಂತೆವೂರು, ಅಳಗೋಡಿ, ಶಂಕರಹಟ್ಟಿ, ನೆಲೋಗಿ, ಹಾಗರಗಿ, ದೇವಣಗಾಂವ, ಆಂದೋಲಾ ಮುಂತಾದವು. ಇನ್ನು ಕೆಲವರು ಕಷ್ಟ ಪಟ್ಟು ವಿದ್ಯಾಭ್ಯಾಸ ಮಾಡಿ ಈ ಸಮಾಜದವರು ಉನ್ನತ ಹುದ್ದೆಗಳನ್ನು ಪಡೆದುಕೊಂಡಿದ್ದಾರೆ. ಆದರೆ ಇವರ ಸಂಖ್ಯೆ ತೀರ ಕಡಿಮೆಯೆಂದೇ ಹೇಳಬೇಕು. ಈ ಸಮಾಜದವರಲ್ಲಿ ಜಾಗೃತಿ ಉಂಟಾಗಬೇಕು. ಇನ್ನೂ ಉನ್ನತ ವಿದ್ಯಾಭ್ಯಾಸ ಪಡೆಯುವವರ ಸಂಖ್ಯೆ ಹೆಚ್ಚಾಗಬೇಕು. ವಿಶೇಷವಾಗಿ ಹಳ್ಳಿಗಾಡಿನಲ್ಲಿ ವಾಸವಾಗಿರುವ ಈ ಸಮಾಜದವರು ತಮ್ಮ ಮನೆವೃತ್ತಿ ಕಲಕಸುಬಾದ ಹೂಕಾಯಿ ಪತ್ರಿ ತಂದು ಜನತೆಗೆ ಕೊಡುವುದು, ಹನುಮಂತ ದೇವರ ಪೂಜೆ ಮಾಡುವುದು, ಸಂಬಾಳ ಬಾರಿಸುವುದು, ಇಂಥ ಕೆಲಸಗಳಲ್ಲಿಯೇ ತಮ್ಮ ಮಕ್ಕಳನ್ನು ಶಾಲೆ ಕಾಲೇಜುಗಳಿಗೆ ಕಳಿಸುವತ್ತ ಮನಸ್ಸು ಮಾಡಬೇಕಾಗಿದೆ. ಆಧುನಿಕತೆ ಹಾಗೂ ಜಾಗತೀಕಿರಣದ ಪ್ರಭಾವದ ಪರಿಣಾಮದಿಂದಾಗಿ ಇಂದು ಸಮಾಜದಲ್ಲಿ ಅನೇಕ ಬದಲಾವಣೆಗಳು ಆಗುತ್ತಲಿವೆ. ಇಂಥದರಲ್ಲಿ ನಾವು ನಮ್ಮ ಮೂಲವೃತ್ತಿಗೇ ಅಂಟಿಕೊಂಡು ಕೂಡ್ರುವುದು ಸರಿಯಲ್ಲ. ಬೇರೆ ಬೇರೆ ವೃತ್ತಿಗಳನ್ನೂ ಮಾಡುವ ಸಾಹಸಕ್ಕೆ ಈ ಜನಾಂಗ ಇಂದು ಕೈ ಹಾಕಬೇಕಾಗಿದೆ. ಅಂದಾಗ ಈ ಸಮಾಜವು ಮುಂದುವರಿಯಲಿಕ್ಕೆ ಸಾಧ್ಯವಾಗುವುದು. ಸಮಾಜದ ಮುಖ್ಯವಾಹಿನಿಯಲ್ಲಿ ಸೇರಿಕೊಂಡು ಮುನ್ನಡೆಯಲು ಸಮರ್ಥವಾಗುವುದು. ಈ ದಿಸೆಯಲ್ಲಿ ಈ ಸಮಾಜ ಬಾಂಧವರಿಗೆ ಸೂಕ್ತ ಮಾರ್ಗದರ್ಶನ ನೀಡಲು ಉತ್ತರ ಕರ್ನಾಟಕದ ಎಲ್ಲಾ ಜಿಲ್ಲೆಗಳಲ್ಲೂ ಹೂಗಾರ, ಜೀರ, ಗುರವ, ಪೂಜಾರ ಸಮಾಜ ಸೇವಾ ಸಂಘಗಳು ಹುಟ್ಟಿಕೊಂಡಿವೆ. ಈ ಸಂಘಗಳು ಈ ಸಮಾಜ ಬಾಂಧವರ ಹಿತವನ್ನು ಕಾಪಾಡುವಲ್ಲಿ ಮಹತ್ವ ಪಾತ್ರ ವಹಿಸುತ್ತಲಿರುವುದು ಶುಭ ಚಿಹ್ನೆಯಾಗಿದೆ.

